اولیاءاللہ کا احترام
فہرست
اولیاءاللہ کا احترام

اولیاء اللہ کا احترام
             مؤ ٍلف :یعقوب جعفری

مؤ ٍلف:-------------------------------------------------------------- یعقوب جعفری
مترجم:--------------------------------------------------------------سید ضیغم عباس همدانی

مصحح:--------------------------------------------------------------ڈاکٹر جعفر رضی خان
ناشر: ---------------------------------------------------------------مرکز تحقیقات حج

پبلشرز: -----------------------------------------------------------------------نشر مشعر

ایڈیشن: --------------------------------------------------------------------۲، خزاں ۱۳۸۷

پبلکیشنز: -------------------------------------------------------------------مشعر

تعداد:-------------------------------------------------------------------- ۵۰۰۰

قیمت:------------------------------------------------------------------ ۲۵۰ تومان
                 مشعر کے ہولسیلرز اور ڈیلرز:
    تہران: ٹیلیفون نمبر: ۶۴۵۱۲۰۰۳ – ۰۲۱ / قم: ٹیلیفون نمبر:

۷۸۳۸۴۰۰    – ۰۲۵۱

فہرست
پیش لفظ

۱۔ اولیاء اللہ کون لوگ ہیں؟۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۹
پہلی حدیث۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۱۴
دوسری حدیث۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۱۵
۲۔ اولیاء اللہ سے توسل کرنا۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۱۹
احادیث میں توسل کا بیان۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۲۲
مسلمانوں کی سیرت میں توسل کا بیان۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۲۸
۳۔ اولیاء اللہ کی نشانیوں سے تبرک حاصل کرنا۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۳۴
۴۔ اولیاء اللہ کی قبروں کی زیارت۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۴۱
پیغمبراکرم ﷺ کی قبر مبارک کی زیارت۔۔۔۔۔۔۔۔۔۔۔۔۔۔۔۔۔۔۔۔۔۔۔۔۴۶
قبور کی زیارت کے لئے کئے جانے والے سفر۔۔۔۔۔۔۔۔۔۔۔۔۔۔۔۔۔۔۔۔۔۔۔۵۰
عورتوں کے لئے قبروں کی زیارت کا حکم۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۵۵
۵۔ اولیاء اللہ کی قبروں کی تعمیر۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۵۹
ممانعت والی روایات کا جائزہ۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۶۷
۶۔ اولیاء اللہ کے لئے رونا اور مرثیے پڑھنا۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۷۱
۷۔ اولیاء اللہ سے شفاعت طلب کرنا۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۸۲
۸۔ اولیاء اللہ سے مدد طلب کرنا۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۹۰
۹۔ اولیاء اللہ کی پیدائش یا وفات والے دنوں کی یاد منانا۔۔۔۔۔۔۔۔۔۔۔۔۔۔۔۔۔۔۔۔۔۔۔۔۱۰۳
۱۰۔ اولیاء اللہ کی کرامات۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۱۰۷
حوالہ جات۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۱۱۵

بسم الله الرحمن الرحیم

"حج کے معنوی مراتب جو ایک جاودانہ حیات کا سرمایہ ہیں اور انسان کو توحید اور پاکیزگی کے افق کے قریب لے جاتے ہیں، کبھی حاصل نہیں ہوسکتے مگر یہ کہ حج کی عبادت سے متعلق تمام دستورات پر صحیح اور شایستہ عمل کیا جائے ۔
حضرت امام خمینی (قدس سرہ)

حج ایک پرشکوہ نمائش، خدائے واحد کے علاوہ دیگر تمام چیزوں سے موحد انسان کی رہائی، توسن نفس کی معراج، عشق اور ایثار کے ایک بے نظیر جلوے، بصیرت اور ذمہ داری اور ایک انفرادی و اجتماعی زندگی کی وسعت  کا نام ہے۔ یعنی حج تمام حقائق اور مکتب اسلام کی قدروں کے پرکھنے کا معیار ہے۔ 

اگرچہ مومنین کی اس الہی عبادت سے ذوی العقول کےلئے دیرینہ آگاہی ہے اور وہ ہر سال دنیا کے تمام حصوں سے یہاں جمع ہوکر اپنے دل کے غبار کو وحدانیت کے شفاف زمزم سے دھو ڈالتے ہیں اور حضرت دوست سے اپنے عہدنامے کی تجدید کا عمل انجام دیتے ہیں؛ اگرچہ ہماری ادبی اور تہذیبی میراث حج کی حیات بخش تعلیمات سے بھری پڑی ہے لیکن ابھی بھی اس اہم فریضے کے بہت سے ابعاد سے آگاہی حاصل نہیں ہوسکی ہے۔
کامیاب اسلامی انقلاب نے امام خمینی (رہ) کے تابناک افکار کی روشنی میں دیگر اسلامی معارف کی طرح حج کو بھی اس کا صحیح مقام دلایا اور لوگوں کو اس کے اصلی رنگ سے آگاہ کیا۔ لیکن ابھی تک ایک لمبا راستہ طے کرنا باقی ہے تاکہ ہم پر حج کے تمام ابعاد اور اس الہی حکم کا فلسفہ بشمول تمام برکات اور آثار کے ظاہر ہوجائیں۔ اور حج ادا کرنے والا ہر مومن اس مقام پر پہنچ جائے جو تمام ملائکہ کے ہبوط اور انبیاء کی قیام گاہ ہے۔ 
اس عظیم مقصد کی تکمیل کے لئے امام راحل کے اعلی افکار سے استفادہ کرتے ہوئے بعثہ مقام معظم رہبری حج ابراہیمی کے احیاء اور انقلاب اسلامی کے رہبر حضرت آیۃ اللہ خامنہ ای (مد ظلہ العالی) کی رہنمائی اور آموزش و تحقیقات کے ادارے کے تعاون سے مسلمان مفکرین اور حج کے بارے میں زیادہ سے زیادہ جاننے کے خواہشمند افراد، اور زائرین و راہیان حرمین شریفین کے لئے ایک نیا باب کھولنے کے درپے ہے۔ اسی لئے حج کے معارف اور حقائق، مقدس مقامات سے آشنائی، بزرگ اسلامی شخصیات کی تاریخ اور زندگی کا مطالعہ، مختلف درپیش مسائل خصوصاً حج کے آداب سے متعلق مسائل کے بارے میں مختلف تحقیقات، تالیفات اور تراجم کے لئے مسلسل کوششیں جاری ہیں۔
جو تحریر اس وقت آپ قارئین کے ہاتھوں میں ہے، اس کی حیثیت اس عظیم کتاب کے ایک صفحے کی سی ہے۔
یقیناً اہل فکر کی رہنمائی اور تعاون سے اس راہ میں مزید بہتری لائی جاسکتی ہے۔ اس بارے میں شعبہ تربیت اور تحقیقات بعثہ مقام معظم رہبری تمام شائقین کے تعاون کا استقبال کرتا ہے۔ 

                                    ومن الله التوفيق وعليه التكلان
شعبہ تربیت و تحقیقات
                                                          بعثه مقام معظم رهبرى

پیش لفظ:

اولیاء اللہ کی شناخت اور انہیں دوست رکھنے کے کئی تربیتی فوائد ہیں۔ اس آشنائی اور معرفت کے نتیجے میں حاصل ہونے والی برکات حق کے متلاشی ہرانسان کے دل و جان کو نوازنے کے لئے بہت کافی ہیں جو اسے مسلسل ایمان اور تقوا کی ہمراہی میں قدم اٹھانے کی دعوت دیتی رہتی ہیں۔ بنیادی طور پر اولیاء اللہ اور اس خدائے واحد کے شائستہ بندوں کا احترام اور ان سے اپنی عقیدت اور مودت کا اظہار کرنا معنوی اقدار اور وحدانی خواہشات کو قدر و منزلت کی نگاہ سے دیکھنے کے مترادف ہے جو انسان کے وجود میں ایمان اور تقوا میں اضافے کا باعث بنتا ہے۔
ایک بہتر نتیجے کے حصول کے لئے لازمی ہے کہ انسان اولیاء اللہ سے، جو خداوند تعالی کے دربار میں اعلی مقام سے بہرہ مند ہیں، اپنا رابطہ مستحکم اور مضبوط کرے اور ان کے ساتھ ساتھ چلنے کی کوشش کرے کیونکہ یہ مستحکم رابطہ انسان کو ان اقدار اور تعلیمات کی یاد دلاتا رہے گا  کہ اولیاء اللہ اور خداوند تعالی کے دیگر شائستہ بندے ہمیشہ منادی دے رہے ہیں۔

خداوند تعالی کے صالح ترین بندوں سے رابطہ قائم کرنے اور ان سے نزدیک تر ہونے کے لئے لازمی ہے کہ سب سے پہلے ان کی محبت انسان کے دل میں پیدا ہو اس طرح کہ انسان ان کی محبت کی فضاء میں اپنی زندگی گزارے اور انہیں کی محبت کے ساتھ اس دنیا سے کوچ کرجائے۔ یہ بھی خداوند تعالی کی محبت کی ایک قسم ہے جس کا اس نے قرآن میں وعدہ کیا ہے: 

      (إِنَّ الَّذِينَ آمَنُوا وَعَمِلُوا الصّالِحاتِ سَيَجْعَلُ لَهُمُ الرَّحْمنُ وُدًّا)

ترجمہ: بیشک جو لوگ ایمان لائے اور انہوں نے نیک اعمال کئے عنقریب رحمان لوگوں کے دلوں میں ان کی محبت پیدا کردے گا۔
چونکہ محبت ایک درونی کیفیت کا نام ہے جس کا مشاہدہ ظاہر ی آنکھ سے کرنا محال ہے، اس لئے لازمی ہے کہ اس کے اظہار اور اعلان کرنے کے لئے ان خاص طریقوں سے استفادہ کیا جائے جو عقلاء کے درمیان معروف ہیں۔ ہاں! یہ بات بھی یاد رکھنے کی ہے کہ ہر اس عمل سے پرہیز کیا جائے جو شارع مقدس کی طرف سے ممنوع قرار دیا گیا ہے۔

 مختلف اعمال جیسے تبرک جوئی، توسل، استشفاع، استمداد اور قبور کی زیارت اور اولیاء اللہ کو یاد کرنا محبت کے اظہار اور ان سے اپنے لگائو کو ظاہر کرنے کے بہترین طریقے ہیں۔
ہم نے اس رسالے میں کتاب او رسنت  سے استفادہ کرتے ہوئے اور خدا و رسول ﷺکی باتوں کو سند قراردیتے ہوئے، نیز صحابہ اور تابعین کی زندگیوں کے مطالعے سے یہ ثابت کردکھایا ہے کہ یہ تمام امور شریعت کی نگاہ سے بالکل درست اور مطلوب ہیں۔ ساتھ ہی ہم نے یہ بھی دکھانے کی کوشش کی ہے کہ ان تمام امور کا واحد مقصد ایسے لوگوں سے اپنی دوستی کا ثبوت فراہم کرنا ہے جن کی محبت کو خداوند تعالی نے خودہی لازمی قرار  دیا ہے۔ ہمارا خیال ہے کہ ہر وہ آزادانہ فکر رکھنے والا مسلمان جو ادھر ادھر کی باتوں پر دھیان دیئے بغیر صرف خداوند تعالی کی کتاب اور اس کے پیغمبراکرم ﷺکی سنت کو پیش نظر رکھتے ہوئے حقیقت کی جستجو کرے، یقیناً اس کا اس حقیقت تک پہنچنا ناگزیر ہے۔ ساتھ ہی انہیں اس بات کا بھی اندازہ ہوجائے گا کہ چند افراد پر مشتمل ایک چھوئے گروہ کی باتیں (جو اولیاء اللہ کی یاد منانے کو شرک خیال کرتے ہیں) کس قدر بے بنیاد اور کتاب الہی اور رسول اللہ ﷺکی سنت سے دور اور متصادم ہیں۔

ہم امید کرتے ہیں کہ یہ رسالہ ہمارے ان مسلمان بھائیوں کی فکری بالیدگی اور روشنی کا باعث بنے جن کے ذہنوں پر شدت پسند گروہوں نے اپنی غلط تعلیمات سے قبضہ کررکھا ہے؛ ایسے گروہ جو بغیر کسی سبب کے اپنے دیگر مسلمان بھائیوں کو اپنی تہمتوں کا نشانہ بناتے ہوئے ان سے دوری اختیار کئے ہوئے ہیں۔ اسی طرح ہم یہ بھی امید کرتے ہیں کہ اس تحریر سے ان سب پر یہ بات روز روشن کی طرح آشکارا ہوجائے کہ اولیاء اللہ کی دوستی اور ان کی تعظیم و تکریم وہ واحد راستہ ہے جس پر چل کر ہم ہدایت یافتہ لوگوں کی ہمراہی کا لطف اٹھانے کے قابل ہوسکتے ہیں جن کی اقتداء کرنا نجات پانے کے مترادف ہے:
(أُولئِكَ الَّذِينَ هَدَى اللهُ فَبِهُداهُمُ اقْتَدِهْ).

یعقوب جعفری

۱۔ اولیاء اللہ کون لوگ ہیں؟
حضرت آدم علیہ السلام نے جنت سے نکالے جانے کے بعد جب پہلی بار اس کرہ خاکی پر قدم رکھا اور بہشت بریں سے دوری اور جدائی کا داغ جھیلا، خداوند تعالی نے کبھی ان کی طرف اپنی توجہ میں کمی نہیں کی اور پیغمبروں (علہیم السلام)، آسمانی کتابوں اور اپنے پیغامات کی تبلیغ کے ذریعے ہمیشہ ان کی اولاد کو ان کے دینی فرائض سے آگاہ کرتا رہا اور اس طرح انہیں اپنی عبادت اور پرستش کی دعوت دیتا رہا۔ 


اس دعوت کے نتیجے میں حضرت آدم علیہ السلام کی اولاد دو گروہوں میں بٹ گئی: ایک گروہ نے خداوند تعالی کی دعوت پر کبھی کان نہیں دھرا اور ہمیشہ شیطان کی پیروی کرتا رہا جبکہ دوسرے گروہ میں شامل افراد نے ہمیشہ خداوند تعالی کی ہر دعوت پر دل و جان سے لبیک کہا اور اس دنیا کی خلقت  کا اصل سبب خداوند تعالی کی عبادت ہی کو قرار دیا۔ انہوں نے ہمیشہ خدا کی راہ میں قدم اٹھایا۔ یہی ہیں خداوند تعالی کے وہ محبوب اور پسندیدہ بندے جنہیں خدائے لم یزل نے  تاریکیوں سے نکال کر وادی نور کی طرف ہدایت کی۔

جس طرح نور شدت اور ضعف کا حامل ہے، خداوند تعالی کی دوستی کے بھی مختلف درجے اور مراتب ہیں۔ جن نے لوگوں نے اوپر کے درجات تک رسائی حاصل کرلی ہے، انہیں خداوند تعالی کی طرف سے ولایت کا منصب ملا  ہے۔ انہیں افراد کو ہم اپنی زبان میں "اولیاء اللہ" کہتے ہیں۔


قرآن کریم میں اولیاء اللہ کی ان الفاظ میں تعریف کی گئی ہے:

(أَلا إِنَّ أَوْلِياءَ اللهِ لا خَوْفٌ عَلَيْهِمْ وَلا هُمْ يَحْزَنُونَ الَّذِينَ آمَنُوا وَكانُوا يَتَّقُونَ لَهُمُ الْبُشْرى فِي الْحَياةِ الدُّنْيا وَفِي الاْخِرَةِ لا تَبْدِيلَ لِكَلِماتِ اللهِ ذلِكَ هُوَ الْفَوْزُ الْعَظِيمُ).

ترجمہ: آگاہ ہوجاؤ کہ اولیاۓ خدا پر نہ خوف طاری ہوتا ہے اور نہ وہ محزون اور رنجیدہ ہوتے ہیں۔ یہ وہ لوگ ہیں جو ایمان لائے اور خدا سے ڈرتے رہے۔ ان کے لئے زندگانی دنیا اور آخرت دونوں مقامات پر بشارت اور خوشخبری ہے اور کلمات خدا میں کوئی تبدیلی نہیں ہوسکتی ہے اور یہی درحقیقت عظیم کامیابی ہے۔

ان آیات سے جو باتیں ہماری سمجھ میں آتی ہیں، وہ حسب ذیل ہیں:

۱۔ "خوف" اور "حزن و ملال" جن میں سے پہلا لفظ آنے والے زمانے کے بارے میں پریشانی سے متعلق ہے جبکہ دوسرے لفظ کا تعلق گذشتہ زمانے پر افسوس سے ہے۔ اولیاء اللہ ان دونوں کیفیات سے پاک ہیں کیونکہ وہ خدا پر ایمان لانے کی اہم ترین نشانیوں میں سے ایک نشانی یعنی دلی اور اندرونی اطمینان سے بہرہ مند ہیں۔
۲۔ اولیاء اللہ دو خصوصیات کے مالک ہیں جن کی وجہ سے وہ ولایت الہی کے بلند منصب پر فائز ہوئے ہیں: پہلی خصوصیت ایمان ہے اور دوسری خصوصیت مسلسل اور پائدار تقوی۔ (یہاں اس بات پر توجہ رہے کہ (وَكانُوا يَتَّقُونَ) کی عبارت تقوی کے تسلسل اور پائداری پر دلالت کرتی ہے۔)
۳۔ اولیاء اللہ دنیا اور آخرت میں "بشری" کے مقام پر فائض ہیں۔ آخرت میں "بشری" کے معنی خداوند تعالی کی نعمتوں سے بہرہ  مند ہونے اور جنت میں داخلے کے ہیں۔ جبکہ دنیا میں اس لفظ کا تعلق خدا اور اس کے ولی کے درمیان ایک مخصوص رابطہ سے ہے جسے احادیث کی زبان میں "مبشرات" کہا جاتا ہے:
«عن رسول الله(صلى الله عليه وآله) انّه قالَ: «لهم البشرى فى الحياة الدنيا، الرؤيا الصالحۃ يبشر بها المؤمن جزء من ستۃ واربعين جزءاً من النبوۃ». ترجمہ: پیغمبر خدا ﷺنے فرمایا: "بشری" جو اولیاء اللہ کی زندگیوں کا ایک حصہ ہے، ایک صالح خواب ہے جس میں مومن انسان کو خوشخبری دی جاتی ہے اور یہ نبوت کے چھیالیس اجزاء میں سے ایک جزو ہے۔
(وأيضاً قال رسول الله ﷺ:
      «ان الرسالة والنبوة قد انقطعت فلا رسول بعدى ولانبى ولكنّ المبشرات. قالوا: يا رسول الله و ما المبشرات؟ قال: رؤيا المسلم وهى جزء من أجزاء النبوة».

ترجمہ: اور پھر رسول اللہ ﷺ نے فرمایا: رسالت اور نبوت کا سلسلہ ختم ہوچکا ہے اور میرے بعد کوئی پیغمبر نہیں آئے گا، لیکن "مبشرات" ضرور ہوں گے۔ پوچھا: یا رسول اللہ صلی اللہ علیہ وآلہ وسلم! مبشرات کیا ہیں؟ فرمایا: یہ مسلمانوں کو دکھنے والا ایک خواب ہے جو نبوت کے اجزاء میں سے ایک جزو ہے۔

اس میں قطعاً کسی شک و شبہ کی گنجائش نہیں کہ اس حدیث میں "مسلم (یعنی: مسلمان)" سے مراد ہر مسلمان نہیں، بلکہ یہاں اس لفظ سے مراد اولیاء اللہ ہیں اور بس!

۴۔  خداوند تعالی نے اپنے اولیاء کوجو مقام و مرتبہ بخشا ہے، اس کی مثال ان الہی سنتوں کی ہے جو کسی طرح بھی تغیر و تبدل کے قابل نہیں ہیں۔ یعنی:    (لا تَبْدِيلَ لِكَلِماتِ اللهِ).

۵۔ یہ وہ عظیم اور کامیاب مرتبہ ہے جہاں تک رسائی ہر انسان کے بس کی بات نہیں ہے۔
اس آیت کی تفسیر اور اولیاء اللہ کی شناخت کے بارے میں پیغمبراکرم ﷺسے منسوب مختلف روایات بیان ہوئی ہیں۔ یہاں ہم مثال کے طور پر ایک نمونے پر اکتفاء کررہے ہیں:

(قال رسول الله صلى الله عليه وآله: 
«ان من عبادالله عباداً يغبطهم الأنبياء والشهداء، قيل: من هم يا رسول الله فلعلّنانحبّهم؟ قال: قوم تحابوا فى الله من غير أموال ولا أنساب، وجوههم من نور، على منابر من نور، لا يخافون اذا خاف الناس ولا يحزنون اذا حزن الناس وقرأ: (أَلا إِنَّ أَوْلِياءَ اللهِ لا خَوْفٌ عَلَيْهِمْ وَلا هُمْ يَحْزَنُونَ)».

ترجمہ: پیغمبر اسلام ﷺنے فرمایا: "خدا کے بندوں میں ایسے بھی ہیں جن کے مرتبہ  پر انبیاء اور شہداء بھی رشک کرتے ہیں، پوچھا گیا: اے اللہ کے رسول صلی اللہ علیہ وآلہ وسلم! وہ کون لوگ ہیں تاکہ ہم بھی انہیں عزیز رکھیں؟ فرمایا: وہ ایسے گروہ (کے لوگ) ہیں جو مال و دولت اور ذات پات کا خیال رکھے بغیر ہی صرف خدا کے لئے ایک دوسرے کو دوست رکھتے ہیں"۔ ان کے چہرے نور کے (بنے ہوئے) ہیں اور وہ نور سے بنے ہوئے منبر پر جلوہ افروز ہیں اور جب لوگ ڈرتے ہیں، تو وہ نہیں ڈرتے اور جب لوگ غمگین ہوجاتے ہیں، تو وہ غمگین نہیں ہوتے اور پھر آپ ﷺنے یہ آیت قرائت فرمائی: 

 (أَلا إِنَّ أَوْلِياءَ اللهِ لا خَوْفٌ عَلَيْهِمْ وَلا هُمْ يَحْزَنُونَ).
اگر ہم توجہ کریں تو معلوم ہوگا کہ اس حدیث میں اولیاء اللہ کا مقام انبیاء اور شہداء سے بھی اونچا دکھایا گیا ہے، اتنا اونچا کہ انبیاء اور شہداء بھی ان پر رشک کرتے ہیں۔
دوسری قابل ذکر بات یہ ہے کہ ان صفات سے مملو اولیاء اللہ شاید ہر دور اور زمانے میں موجود ہوں لیکن ان کی شناخت اور انہیں پہچاننے کے لئے انتہائی دقت اور مہارت کی ضرورت ہوگی کیونکہ مذکورہ آیت کے مطابق اولیاء اللہ ایک مسلسل اور کبھی نہ ختم ہونے والے ایمان اور تقوا کے مالک ہیں اور ہمارے لئے ایک ایسے انسان کو پہچاننا جس نے ہمیشہ خوف خدا میں زندگی بسر کی ہو اور گناہوں اور حرام چیزوں سے اجتناب کیا  ہو، ایک بہت مشکل یا شاید غیر ممکن کام ہے؛ کیونکہ یہ صفت ایک درونی کیفیت  ہے جس سے صرف خداوند تعالی اور خود وہ شخص آگاہ ہے ۔ اب اگر خود خداوند تعالی ہمارے سامنے چند ایسے افراد پیش کرے جو مذکورہ حالتوں اور کیفیتوں کے مالک ہوں تو ہمیں چاہیے کہ اپنے پورے وجود اور اطمینان سے انہیں بطور اولیاء اللہ مانیں۔ اب ہم کہیں گے کہ خداوند تعالی نے قرآن کریم میں پیغمبراکرم ﷺکے اہل بیت (علیہم السلام) کو ایسے افرادکے عنوان سے پہچنوایا ہے  جو ہر پہلو سے پاک وپاکیزہ اور ہر قسم کی نجاست اور گناہ سے منزہ ہیں؛ وہ بھی اس طرح کہ خداوند تعالی نے خود ہی انہیں پاک رکھنے اور نجاست اور گناہوں سے دور رکھنے کا ارادہ کیا ہے اور اس کا سبب اہل بیت (علیہم السلام) کا وہی مسلسل اور کبھی نہ ختم ہونے والا تقوا ہے جس کی اطلاع خود خداوند عالم نے دی ہے:
(إِنَّما يُرِيدُ اللهُ لِيُذْهِبَ عَنْكُمُ الرِّجْسَ أَهْلَ الْبَيْتِ وَيُطَهِّرَكُمْ تَطْهِيراً).

ترجمہ: بس اللہ کا ارادہ یہ ہے اے اہلبیت علیھم السّلام کہ تم سے ہر برائی کو دور رکھے اور اس طرح پاک و پاکیزہ رکھے جو پاک و پاکیزہ رکھنے کا حق ہے۔
اب دیکھنا یہ ہے کہ اس آیت میں بیان شدہ  پیغمبراکرم ﷺکے اہل بیت علیہم السلام کون لوگ ہیں؟ بہت سی احادیث کے مطابق (جو شاید تواتر کی حد تک پہنچ گئی ہوں) پیغمبراکرم ﷺنے خود ہی اپنے اہل بیت علیہم السلام کو پہچنوایا ہے۔ مثال کے طور پر درج ذیل دو احادیث ملاحظہ فرمائیے:

پہلی حدیث:

نزلت هذه الآية  (إِنَّما يُرِيدُ اللهُ لِيُذْهِبَ عَنْكُمُ الرِّجْسَ أَهْلَ الْبَيْتِ وَيُطَهِّرَكُمْ تَطْهِيراً) فى بيت أم سلمة فدعا النبىّ فاطمة وحسنا وحسينا فجللهم بكساء وعلىّ خلف ظهره فجللهم بكساء، ثم قال: اللهم هؤلاء أهل بيتى فأذهب عنهم الرجس وطهّرهم تطهيراً. فقالت أم سلمة: وانا معهم يا نبى الله؟ قال: انت على مكانك وانت إلى خير».

ترجمہ: (إِنَّما يُرِيدُ اللهُ لِيُذْهِبَ عَنْكُمُ الرِّجْسَ أَهْلَ الْبَيْتِ وَيُطَهِّرَكُمْ تَطْهِيراً)  یہ آیت ام سلمی کے گھر میں نازل ہوئی اور پیغمبراکرم ﷺنے جناب فاطمہ سلام اللہ علیہا اور حسن و حسین علیہم السلام کو بلایا اور انہیں ایک عبا سے ڈھانپا اور حضرت علی علیہ السلام ان کے پیچھے کھڑے تھے اور سب کو عبا اوڑھا کر فرمایا: اے خدا! یہ میرے اہل بیت علیہم السلام ہیں! پس پلیدی کو ان سے دور کردے اور انہیں پاک اور منزہ بنا دے۔ ام سلمی نے کہا: یا رسول اللہ ﷺکیا میں بھی ان میں سے ایک ہوں؟ فرمایا: تو اپنی جگہ کھڑی رہ کہ تیری عاقبت اچھی ہے۔
دوسری حدیث:

«عن عائشة قالت: خرج النبى(صلى الله عليه وآله) غداة وعليه مرط مرحّل من شعر اسود فجاء الحسن بن على فأدخله ثم جاء الحسين فأدخله ثمّ جائت فاطمة فأدخلها ثم جاء علىّ فأدخله ثم قال: (إِنَّما يُرِيدُ اللهُ لِيُذْهِبَ عَنْكُمُ الرِّجْسَ أَهْلَ الْبَيْتِ وَيُطَهِّرَكُمْ تَطْهِيراً).

ترجمہ: عائشہ کہتی ہیں: "پیغمبراکرم ﷺصبح سویرے باہر نکلے جبکہ ان کے شانہ مبارک پر سیاہ بالوں کی ایک عبا تھی۔ پھر حسن بن علی علیہ السلام آئے، تو انہیں عبا کے اندر لیا ۔ پھر حسین علیہ السلام آئے تو انہیں بھی عبا کے اندر داخل فرمایا۔ پھر جناب فاطمہ سلام اللہ علیہ آئیں تو (پیغمبراکرم ﷺنے) انہیں بھی عبا کے نیچے داخل کیا۔ پھر فرمایا:
 (إِنَّما يُرِيدُ اللهُ لِيُذْهِبَ عَنْكُمُ الرِّجْسَ أَهْلَ الْبَيْتِ وَيُطَهِّرَكُمْ تَطْهِيراً)».

درج بالا دو احادیث اور اس بارے میں وارد ہونے والی دیگر بہت سی احادیث سے یہ بات پوری طرح واضح ہوجاتی ہے کہ (إِنَّما يُرِيدُ اللهُ لِيُذْهِبَ عَنْكُمُ الرِّجْسَ أَهْلَ الْبَيْتِ وَيُطَهِّرَكُمْ تَطْهِيراً)» والی آیت میں اہل بیت علیہم السلام سے مراد حضرت علی، فاطمہ، حسن اور حسین علیہم السلام ہیں۔ قرآن میں یہ آیت پیغمبراکرم ﷺکی بیویوں کے بارے میں آنے والی آیات کے درمیان موجود ہے لیکن اس آیت سے پہلے اور بعد میں آنے والی آیات میں (جن میں پیغمبراکرم ﷺکی بیویوں کے بارے میں بیان کیا گیا ہے) مونث کے صیغے استعمال ہوئے ہیں، جبکہ اس آیت میں مذکر کا صیغہ استعمال کیا گیا ہے جس سے واضح ہوتا ہے کہ اس آیت کے مخاطبین پہلے اور بعد میں آنے والی آیات کے مخاطبین سے مختلف ہیں۔ اس قرینے نیز مذکورہ احادیث کو دیکھتے ہوئے ہمیں یہ کہنا پڑے گا  کہ اس آیت کے مخاطبین پیغمبر  اسلام ﷺنیز علیؑ، فاطمہؑ، حسنؑ اور حسین ؑ ہیں اور اگر یہ مبارک شخصیات اپنی اولاد میں سے کسی اور کو بھی اہل بیت علیہ السلام کے عنوان سے تعارف کرائیں تو ہم انہیں بھی بغیر کسی تامل اور ہچکچاہٹ کے قبول کرلیں گے کیونکہ مذکورہ آیت کے مطابق یہ پانچ افراد کبھی جھوٹ نہیں بولتے؛ کیونکہ جھوٹ رجس کی ایک واضح قسم ہے اور خداوند تعالی نے رجس کو ان سے دور کر رکھا  ہے۔

اس بنا پر ہم یہ نتیجہ اخذ کرتے ہیں کہ قرآن میں آنے والی نشانیوں کے حامل اولیاء اللہ ممکن ہے کسی نہ کسی صورت میں ہر زمانے میں موجود ہوں لیکن ان کی شناخت اور انہیں پہچاننا ہمارے لئے کافی دشوار بلکہ ناممکن عمل ہے۔ جب تک کہ  خداوند تعالی یا پیغمبراکرم ﷺخود ہمیں ان سے آگاہ نہ کریں۔ آیہ تطہیر میں اہل بیت علیہم السلام کی جو صفات بیان ہوئی ہیں، وہ ایک اور آیت میں بیان ہونے والی اولیاء اللہ کی صفات کے بالکل مطابق ہیں، پس پیغمبراکرم ﷺکے اہل بیت علیہم السلام ہی واضح طور پر اولیاء اللہ ہیں۔ 
ایسی بہت سی احادیث ہیں جن میں پیغمبراکرم ﷺاور اہل بیت علیہم السلام کی محبت کو ایمان کی شرط قرار دیا گیا ہے:

عن انس قال: قال النبى(صلى الله عليه وآله): «لا يؤمن أحدكم حتى أكون أحب اليه من والده وولده أجمعين».

انس سے روایت ہےکہ پیغمبراسلام  ﷺنے فرمایا: تم میں سے کوئی صاحب ایمان نہیں ہوگا لیکن اس وقت جب میں اس کے لئے اس کے باپ اور بیٹوں سے زیادہ عزیز ہوجاؤں۔

عن ابى سعيد الخدرى قال، قال رسول الله(صلى الله عليه وآله): «انّ لله عزّ وجلّ ـ حرمات ثلاثاً، مَن حفظهنّ حفظ الله له أمر دينه ودنياه ومن لم يحفظهنّ لم يحفظ الله له شيئاً: حرمة الإسلام وحرمتى وحرمة رحمى».

پیغمبر خدا ﷺنے فرمایا: درحقیقت خداوند تعالی کے لئے تین حرمتیں موجود ہیں جس نے ام کی حفاظت کی  خداوند تعالی اس کے دنیوی اور اخروی امور کی حفاظت کرے گا۔ اور اگر ان کی حفاظت نہ کی، تو خداوند تعالی اس کی کسی چیز کی حفاظت نہیں کرے گا: اسلام کی حرمت، میری حرمت اور میرے رشتہ داروں کی حرمت۔
عن الحسن بن على انّ رسول الله(صلى الله عليه وآله) قال: «الزموا مودّتنا أهل البيت فانّه من لقى الله ـ عزّ وجلّ ـ وهو يودّنا دخل الجنة بشفاعتنا والذى نفسى بيده لا ينفع عبداً عمله الا بمعرفة حقنا».

 پیغمبراکرم ﷺنے فرمایا: ہمارے خاندان کی مودت اور دوستی کو خود پر لازمی قرار دو؛ کیونکہ (قیامت کے دن) جو بھی خداوند تعالی سے ملاقات کرے گا اس حالت میں کہ ہماری محبت اس کے دل میں ہوگی تو وہ ہماری شفاعت کے وسیلے سے جنت میں داخل ہوگا۔ قسم ہے مجھے اس کی جس کے ہاتھوں میں میری جان ہے کہ کسی بندے کا کوئی عمل اس کے کام نہیں آئے گا لیکن صرف اس وقت جب وہ ہمارے حقوق کا خیال رکھے۔

۲۔  اولیاء اللہ سے توسل کرنا
خداوند تعالی کی قربت حاصل کرنے، اس کی بارگاہ میں خضوع و خشوع اور انکساری کے اظہار اور اس سے اپنی حاجات طلب کرنے کے لئے اولیاء اللہ اور دوسرے کریم انسانوں سے متوسل ہونا (یعنی: ایسے لوگوں سے متوسل ہونا جن کے لئے ہمیشہ خداوند تعالی کی رحمتوں کے دروازے کھلے رہتے ہیں) اور انہیں اپنے اور خداوند تعالی کے درمیان وسیلہ قرار دینا، نہ صرف انسانیت کے نقطہ نظر سے ایک درست کام ہے بلکہ یہ خداوند تعالی کے نزدیک بھی ایک پسندیدہ عمل ہے جو اس خالق کائنات کے ساتھ انسان کے مستحکم اور مضبوط تر رابطے کا باعث بنتا ہے۔

بنیادی طور پر اگر دیکھا جائے تو ایک خاکی انسان اور خداوند تعالی کے درمیان کسی وسیلے کے بغیر رابطے کا امکان ہی نہیں۔ ہم دیکھتے ہیں کہ خداوند تعالی بھی اپنے پیغامات اپنے خاص بندوں – یعنی اپنے رسولوں اور پیغمبروں – کے ذریعے  انسانوں تک پہنچاتا ہے۔ خداوند تعالی کبھی بھی بندوں سے آمنے سامنے اور بطور مستقیم خطاب نہیں کرتا۔ بالکل اسی طرح انسان بھی کسی وسیلے کے بغیر خداوند تعالی سے رابطہ برقرار کرنے پر قادر نہیں۔ ممکن ہے یہ وسیلہ ایک الہی عمل ہو جیسے نماز، روزہ اور دیگر عبادات؛ یا ایک الہی انسان ہو جیسے اولیاء اللہ۔ قرآن کریم میں بھی یہ بات واضح طور پر آئی ہے جس پر تھوڑی سی فکر کے بعد ہم حقیقت کی تہہ تک رسائی حاصل کرلیتے ہیں:

1ـ (يا أَيُّهَا الَّذِينَ آمَنُوا اتَّقُوا اللهَ وَابْتَغُوا إِلَيْهِ الْوَسِيلَةَ وَجاهِدُوا فِي سَبِيلِهِ لَعَلَّكُمْ تُفْلِحُونَ).

 ایمان والو اللہ سے ڈرو اور اس تک پہنچنے کا وسیلہ تلاش کرو اوراس کی راہ میں جہاد کرو کہ شاید اس طرح کامیاب ہوجاؤ۔ 
مذکورہ آیت میں خداوند تعالی نے مومنین کو یہ حکم دیا ہے کہ وہ ذات باری تعالی کا قرب پانے کے لئے وسیلہ تلاش کریں۔ اتنا ضرور ہے کہ یہاں وسیلے کی نوعیت کا تعین نہیں کیا گیا۔ صاف ظاہر ہے جو بھی چیز خدا کی مرضی اور اس کی توجہ کو اپنی طرف مبذول کرسکے ، اسے وسیلہ قرار دیا جاسکتا ہے۔ اب ممکن ہے اس وسیلے کا تعلق اشیاء سے ہو جیسے کعبہ، حجر الاسود یا قرآن؛ یا اس کا تعلق افعال اور کاموں سے ہو جیسے نماز، حج اور جہاد؛ یا پھر اس کا تعلق ترک کرنے والی چیزوں سے ہو جیسے روزہ؛ یہ بھی ممکن ہے کہ اس کا تعلق اشخاص کے ایک خاص گروہ سے ہو جیسے اولیاء اللہ، انبیاء، صلحا یا شہداء۔ یعنی ہر وہ چیز جو ہمیں خداوند تعالی کی یاد دلاتی ہے اور ہمیں خداوند تعالی کے نزدیک لے جاتی ہے، اسے ہم اپنے اور اپنے خدا کے بیچ وسیلہ قرار دے سکتے ہیں۔ اولیاء اللہ کی کیفیت بھی کچھ ایسی ہی ہے۔ یہی وجہ ہے کہ بعض احادیث میں ان کی تعریف درج ذیل صورت میں کی گئی ہے:

عن سعيد بن جبير قال: «سئل النبى(صلى الله عليه وآله) عن اولياء الله قال: هم الذين اذا رؤا ذكر الله».

پیغمبراکرم ﷺسے اولیاء اللہ کے بارے میں پوچھا گیا۔ آپ ﷺنے فرمایا: وہ ایسے لوگ ہیں کہ جب دوسرے لوگ انہیں دیکھتے ہیں تو خدا کی یاد آتی ہے ۔ 
2ـ (وَاعْتَصِمُوا بِحَبْلِ اللهِ جَمِيعاً وَلا تَفَرَّقُوا).

 اور اللہ کی ر سّی کو مضبوطی سے پکڑے رہو اور آپس میں تفرقہ نہ پیدا کرو۔

یہاں "حبل اللہ" کا مطلب کیا ہے؟ اس میں کسی شک و شبہ کی گنجائش نہیں کہ اس کا مطلب خدا  کے علاوہ کوئی دوسری چیز ہے کیونکہ حبل اللہ خداوند تعالی کے ناموں میں سے نہیں ہے ۔ تو پھر اس لفظ کا مطلب قرآن ہے یا اسلام، صرف پیغمبراکرم ﷺہیں یا پیغمبراکرم ﷺاور ائمہ علیہم السلام یا پھر مذکورہ تمام چیزیں اور اشخاص؟ چاہے کچھ بھی ہو ان الفاظ کا تعلق کسی ایسی چیز یا چیزوں سے ہے جسے انسان اور خداوند تعالی کے درمیان وسیلہ قرار دیا جاسکتا ہے۔ بہرحال اولیاء اللہ "حبل اللہ" کے انتہائی واضح اور روشن مصداق ہیں اور ان کے دامن کو مضبوطی سے تھامے رکھنا اور ان سے اپنا توسل برقرار رکھنا خداوند تعالی کا قرب پانے کا باعث ہے۔ 

3ـ (وَلَوْ أَنَّهُمْ إِذْ ظَلَمُوا أَنْفُسَهُمْ جاؤُكَ فَاسْتَغْفَرُوا اللهَ وَاسْتَغْفَرَ لَهُمُ الرَّسُولُ لَوَجَدُوا اللهَ تَوّاباً رَحِيماً).

 اور کاش جب ان لوگوں نے اپنے نفس پر ظلم کیا تھا تو آپ کے پاس آتے اور خود بھی اپنے گناہوں کے لئے استغفار کرتے اور رسول بھی ان کے حق میں استغفار کرتا تو یہ خدا کو بڑا ہی توبہ قبول کرنے والا اور مہربان پاتے۔

اس آیہ شریفہ میں خداوند تعالی نے لوگوں کو اس حقیقت کی طرف متوجہ کیا ہے کہ اس کی بارگاہ میں توبہ کرنے کے لئے بہتر ہے کہ وہ پیغمبراکرم ﷺکے پاس جائیں اور خود استغفار کرنے کی بجائے پیغمبراکرم ﷺکو اپنے اور اپنے خالق کے درمیان وسیلہ قرار دیں تاکہ آنحضرت ﷺ بھی ان کے لئے خداوند تعالی سے ان کی بخشش کی دعا فرمائیں؛ کیونکہ ایسی صورت میں ان کی توبہ ضرور قبول ہوگی۔ اور یہ پیغمبراکرم ﷺسے متوسل ہونے کی واضح ترغیب ہے جسے خود خداوند تعالی نے لوگوں کو سکھایا ہے۔ پس یہ آیت غیر خدا سے متوسل ہونے کے شرعی جواز کو واضح طور پر بیان کرتی ہے۔
ہم جلد ہی اس موضوع پر بھی بات کریں گے کہ پیغمبراکرم ﷺکی حیات میں یا موت کے بعد  توسل کی نوعیت یا اس کی کیفیت میں کوئی فرق آنے والا نہیں ہے۔ اس مطلب کا بیان بہت سی صحیح احادیث میں ہوا ہے، جن میں سے چند نمونے پیش کئے جائیں گے۔

احادیث میں توسل کا بیان
اولیاء اللہ سے توسل کی شرعی طور پر اجازت اورانہیں اپنے اور اپنے خدا کے درمیان خدا کا قرب حاصل کرنے اور اس سے اپنی حاجات طلب کرنے کے لئے وسیلہ قرار دینا ایسا موضوع ہے جس کے بارے میں متعدد روایات اور احادیث میں بہت کچھ کہا گیا ہے اور پیغمبراکرم ﷺکے دور سے لے کر اب تک مسلمانوں کی یہی سیرت رہی ہے ۔ یہ عمل نہ صرف یہ کہ شرک نہیں بلکہ اس وسیلے سے انسان کو خداوند تعالی کے نزدیک زیادہ سے زیادہ خضوع و خشوع اور تذلل کے بیان کی قدرت حاصل ہوجاتی ہے۔ ظاہر سی بات ہے کہ جب ایک انسان اپنے اور خداوند تعالی کے درمیان کسی شخص یا چیز کو وسیلہ قرار دیتا ہے تو اس کا واضح مطلب یہ ہوتا ہے کہ وہ دراصل خود کو اس قدر حقیر اور چھوٹا خیال کرتا ہے کہ اسے  یہ اطمینان نہیں ہوتا کہ خداوند تعالی اس پر توجہ اور کرم کرے گا یا نہیں۔ یہی وجہ ہے کہ وہ ایسے لوگوں کو خدا اور اپنے بیچ وسیلہ قرار دیتا ہے جن کی خداوند تعالی کے سامنے کوئی وقعت اور قدر و منزلت ہوتی ہے تاکہ خداوند تعالی ان کے احترام اور بزرگی کے پیش نظر مانگنے والے شخص کو اپنی عنایات اور نعمتوں کا مستحق قرار دے۔  اس لئے یہ عمل اپنی جگہ خداوند تعالی کے نزدیک انتہائی خضوع و خشوع کے اظہار کی واضح علامت ہے۔

اب ہم اس بارے میں بیان ہونے والی چند احادیث کا ایک ساتھ مطالعہ کرتے ہیں:

1ـ عن عثمان بن حنيف انه قال: «ان رجلاً ضريراً أتى النبى(صلى الله عليه وآله) فقال: ادع الله ان يعافينى. فقال: ان شئت دعوت وان شئت صبرت وهو خير. فقال: فادعه، فأمره ان يتوضأ فيحسن وضوئه ويصلى ركعتين ويدعو بهذا الدعاء:
اللهم انى اسألك واتوجه اليك بنبيّك نبى الرّحمة يا محمد انّى اتوجّه بك الى ربى فى حاجتى لتقضى، اللهم شفعه فىّ. قال ابن حنيف: فو الله ما تفرقنا وطال بنا الحديث حتى دخل علينا كأن لم يكن به ضر».

عثمان بن حنیف سے روایت ہے کہ: ایک اندھا آدمی پیغمبراکرم ﷺکی خدمت میں حاضر ہوا اور کہنے لگا: آپ خداوند سے میری عافیت کے لئے دعا کیجئے۔ پیغمبراکرم ﷺنے فرمایا: تو چاہے تو صبر کر کہ اسی میں تیری بھلائی ہے اور چاہے تو میں تیرے لئے دعا کرتا ہوں۔ اس نے عرض کیا: دعا کیجئے۔ حضور صلی اللہ علیہ و آلہ وسلم نے  اسے اچھی طرح وضو کرنے ،دو رکعت نماز پڑھنے اور اس دعا کے پڑھنے کا حکم دیا ۔
پروردگارا : میں تیرے پیغمبررحمت کے ذریعے تجھ سے متوجہ ہوکر درخواست کرتا ہوں اے محمد صلی اللہ علیہ و آلہ وسلم! میں آپ صلی اللہ علیہ و آلہ وسلم کے توسط سے خداوند عالم کی بارگاہ میں اپنی امیدوں کے پوری ہونے کے لئے توجہ کررہا ہوں تاکہ آپ ﷺمیری حاجات پوری کردیں۔ اے خدا! میرے لئے ان کی شفاعت کی درخواست منظور کرلے۔ 

ابن حنیف کہتا ہے: خدا کی قسم! ابھی ہم وہاں سے رخصت بھی نہ ہونے پائے تھے اور ابھی ہمارے درمیان زیادہ گفتگو بھی نہ ہوپائی تھی کہ وہی شخص دوبارہ وہاں وارد ہوا؛ ایسی حالت میں کہ گویا کبھی اسے کوئی مشکل درپیش ہی نہ ہوئی ہو ۔
ترمذی، ابن ماجہ اور حاکم نے اس حدیث کی صحت پر توافق کرتے ہوئے اسے بالکل صحیح تسلیم کیا ہے اور جیسا کہ آپ دیکھ سکتے ہیں کہ اس حدیث میں پیغمبراکرم ﷺنے خود متوسل ہونے والے شخص کو خدا سے اپنی حاجت مانگنے کے دوران توسل کا اصل طریقہ سکھایا ہے۔ ساتھ ہی اس حدیث میں پیغمبراکرم ﷺسے متوسل ہونے کا ذکر ایک بار خداوند تعالی سے خطاب کرتے وقت جبکہ دوسری بار خود پیغمبراکرم ﷺسے مخاطب ہوتے وقت آیا ہے۔ اس حدیث کا مطلب بالکل واضح ہے جس کے بعد کسی توجیہ اور تاویل کی گنجائش باقی نہیں رہتی۔ قابل توجہ نکتہ یہ ہے کہ اس حدیث میں پیغمبراکرم ﷺاپنی حیات میں وسیلہ قرار دیئے گئے ہیں۔ ہم جلد ہی یہ ثابت کردکھائیں گے کہ توسل کے سلسلہ میں پیغمبراکرم ﷺکی زندگی یا رحلت سے کوئی فرق نہیں پڑتا۔ 

ساتھ ہی اس حدیث میں ہمیں یہ بھی دیکھنا چاہیئے کہ یہاں پیغمبراکرم ﷺنے اس شخص کے لئے دعا نہیں مانگی بلکہ اس شخص نے خود ہی پیغمبراکرم ﷺکے بتائے ہوئے طریقے پر عمل کرکے خداوند تعالی سے اپنی حاجت طلب کی ہے اور پیغمبراکرم ﷺکو اپنے اور خداوند تعالی کے درمیان وسیلہ قرار دیا ہے۔

2ـ عن جابر بن عبدالله أن رسول الله(صلى الله عليه وآله) قال: «من قال حين يسمع النداء: اللهم ربّ هذه الدعوة التامّة والصلوة القائمة آت محمداً الوسيلة والفضيلة وابعثه مقاماً محموداً الذى وعدته، حلت له شفاعتى يوم القيامة».

 پیغمبراکرم ﷺسے نقل کرتے ہوئے جابر بن عبداللہ کہتے ہیں کہ پیغمبراکرم ﷺنے فرمایا: جو کوئی بھی اذان کی آواز سن کر کہے: اے دعوت کامل اور اس کے نتیجے میں کھڑی ہونے والی نماز کے رب! تو محمد ﷺکو بلند درجہ اور فضیلت عطا فرما اور ان کو اس مقام محمود پر پہنچا دے جس کا تو نے ان سے وعدہ فرمایا ہے اور ہم کو قیامت کے دن ان کی شفاعت سے بہرہ مند فرما۔

جیسا کہ آپ دیکھ سکتے ہیں کہ اس حدیث میں پیغمبراکرم ﷺنے مسلمانوں سے چاہا ہے کہ وہ خداوند تعالی سے پیغمبراکرم ﷺکے وسیلہ ہونے کی دعا کریں۔

3ـ عن ابى سعيد الخدرى قال قال رسول الله(صلى الله عليه وآله): «ما خرج رجل من بيته الى الصلاة و قال: اللهم اسئلك بحق السائلين عليك و بحق ممشاى هذا فانى لم أخرج أشراً ولا بطراً ولا رياء ولا سمعة وخرجت اتقاء سخطك وابتغاء مرضاتك، فاسئلك ان تعيذنى من النار وان تغفر ذنوبى انه لا يغفر الذنوب الاّ انت، الاّ أقبل الله عليه بوجهه واستغفر له سبعون الف ملك».

 پیغمبراکرم ﷺنے فرمایا: کوئی بھی شخص اپنے گھر سے نماز کےلئے  نہیں نکلتا اور یہ دعا نہیں پڑھتا مگریہ کہ خداوند تعالی اس کی طرف متوجہ ہوجاتا ہے اور ستر ہزار فرشتے اس کی مغفرت کی دعا مانگنے لگتے ہیں: اے خدا! تجھے تیری بارگاہ کے سائلوں کا واسطہ اور میرے اس راستہ چلنے  کا واسطہ جس کا مقصد نافرمانی، وقت گذاری اور ریاء نہیں بلکہ تیرے غضب سے پرہیز اور تیری خوشنودی کی تلاش ہے، میں چاہتا ہوں کہ تو مجھے جہنم سے نجات دے اور میرے گناہ بخش دے کیونکہ گناہوں کو بخشنے والا تیرے سوا کوئی نہیں ہے ۔
اس حدیث میں پیغمبراکرم ﷺنے لوگوں کو یہ سکھایا ہے کہ خداوند تعالی سے اپنی حاجت مانگتے وقت اس کی بارگاہ کے سائلوں سے متوسل ہونا چاہیٔے اور انہیں وسیلہ قرار دینا چاہیٔے کیونکہ یہ سائل درحقیقت اس کے وہی صالح ترین بندے اور اولیاء اللہ ہیں۔ 
4۔ جب جناب فاطمہ بنت اسد دنیا سے رحلت فرما گئیں تو آپ کی تدفین کرتے وقت پیغمبراکرم ﷺنے فرمایا:

«الله الذى يحيى ويميت وهو حى لا يموت اغفر لأمى فاطمة بنت اسد ووسع عليها مدخلها بحق نبيك والانبياء الذين من قبلى».
 

 خدا کی ذات موت دیتی ہے اور زندہ کرتی ہے۔ اے خدا! میری ماں  فاطمہ بنت اسد کو بخش دے (چونکہ جناب فاطمہ بنت اسد نے پیغمبر صلی اللہ علیہ و آلہ وسلم کے بچپن کے زمانے میں ان کی بڑی مدد کی تھی، اس لئے حضور صلی اللہ علیہ و آلہ وسلم نے احتراماً انہیں ماں کہا  ہے) اور اپنے پیغمبر صلی اللہ علیہ و آلہ وسلم اور مجھ سے پہلے کے دوسرے پیغمبروں کے واسطے ان کا مقام بلند تر کردے۔

5ـ عن عمر بن الخطاب قال قال رسول الله(صلى الله عليه وآله): «لما اقترف آدم الخطيئة قال: يا رب اسئلك بحق محمد الاّ غفرت لى».

ترجمہ: عمر بن خطاب پیغمبراکرم ﷺسے نقل کرتا ہے کہ پیغمبراکرم ﷺفرماتے ہیں: جب آدم علیہ السلام سے وہ خطا سرزد ہوئی تو انہوں  نے کہا: اے پروردگار! میں چاہتا ہوں کہ تو مجھے محمد ﷺکے واسطے معاف کردے۔

نمونے کے طور پر پیش کی جانے والی مذکورہ احادیث متعدد اسناد کے ساتھ جو حدیث کی کتابوں میں موجود ہیں، ان میں سے اکثر کو متفقہ طور پر صحیح مانا گیا ہے۔ ان تمام احادیث سے یہ بات ظاہر ہوتی ہے کہ انبیاءؑ، اولیاء اور خداوند تعالی کے دربار کے سائلوں سے متوسل ہونا ایک پسندیدہ امر ہے جو انسان کو خداوند تعالی سے نزدیک تر کردیتا ہے۔ پیغمبراکرم ﷺخود بھی اپنی نبوت اور خود سے پہلے انبیاء سے متوسل ہوئے ہیں۔ ساتھ ہی انہوں نے دوسرے مسلمانوں کو بھی یہ تعلیم دی ہے کہ وہ خداوند تعالی سے اپنی حاجت طلب کرتے وقت اس کی درگاہ کے مقربین سے متوسل ہوں۔

یہاں جو بات نہایت اہم ہے وہ یہ  کہ توسل کے وقت جس سے متوسل ہوا جارہا ہے چاہے اس کا تعلق انبیاءؑ سے ہو یا اولیاء سے، توسل کے وقت اس کا زندہ ہونے یا نہ ہونے سے توسل کی نوعیت اور کیفیت پر کوئی فرق نہیں پڑتا۔ کیونکہ جس  سے بھی متوسل ہوا جارہا ہے، خداوند تعالی کو اس کی منزلت، مرتبہ اور مقام کا واسطہ دیا جارہا ہے جو ان کی وفات کے بعد بھی خداوند تعالی کے نزدیک ویسے ہی برقرار رہنے والی چیزوں میں شامل ہیں چاہے وہ انسان زندہ ہو، عالم برزخ میں جی رہا ہو یا میدان قیامت میں۔ دراصل کوئی بھی انسان اولیاء یا انبیاء ؑکی جسمانی یا ظاہری قوت سے متوسل نہیں ہوتا کہ ہم کہیں کہ مرنے کے بعد چونکہ ان کی جسمانی اور ظاہری قوتیں ختم ہوجاتی ہیں، اس لئے بعد از موت ان سے متوسل ہونا بے سود ہے۔ بلکہ توسل کا تعلق خداوند تعالی کے نزدیک ان کے اعلی مقام ومرتبہ سے ہے جن سے وہ ہمیشہ بہرہ مند رہے ہیں اور رہیں گے۔ ہم نے یہ بھی دیکھا کہ پیغمبراکرم ﷺنے گذشتہ پیغمبروںؑ سے توسل کیا اور یہ بھی کہ حضرت آدم علیہ السلام حضرت محمد ﷺسے متوسل ہوئے، حالانکہ ابھی تک محمد ﷺدنیا میں تشریف نہیں لائے تھے۔ پس ہم کہہ سکتے ہیں کہ صحابہ اور تابعین کے زمانے سے مسلمانوں کی سیرت کے مطالعے سے یہ بات کھل کر سامنے آتی ہے کہ وہ انبیاءؑ اور اولیاء کے قبور کے پاس جاکر ان سے متوسل ہوتے تھے۔ 

جو لوگ مرے ہوئے افراد سے متوسل ہونے کو شرک گردانتے ہیں، ان کی منطق بھی عجیب ہوتی ہے کیونکہ اگر خدا کے علاوہ کسی سے توسل کرنا شرک ہے تو پھر کیا فرق پڑتا ہے کہ جس سے توسل کیا جارہا ہے وہ زندہ ہو یا مردہ؟
مسلمانوں کی سیرت میں توسل 
 مذکورہ آیات اور احادیث کے علاوہ مسلمانوں کی زندگیوں میں  بھی اولیاء اللہ سے توسل کا ایک اہم کردار  رہا ہے اور اسلام کے ابتدائی دور سے لے کر اب تک تمام مسلمان اپنی دعاؤں اور مناجات کے دوران انبیاء، اولیاء اور صلحا سے متوسل ہوتے آئے ہیں۔ اور ہمیشہ ایسے لوگوں کو جنہیں خداوند تعالی کا قرب حاصل رہا ہے اور جو خداوند تعالی کے نزدیک بلند درجے اور مقام پر فائز رہے ہیں، اپنے اورخدا کے درمیان وسیلہ قرار دیتے رہے ہیں۔ تاکہ خداوند تعالی ان خاص بندوں کے احترام کے پیش نظر ان کی دعا بھی قبول کرے۔ درج ذیل چند مثالیں ملاحظہ کیجئے:
۱۔ پیغمبراکرم ﷺکی رحلت کے بعد ایک مرتبہ مدینے میں شدید قحط  پڑ گیا تھا ۔ چند لوگ عائشہ کے پاس آئے اور ان سے شکایت کی۔ عائشہ نے کہا: «انظروا الى قبر رسول الله(صلى الله عليه وآله) فاجعلوا منه كواً الى السماء حتى لا يكون بينه و بين السماء سقف».

 پیغمبر صلی اللہ علیہ و آلہ وسلم کی قبر مبارک کی طرف جاؤ اور وہاں سے آسمان کی طرف کوئی کھڑکی کھول دو (یعنی خدا تک رسائی کا کوئی راستہ تلاش کرو) تاکہ آپ ﷺکی قبر مبارک اور آسمان کے درمیان کوئی فاصلہ  نہ رہے۔ انہوں نے ایسا ہی کیا۔ خداوند تعالی نے حضورﷺسے متوسل ہونے کی برکت سے انہیں موسلادھار بارش سے نوازا ۔
۲۔ عن انس بن مالك انّ عمر بن الخطاب كان اذا قحطوا استسقى بالعباس بن عبدالمطلب فقال: 
    «اللهم انا كنا نتوسل اليك بنبينا فتسقينا وانا نتوسل اليك بعم نبينا فاسقنا. قال: فيسقون».

انس بن مالک کہتا ہے: عمر بن خطاب خشک سالی کے وقت عباس بن عبدالمطلب کے وسیلے سے خدا سے بارش کی دعا مانگتا تھا اور کہتا تھا: اے خدا! ہم ہمیشہ اپنے نبی ﷺکے وسیلے سے تجھ سے متوسل ہوتے تھے اور تو ہمیں سیراب کیا کرتا تھا اور اب ہم حضورﷺکے چچا کے وسیلے سے تجھ سے متوسل ہورہے ہیں، پس ہمیں سیراب کر۔ کہتا ہے،وہ سیراب ہوجاتے تھے۔"

۳۔ عثمان بن عفان کے دور میں ایک شخص اپنی حاجت لینے کے لئے بار بار عثمان بن عفان کے پاس جاتا تھا لیکن وہ اس کی حاجت پوری کرنے سے دریغ کرتا تھا اس نے عثمان بن حنیف سے اپنا مسئلہ بیان کیا۔ عثمان بن حنیف نے جواب دیا: پانی کا انتظام کرو اور وضو کرو، اس کے بعد مسجد جاکر دو رکعت نماز ادا کرو اور اس کے بعد پیغمبر صلی اللہ علیہ و آلہ وسلم کو واسطہ اور وسیلہ قرار دیتے ہوئے کہو:
«اللهم انى اسئلك واتوجه اليك بنبينا محمد نبى الرحمة يا محمد انى اتوجه بك الى ربى فتقضى لى حاجتى».

اے خدا! میں تجھ سے سوال کرتا ہوں اور تجھ سے متوجہ ہو رہا ہوں ہمارے پیغمبر محمد ﷺ(جو پیغمبر رحمت ہیں ) کے وسیلے سے  اے محمد ﷺمیں آپ کے وسیلے سے خدا کی طرف متوجہ ہورہا ہوں تاکہ میری حاجت پوری ہوجائے۔

۴۔ عمر کے زمانہ خلافت میں خشک سالی ہوئی۔ بلال بن حرث پیغمبراکرم ﷺکی قبر مبارک پر گئے اور کہا:
     «يا رسول الله استسق لأمتك فانهم هلكوا».

 اے خدا کے رسول صلی اللہ علیہ وآلہ وسلم! اپنی امت کے لئے بارش کی دعا کیجئے کہ وہ ہلاک ہونے کے قریب ہیں۔

۵۔ محمد بن حرب ہلالی سے منقول ہے کہ کہتے ہیں: میں پیغمبراکرم ﷺکی قبر مبارک کے پاس بیٹھا ہوا تھا، ایک عرب آیا اور کہنے لگا: اے خدا کے رسول صلی اللہ علیہ وآلہ وسلم! آپ پر درود و سلام ہو! خداوند تعالی نے آپ پر جو کتاب نازل کی ہے اس میں فرمایا ہے:
«(وَ لَوْ أَنَّهُمْ إِذْ ظَلَمُوا أَنْفُسَهُمْ جاءوكَ فَاسْتَغْفَرُوا اللهَ وَاسْتَغْفَرَ لَهُمُ الرَّسُولُ لَوَجَدُوااللهَ تَوّاباً رَحِيماً)
 وقد جئتك مستغفراًمن ذنبى مستشفعا بك الى ربى)»

اور اب میں آپ کے پاس حاضر ہوا ہوں ایسی حالت میں کہ اپنے گناہوں سے توبہ کررہا ہوں اور آپ کو خداوند تعالی کے سامنے اپنا شفیع قرار دے رہا ہوں۔

۶۔ عباسی خلیفہ ابو جعفر منصور نے امام مالک بن انس  سے پیغمبراکرم ﷺکی قبر مبارک کی کیفیت اور طریقے کے بارے میں دریافت کیا کہ کیا پیغمبراکرم ﷺکی قبر مبارک کی زیارت کرتے وقت اپنا رخ قبلے کی طرف رکھنا چاہیٔے یا پیغمبراکرم ﷺکی قبر مبارک کی طرف؟ مالک بن انس نے جواب میں کہا: 

«لم تصرف وجهك عنه وهو وسيلتك ووسيلة ابيك آدم الى الله يوم القيامة بل استقبله واستشفع به فيشفعك الله» قال الله تعالى:   (وَلَوْ أَنَّهُمْ إِذْ ظَلَمُوا أَنْفُسَهُمْ جاءوكَ...).

 تم کیوں ان سے اپنا رخ پھیرتے ہو؟جب کہ  وہ قیامت کے دن خداوند تعالی کے دربار میں تمہارا اور تمہارے باپ آدم علیہ السلام کا وسیلہ ہیں۔ اپنا رخ ان کی طرف رکھو اور انہیں اپنا شفیع قرار دو کیونکہ خداوند تعالی تمہارے بارے میں ان کی شفاعت کو قبول کرے گا۔ خداوند تعالی فرماتا ہے: (وَلَوْ أَنَّهُمْ إِذ ظَلَمُوا أَنْفُسَهُمْ جاءوكَ...)

۷۔ امام شافعی سے پیغمبراکرم ﷺکے اہل بیت علیہم السلام کے بارے میں درج ذیل دو اشعار منقول ہیں جن میں امام شافعی اہل بیت علیہم السلام سے متوسل ہوئے ہیں:

آل النبى ذريعتى *** وهموا اليه وسيلتى
ارجوبهم اعطى غدا *** بيدى اليمين صحيفتى

ترجمہ: پیغمبر اکرم ﷺکا خاندان خدا کی طرف میرا وسیلہ ہیں۔ میں ان کے وسیلے سے امید کرتا ہوں کہ کل قیامت کے دن میرا نامہ اعمال میرے سیدھے ہاتھ میں دیا جائے۔

اسی طرح علی بن میمون امام شافعی سے نقل کرتے ہوئے کہتا ہے کہ وہ ابوحنیفہ کی قبر کی زیارت کے لئے جایا کرتے تھے اور کہتے تھے: 

اذا عرضت لى حاجة صليت ركعتين وجئت الى قبره وسألت الله الحاجة عنده.

 جب مجھے کسی چیز کی حاجت پیش آتی ہے تو میں دو رکعات نماز ادا کرتا ہوں۔ ان کی قبر کی زیارت کے لئے چلا جاتا ہوں اور وہاں خدا سے اپنی حاجت طلب کرتا ہوں۔

۸۔ حسن بن ابراهيم ابوعلى الخلال جو اپنے زمانے میں حنابلہ کے شیخ تھے، کہتے تھے:

«ما همّنى أمر فقصدت قبر موسى بن جعفر فتوسلت به الاّ سهل الله لى ما احب».

 مجھے آج تک کسی ایسی پریشانی کا سامنا نہیں ہوا مگر یہ کہ میں موسی ابن جعفر علیھما السلام کی قبر مبارک پر گیا اور ان سے متوسل ہوا، تو خداوند تعالی نے ہر وہ چیز میرے اختیار میں رکھی جو میں اس سے چاہتا تھا۔

۹۔ ابوبكر محمد بن مؤمل کہتا ہے: ہم امام اهل حديث ابوبكر بن خزيمه، اس کے ایک ہمدم  ابوعلى الثقفى اور ایک بڑی تعداد پر مشتمل مشائخ کے ساتھ حضرت علی بن موسی الرضا علیھما السلام کی قبر مبارک کی زیارت کی غرض سے طوس گئے۔

«فرأيت من تعظيمه يعنى ابن خزيمه لتلك البقعة وتواضعه لها وتضرعه عندها ما تحيرنا».

ترجمہ: اس بقعے کے بارے میں ابن خزیمہ کی تواضع اور یہاں ان کی تضرع دیکھ کر ہم حیرت میں پڑگئے۔

 مذکورہ نمونے تاریخ و حدیث کی بہت سی کتابوں میں مذکور ہیں جو اس بات کی دلیل ہے کہ اصحاب و تابعين اور علما و ائمه فقه و حديث ہمیشہ اپنی زندگی میں اولیاء اللہ سے متوسل ہوا کرتے تھے اور خداوند تعالی سے اپنی حاجتیں مانگتے وقت انہیں اپنا وسیلہ قرار دیتے تھے۔ اس لئے صحابہ اور تابعین کے زمانے کے بعد سے اب تک مسلمانوں کی زندگیوں کا مطالعہ نہ صرف ہمیں توسل کے شرعی جواز کے بارے میں بتاتا ہے بلکہ اس عمل سے توسل کے مستحب ہونے کے بارے میں بھی واضح نشانیاں ہمارے ہاتھ آتی ہیں۔

۳۔ اولیاء اللہ کی نشانیوں سے متبرک ہونا
اولیاء اللہ سے دوستی  اور ان سے اپنی محبت کا اظہار کرنا یہ سوچ کر کہ وہ خداوند تعالی کے صالح ترین اور پسندیدہ ترین بندوں میں سے ہیں، ایک شائستہ اورنیک عمل ہے جو اپنی جگہ آپ ہی خداوند تعالی کا قرب پانے کی طرف ایک مثبت قدم کی حیثیت رکھتا ہے۔ خداوند تعالی نے خود ہی اپنے نیک بندوں کے ساتھ وعدہ کیا ہے کہ وہ ان کی محبت کو دیگر تمام انسانوں کے دلوں میں قرار دے گا:

(إِنَّ الَّذِينَ آمَنُوا وَ عَمِلُوا الصّالِحاتِ سَيَجْعَلُ لَهُمُ الرَّحْمنُ وُدًّا).

ترجمہ: بیشک جو لوگ ایمان لائے اور انہوں نے نیک اعمال انجام دیئےعنقریب رحمان لوگوں کے دلوں میں ان کی محبت پیدا کردے گا۔
ہم سب جانتے ہیں کہ محبت ایک قلبی اور باطنی امر کا نام ہے جس میں ظاہری نام و نمود کا کوئی شائبہ موجود نہیں ہوتا۔ لیکن اس کے اظہار کے لئے ایسی راہوں سے وارد ہونا چاہیٔے جو عقلاء کے درمیان رائج ہیں۔ ہاں! ایسی کسی بھی راہ سے پرہیز کرنا لازمی ہے جسے شارع مقدس نے حرام یا ممنوع قرار دیا  ہو۔
اولیاء اللہ، پاک انسانوں اور خداوند تعالی کے دربار میں اعلی مقام پر فائز انسانوں سے اپنی محبت کے اظہار کا ایک راستہ جس سے شارع مقدس نے بھی منع نہیں کیا، یہ ہے کہ انسان ان سے اور ان سے متعلق ہر چیز سے تبرک حاصل کرے اور ہر اس چیز کا احترام کرے جسے دیکھ کر انسان کو ان کی یاد آتی ہے۔

جس طرح ہمارا حجر الاسود کا بوسہ لینا، کعبہ کا طواف کرنا اور نماز کے عنوان سے مختلف افعال اور اذکار کا انجام دینا خالق حقیقی کے سامنے اپنی عبودیت اور تذلل کا اظہار ہوتا ہے، بالکل اسی طرح اولیاء اللہ سے تبرک حاصل کرنا اور ان کا احترام کرنا بھی ان  کے لئے ہماری دلی محبت کے اظہار کا ذریعہ ہوگا جن کی محبت خود خدا نے ہم پر واجب قرار دی ہے۔
یہی سبب ہے کہ ہم دیکھتے ہیں کہ رسول اللہ ﷺکے اصحاب آپﷺکی رحلت کے بعد بھی نہ صرف ان کے لئے بلکہ ان سے متعلق ہر چیز کے لئے احترام کا جذبہ رکھتے تھے اور ان سے تبرک کی جستجو کرتے تھے۔ اس کی مثال یعقوب پیغمبر علیہ السلام کی ہے جنہوں نے اپنے بیٹے یوسف کے بھیجے ہوئے لباس کو محبوب کی نشانی سمجھ کر اپنی نابینا آنکھوں سے لگایا تو ان کی آنکھوں کی روشنی واپس آگئی۔

اب اس بارے میں چند روایات ملاحظہ فرمایئں
۱۔ عن عون بن ابى جحيفة عن ابيه قال اتيت النبى(صلى الله عليه وآله):
«وهو فى قبة حمراء من آدم ورأيت بلالاً اخذ وضوء النبى(صلى الله عليه وآله) والناس يتبادرون الوضوء فمن اصاب منه شيئاً تمسح به ومن لم يصب منه شيئاً اخذ من بلل صاحبه».

ترجمہ: عون اپنے والد سے نقل کرتے ہیں کہ ایک دفعہ میں پیغمبراسلام ﷺکی خدمت میں حاضر ہوا اور انہیں کھال سے بنے ہوئے خیمے کے اندر پایا جس پر رنگ کیا ہوا تھا اور میں نے دیکھا کہ بلال پیغمبر اکرم ﷺکے وضو کا پانی ہاتھوں میں لئے ہوئے ہیں۔ لوگ وہ پانی لینے کے لئے آگے بڑھ رہے ہیں، جو بھی اس کا تھوڑا حصہ لینے میں کامیاب ہوتا ہے، اسے اپنے سر پر ڈال دیتا ہے اور جو کامیاب نہیں ہوتا، وہ اپنے ساتھی کے گیلے ہاتھوں کی رطوبت سے استفادہ کرتا ہے۔
2ـ عن ابى جحيفة قال:«خرج رسول الله(صلى الله عليه وآله): بالهاجرة الى البطحاء فتوضأ ثم صلى الظهر ركعتين والعصر ركعتين وبين يديه عنزة. قال: كان يمرّ من ورائها المارة وقام الناس فجعلوا يأخذون يديه فيمسحون بها وجوههم. قال: فاخذت بيده فوضعتها على وجهى فاذا هى ابرد من الثلج واطيب من رائحة المسك».

ترجمہ: ابی جحیفہ کہتا ہے: ایک دن ظہر کے وقت پیغمبراکرم ﷺبطحا تشریف لے گئے اور وضو فرمایا اور ظہر و عصر کی نمازوں میں سے ہر ایک دو دو رکعات انجام دیں۔ آپ کے سامنے ایک عصا رکھا ہوا تھا۔ کہتا ہے:  عصا کے دوسری طرف سے لوگ گذر رہے تھے۔ لوگ ٹھہرتے، پیغمبر اکرم ﷺکے ہاتھوں کو پکڑ کر  اپنے چہروں پر پھیرتے تھے ۔ کہتا ہے: میں نے بھی ان کے ہاتھوں کو پکڑا  اور اپنے چہرے پر پھیرا۔  میں نے دیکھا کہ آنحضرت ﷺکے مبارک ہاتھ برف سے زیادہ سرد اور مشک سے زیادہ خوشبودار تھے۔
3ـ قال ابوبردة قال لى عبدالله بن سلام: «الا اسقيك فى قدح شرب منه النبى(صلى الله عليه وآله)».

ترجمہ: ابوبردہ کہتا ہے: عبداللہ بن سلام نے مجھ سے کہا: کیا میں تمہیں اس پیالے سے میں، جس میں پیغمبرخدا ﷺپانی پیا کرتے تھے، سیراب نہ کردوں؟

یہی کاسہ عمر بن عبدالعزیز کے ہاتھوں میں آیا اور اس نے اسے اپنے پاس رکھ لیا ۔

«باب ما ذكر من درع النبى وعصاه وسيفه وقدحه وخاتمه وما استعمل الخلفاء بعده من ذلك مما لم يذكر قسمته ومن شعره ونعله وآنيته مما يتبرك اصحابه وغيرهم بعد وفاته».

ترجمہ: "جن چیزوں کا ذکر ہوا وہ مشتمل تھیں رسول اللہ ﷺکے زرہ مبارک، چھڑی، شمشیر، پیالے اور انگوٹھی پر، نیز ان چیزوں پر جنہیں خلفاء ان کے بعد استعمال کیا کرتے تھے۔ اس کے علاوہ رسول اللہ ﷺکے بال، جوتے اور برتن وہ چیزیں تھیں جن سے آپ ﷺکی رحلت کے بعد بھی صحابی اور غیر صحابی متبرک ہوتے تھے۔" اس کے بعد بخاری اسی باب کے نیچے مختلف روایات کا ذکر کرتے ہیں ۔

4ـ عن سلمة بن الاكوع قال: «بايعت النبى(صلى الله عليه وآله) بيدى هذه فقبلناها فلم ينكر ذلك».

ترجمہ: سلمی بن اکوع کا کہنا ہے: "میں نے اپنے اسی ہاتھ سے پیغمبر خداﷺکے مبارک ہاتھوں پر بیعت کی اور پھر انہیں بوسہ دیا اور انہوں نے اعتراض نہ فرمایا۔
5ـ جاء الأشج يمشى حتى أخذ بيد النبى(صلى الله عليه وآله)فقبلها فقال له النبى اما ان فيك لخلقين يحبهما الله ورسوله...»

ترجمہ: اشج جا رہا تھا یہاں تک کہ اس نے پیغمبراکرم ﷺکے ہاتھوں کو تھاما اور اس کا بوسہ لیا۔ پیغمبر اسلام ﷺنے اس سے فرمایا: تجھ میں دو ایسی خاصیتیں پائی جاتی ہیں، جسے خدا اور اس کا پیغمبرﷺ دوست رکھتا ہے۔

6ـ عن يحيى بن الحارث قال: «لقيت واثلة بن الأسقع فقلت: بايعت بيدك هذه رسول الله(صلى الله عليه وآله)؟ فقال: نعم. قلت: اعطنى يدك اقبلها فاعطانيها فقبلتها».

ترجمہ: یحیی بن حارث کہتا ہے: میں نے واثلہ بن اسقع سے ملاقات کی اور کہا: کیا تم نے اپنے انہیں ہاتھوں سے پیغمبر اسلام ﷺکے دست مبارک پر بیعت کی ہے ؟ اس نے کہا: ہاں! میں نے کہا: اپنا ہاتھ دو تاکہ اسے چوم  لوں۔ اس نے اپنا ہاتھ دیا اور میں نے اس پر بوسہ دیا۔ ہے 
7ـ عن ابى جدعان قال ثابت لأنس: «أمسست النبى(صلى الله عليه وآله) بيدك؟ قال: نعم. فقبّلها».

ترجمہ: ابو جدعان کہتا ہے کہ ثابت نے انس سے کہا: کیا تم نے اپنے ہاتھوں سے پیغمبرخدا ﷺکو لمس کیا ہے؟ اس نے کہا: ہاں! پھر اس نے اس کے ہاتھ کو چھوما۔

8ـ عن عمار بن ابى عمار ان زيد بن ثابت ركب يوماً فأخذ ابن عباس بركابه. فقال: «تنح يا ابن عم رسول الله. فقال: هكذا امرنا ان نفعل بعلمائنا وكبرائنا. فقال زيد: ارنى يدك. فأخرج يده فقبلها فقال: هكذا امرنا ان نفعل بأهل بيت نبينا».

ترجمہ: ایک دن زید بن ثابت اپنے گھوڑے پر سوار تھا، ابن عباس نے گھوڑے کی لگام تھامی۔ اس نے کہا: اے رسول اللہ ﷺکے چچازاد بھائی! گھوڑے کی لگام چھوڑ دیں۔ پھر ابن عباس نے کہا: ہمیں یہی سکھایا گیا ہے کہ اپنے علماء اور بزرگوں کے ساتھ اسی طرح برتاؤ کریں۔ زید نے کہا: مجھے اپنے ہاتھ دکھاؤ۔ ابن عباس اپنے ہاتھ باہر لائے۔ اس کے بعد زید نے ان کے ہاتھوں پر بوسہ دیا اور کہنے لگا: ہمیں بھی یہ سکھایا گیا ہے کہ پیغمبرگرامی ﷺکے اہل بیت کے ساتھ یوں برتاؤ کریں۔
9ـ عن على(عليه السلام) قال: «لما رمس رسول الله(صلى الله عليه وآله) جائت فاطمة(عليها السلام) فوقفت على قبره و اخذت قبضة من تراب القبر ووضعت على عينيها وبكت».

ترجمہ: علی بن ابی طالب علیہ السلام سے منقول ہے کہ: جب پیغمبر خدا ﷺکی تدفین کی گئی، جناب فاطمہ سلام اللہ علیہا آئیں اور ان کی قبر مبارک کے پاس کھڑی ہوئیں۔ انہوں نے قبر مبارک کی تھوڑی سی مٹی اٹھاکر اپنی آنکھوں پر رکھی اور رونے لگیں۔
10ـ عن ابى الدرداء: «انّ بلالاً رأى فى منامه النبى(صلى الله عليه وآله) وهو يقول له: ما هذه الجفوة يا بلال اما آن لك ان تزورنى يا بلال؟ فانتبه حزينا وجلاً خائفاً فركب راحلته وقصد المدينة واتى قبر النبى(صلى الله عليه وآله) فجعل يبكى عنده ويمرّغ وجهه عليه واقبل الحسن والحسين فجعل يضمهما على صدره ويقبلهما».

ترجمہ: بلال نے پیغمبراکرم ﷺکو عالم خواب میں دیکھا جو ان سے کہہ رہے تھے: یہ کیا ظلم ہے اے بلال (جو تم کر رہے ہو)! کیا وہ وقت نہیں آیا کہ تم میری زیارت کرو؟ بلال خواب سے بیدار ہوا اس حالت میں کہ غمگین تھے۔ اس کے بعد اپنے گھوڑے پر سوار ہوکر مدینہ کی طرف جانے کا ارادہ کیا۔ پیغمبرخدا ﷺکی قبر مبارک پر پہنچ کررونے لگے اور اپنے چہرے پر پیغمبر اسلام ﷺکی قبر مبارک کی مٹی ملنے لگے۔ پھر حسن اور حسین علیہم السلام آئے، انہیں بھی گلے لگایا اور بوسہ لیا۔
11ـ عن داود بن ابى صالح قال: «أقبل مروان يوماً فوجد رجلاً واضعاً وجهه على القبر فقال: أتَدرى ما تصنع؟ فاقبل عليه فاذاً هو ابوايوب. فقال: نعم جئت الى رسول الله ولم آت الحجر. سمعت رسول الله(صلى الله عليه وآله) يقول: لاتبكو على الدين اذا وليه أهله ولكن ابكوا على الدين اذا وليه غيراهله».

ترجمہ: ایک دن مروان کی نظر ایک ایسے شخص پر پڑی جو اپنا چہرہ (پیشانی) حضور صلی اللہ علیہ و آلہ وسلم کی قبر مبارک پر رکھےہوا تھا۔ مروان نے کہا: کچھ معلوم بھی ہے کہ تم کیا کررہے ہو؟ اس شخص نے اپنا سر اٹھایا۔ مروان نے دیکھا کہ وہ شخص ابوایوب انصاری تھے۔ انہوں نے مروان کے جواب میں کہا: ہاں، مجھے معلوم ہے میں کیا کررہا ہوں! میں یہاں ان پتھروں کے لئے نہیں آیا بلکہ رسول اللہ صلی اللہ علیہ و آلہ وسلم کے لئے آیا ہوں۔ میں نے رسول اللہ صلی اللہ علیہ و آلہ وسلم سے سن رکھا ہے کہ فرماتےتھے : "اگر کوئی قابلیت رکھنے والا دین کا حاکم مقرر ہو تو مت روؤ، بلکہ اس وقت دین پر گریہ کرنا  جب کوئی نااہل دین کا حاکم مقرر ہو"۔
12ـ ذكر الخطيب بن جملة: «ان ابن عمر كان يضع يده اليمنى على القبر الشريف وان بلالاً وضع خديه عليه ايضاً».

ترجمہ: خطیب بن جملہ کہتا ہے: ابن عمر اپنا دایاں ہاتھ پیغمبراکرم ﷺکی قبر مبارک پر رکھتا تھا۔ اسی طرح بلال بھی اپنا چہرہ اس (قبر مبارک) پر رکھتے تھے۔

13ـ عن ابراهيم بن عبدالرحمن: «انه نظر الى ابن عمر وضع يده على مقعد النبى(صلى الله عليه وآله)من المنبر ثم وضعها على وجهه».

ترجمہ: ابراہیم بن عبدالرحمن سے منقول ہے کہ: اس نے دیکھا کہ عمر اپنے ہاتھوں کو منبر پر وہاں رکھتے تھے جہاں پیغمبراکرم ﷺبیٹھا کرتے تھے اور پھر اپنے ہاتھوں کو اپنے چہرے پر پھیرتے تھے۔
14ـ عن عبدالله بن احمد بن حنبل قال: «سألت ابى عن الرجل يمسّ منبر رسول الله(صلى الله عليه وآله)ويتبرك بمسه ويقبله ويفعل بالقبر مثل ذلك رجاء ثواب الله تعالى. قال: لا بأس به».

ترجمہ: عبداللہ بن احمد بن حنبل کہتا ہے: میں نے اپنے والد سے ایک ایسے آدمی کے بارے میں دریافت کیا جو پیغمبرخدا ﷺکے منبر کو مس کرتا ہے اور اس سے متبرک ہوتا ہے اور اسے چومتا ہے۔ نیز پیغمبر اسلام ﷺکی قبر مبارک کے ساتھ بھی کچھ ایسا ہی کرتا ہے اور وہ یہ تمام کام خداوند تعالی کی طرف سے ملنے والے ثواب کے لئے انجام دیتا ہے۔ انہوں نے کہا: کوئی بات نہیں!

ان تمام احادیث سے معلوم ہوتا ہے کہ انبیاء اور اولیاء اللہ کے آثار سے متبرک ہونا پیغمبرخدا صلی اللہ علیہ وآلہ وسلم، تابعین اور صحابیوں کے زمانے میں ایک معمولی اور رائج عمل تھا۔ پیغمبرگرامی ﷺاور صحابیوں میں سے کسی نے بھی کبھی بھی کسی کو بھی اس عمل سے نہیں روکا اور یہ عمل ایک طرح سے ان کے احترام کی ایک قسم سمجھا جاتا تھا۔
۴۔اولیاء اللہ کی قبروں کی زیارت
انبیاءؑ، اولیاء اللہ اور خداوند تعالی کے صالح بندوں کی قبروں پرجانا، ان کی معنوی شخصیتوں کے بارے میں غور و فکر کرنا اور اس بارے میں سوچنا کہ وہ کس طرح تہذیب نفس اور ایمان و تقوا کی وجہ سے قرب الہی کے اس اعلی درجہ پر فائز ہوئے، کئی تربیتی فوائد رکھتا ہے۔ یہ عمل انسانوں کو ان اقدار، اصولوں اور تعلیمات کی یاد دلاتا ہے جن کی خوشخبری اولیاء اللہ ہمیشہ دیتے رہے ہیں۔
اسی طرح اولیاء اللہ کی قبروں کی زیارت غفلت کے پردوں کو ہٹا دیتی ہے اور انسانوں کو ایک ایسی فرصت سے نوازتی ہے جس میں وہ اپنی موت اور آخرت کے بارے میں سوچ سکتے ہیں اور اس طرح قیامت کے دن کی یاد ان کے ذہنوں میں تازہ ہوجاتی ہے۔ قیامت کے دن کی یاد ایمان کی تقویت، الہی دستورات پر عمل پیرا ہونے اور گناہوں سے بچنے میں کلیدی کردار ادا کرتی ہے۔ انبیاءؑ اور اولیاء اللہ وہ تھے جنہوں نے اپنی پوری زندگی  آخرت کی یاد میں بسر کی۔
خداوند تعالی نے قرآن کریم میں ابراہیم، اسحق اور یعقوب علیہم السلام – یعنی اپنے تین پیغمبروں – کا ذکر کرتا ہے اور ان کی تعریف کے لئے ذیل کے الفاظ استعمال کرتا ہے:
(وَ اذْكُرْ عِبادَنا إِبْراهِيمَ وَ إِسْحاقَ وَ يَعْقُوبَ أُولِي اْلأَيْدِي وَاْلأَبْصارِ إِنّا أَخْلَصْناهُمْ بِخالِصَة ذِكْرَى الدّارِ)

ترجمہ: اے پیغمبرﷺ ہمارے بندے ابراہیم  اسحاق اور یعقوب  کا ذکر کیجئے جو صاحبانِ قوت اور صاحبانِ بصیرت تھے۔ ہم نے ان کو آخرت کی یاد کی صفت سے ممتاز قرار دیا تھا۔

اہل قبور کی زیارت کا اصل مقصد مرنے والے لوگوں کی موت سے عبرت حاصل کرنا اور عالم آخرت کو یاد کرنا ہے۔ یہ بات پیغمبر خداﷺسے منسوب مختلف احادیث میں بیان ہوئی ہے اور ہم جلد ہی ان میں سے بعض کا ذکر کریں گے۔ 
دراصل یہی تربیتی آثار اور معنوی خصوصیات ہیں جنہوں نے اسلام کی نظر میں قبور کی زیارت کو مستحب اعمال میں سے قرار دیا ہے اور یہی وجہ ہے کہ پیغمبراسلام ﷺنے خود ہی اس  کا حکم فرمایا ہے۔ آپﷺ خود اہل قبور کی زیارت کے لئے جاتے تھے اور اپنے صحابیوں کو اموات کو سلام کرنے کے آداب سکھاتے تھے۔ 

لیکن مختلف احادیث سے یوں محسوس ہوتا ہے کہ پیغمبراسلام ﷺپہلے اہل قبور کی زیارت سے نہی فرمایا کرتے تھے، لیکن بعد میں یہ ممانعت ختم کردی گئی اور آپ ﷺنے لوگوں کو اہل قبور کی زیارت کا حکم دیا۔ 

جب پہلے پہل آپ ﷺ نے لوگوں کو اہل قبور کی زیارت سے منع فرمایا تو شاید اس کی وجہ یہ تھی کہ وہ اہل قبور تمام کے تمام مشرک اور بت پرست تھے اور آپ ﷺچاہتے تھے کہ مسلمانوں اور بت پرستوں کے درمیان ہر قسم کا رابطہ ختم کردیں۔ اس کی ایک خاص وجہ یہ بھی تھی کہ چونکہ لوگوں کو مسلمان ہوئے زیادہ عرصہ نہ گزرا تھا اس لئے اس بات کا بھی بہت امکان تھا کہ وہ اپنے مرنے والوں کی قبروں پر جاکر شرک آمیز الفاظ منہ سے نکالتے۔ لیکن بعد  میں جب اسلام کو استحکام حاصل ہوا اور لوگوں کے درمیان توحید کی بنیادیں مضبوط سے مضبوط تر ہوتی گئیں، اور دوسری طرف مسلمانوں کی تعداد میں بھی خاطر خواہ اضافہ ہوا اور ان کی ایک تعداد اس دنیا سے کوچ کرگئی، تو پیغمبراکرم ﷺنے اہل قبور کی زیارت کی ممنوعیت ختم کردی اورلوگوں کو حکم دیا کہ وہ اہل قبور کی زیارت کے لئے جائیں اور اس عمل کے تربیتی پہلوؤں سے استفادہ کریں۔

اب ہم آپ کی توجہ اس موضوع سے متعلق چند احادیث کی طرف مبذول کراتے ہیں اور یہ نکتہ بھی واضح کرتے ہیں کہ ان احادیث میں "نہی" کے بعد "امر" کی وجہ صرف اس عمل کو مشروعیت بخشنا نہیں تھا بلکہ اس کی اصل وجہ یہ تھی کہ پیغمبرخدا ﷺچاہتے تھے کہ اس طرح قبور کی زیارت کے فوائد بیان کرکے اس عمل کے پسندیدہ اور مستحب ہونے کی دلیل پیش کریں۔
1ـ عن بريدة قال قال رسول الله(صلى الله عليه وآله): «قد كنت نهيتكم عن زيارة القبور فزوروها فانها تذكر الآخرة».

ترجمہ: بریدہ کہتا ہے: پیغمبراکرم ﷺفرماتے ہیں: میں نے تمہیں قبور کی زیارت سے منع کیا تھا۔ آج کے بعد زیارت کرو کہ (یہ عمل) تمہیں آخرت کی یاد دلاتا ہے۔

2ـ عن انس قال قال رسول الله(صلى الله عليه وآله): «كنت نهيتكم عن زيارة القبور الا فزوروها فانها ترق القلب وتدمع العين وتذكر الآخرة ولا تقولوا هجراً».

ترجمہ: انس کہتا ہے: پیغمبراکرم ﷺنے فرمایا: میں نے تمہیں قبور کی زیارت سے منع کیا تھا۔ آج کے بعد زیارت کرو کہ (یہ عمل) دلوں کو نرم اور آنکھوں کو رونے پر آمادہ کرتا ہے اور تمہیں آخرت کی یاد دلاتا ہے۔ لیکن یاد رکھو (کہ قبور کے پاس کھڑے ہوکر) فضول باتیں مت کرو۔
3ـ عن انس قال قال رسول الله(صلى الله عليه وآله): «نهيتكم عن زيارة القبور فزوروها فانها تذكركم الموت».

ترجمہ: انس کہتا ہے: پیغمبر اسلام ﷺنے فرمایا: میں نے تمہیں قبور کی زیارت سے منع کیا تھا۔ آج کے بعد زیارت کرو کہ (یہ عمل) تمہیں موت کی یاد دلاتا ہے۔

اس قسم کی بے شمار روایات موجود ہیں جنہیں صاحبان صحاح، سنن اور مسانید نے نقل کیا ہے جن میں سے بعض میں زیارت کے آداب اور  زیارت کے لئے جانے والا انسان کس طرح صاحب قبر کو سلام کرے اور سلام کرنے کے بعد کیا کہے، بھی بیان ہوئے ہیں۔

پیغمبر اکرم ﷺکی قبر مبارک کی زیارت
ایسی روایات کے علاوہ بھی جن میں عام طور پر قبور کی زیارت  ایک مستحب عمل کے طور پر بیان ہوئی ہے، بہت سی دیگر روایات ہیں جن میں پیغمبرخدا ﷺکی قبر مبارک کی زیارت کو ایک مستحب عمل قرار دیا گیا ہے۔ ہم یہاں ان میں سے چند ایک بیان کریں گے، لیکن ان کے بیان سے پہلے کہتے چلیں کہ خداوند تعالی نے قرآن کریم میں گناہگاروں کو حکم دیا ہے کہ وہ پیغمبراکرم ﷺکی خدمت میں حاضر ہوں اور نہ صرف خود استغفار کریں بلکہ پیغمبراکرم ﷺسے درخواست کریں کہ وہ بھی ان کی مغفرت کے لئے خدا سے دعا مانگیں۔
 خداوند تعالی قرآن میں ایک اور مقام پر ایسے لوگوں کی تعریف کرتا ہے جو خداوند تعالی اور اس کے پیغمبرﷺ کی طرف ہجرت کرنے کی نیت سے اپنے گھروں سے نکلتے ہیں۔
 دوسری طرف ہم یہ بھی جانتے ہیں کہ اس عمل میں پیغمبراکرم ﷺکی حیات یا ممات سے کوئی فرق نہیں پڑتا کیونکہ آپ ﷺاپنی رحلت کے بعد بھی اپنی امت کے تمام افعال اور اعمال سے پوری طرح آگاہ ہیں۔ یہ حقیقت ایک صحیح حدیث میں یوں بیان ہوئی ہے:
عن عبدالله بن مسعود عن النبى(صلى الله عليه وآله) قال: «ان لله ملائكة سيّاحين يبلغون عن امتى السلام. قال وقال رسول الله(صلى الله عليه وآله): حياتى خير لكم تحدثون وتحدث لكم ووفاتى خير لكم تعرض علىّ اعمالكم فما رأيت من خير حمدت الله عليه وما رأيت من شر استغفرت الله لكم».

ترجمہ: ابن مسعود پیغمبراکرم ﷺسے نقل کرتے ہوئے کہتےہیں کہ پیغمبراکرم ﷺنے فرمایا: خدا کے بعض فرشتے ایسے ہیں جو ہمیشہ سفر میں رہتے ہیں اور میری امت کا سلام مجھ تک پہنچاتے ہیں۔ اسی طرح فرمایا: میری زندگی تم لوگوں کے لئے خیر (کا منبع) ہے کہ (میری حیات کے دوران) ہم آپس میں گفتگو کرسکتے ہیں۔ اور میری موت تمہارے لئے خیر (کا منبع) ہے کہ تم لوگوں کے اعمال کی خبر مجھ تک پہنچتی رہتی ہے، اگر میں نے ان میں کوئی اچھا عمل پایا تو اس کے لئے خداوند تعالی کا شکر ادا کروں گا اور اگر کوئی برا عمل دیکھا تو اس کے لئے خدا کے حضور تمہارے لئے مغفرت کی دعا کروں گا۔ 
اس حدیث میں بیان ہونے والے موضوع کو دیکھتے ہوئے کہا جاسکتا ہے کہ جس طرح پیغمبراکرم ﷺکی ذات حیات کے دوران منبع خیر تھی، آپ ﷺکی وفات کے بعد بھی منبع خیر ہی رہے گا۔ اور اپنی رحلت کے بعد بھی آپ ﷺاپنی امت کے تمام افعال اور اعمال کو دیکھ رہے ہیں اور ان سے پوری طرح باخبر ہیں۔ جس طرح اپنے زمانہ حیات میں آپ ﷺگنہگاروں کی خطائیں بخشوانے کے لئے خداوند تعالی کی بارگاہ میں ان کے لئے مغفرت کی دعا مانگتے تھے، اپنی رحلت کے بعد بھی بالکل اسی طرح ان کی خطائیں معاف کرانے کے لئے ان کے لئے استغفار کرتے ہیں۔ اس لئے آپ ﷺکی رحلت سے اس موضوع پر کوئی خاص فرق پڑنے والا نہیں ہے۔ لہذا پیغمبراکرم ﷺکی رحلت کے بعد ان کی قبر مبارک پر جاکر ان سے اپنے لئے استغفار کی درخواست کرنے کی مثال بالکل ویسے ہے جس طرح ہم ان کی زندگی میں ان کے حضور حاضر ہوکر ان سے اپنے گناہوں کی بخشش کی درخواست کریں۔ وہ تمام آیات جن میں اپنی خطاؤں کو بخشوانے کے لئے پیغمبراکرم ﷺسے رجوع کرنے کو ایک پسندیدہ عمل کہا گیا ہے، ان کا اطلاق پیغمبراکرم ﷺکی قبر گرامی کی زیارت پر بھی ہوتا ہے۔ 
اس کے علاوہ بھی بہت سی احادیث ایسی ہیں جو مختلف ذرائع سے پیغمبراکرم ﷺکی قبر مبارک کی زیارت کو  ایک مستحب عمل قرار دینے کوبیان کرتے ہیں۔ یہاں ہم چند مثالیں پیش کر رہے ہیں:
1ـ عن عبدالله بن عمر قال قال رسول الله(صلى الله عليه وآله): «من زار قبرى وجبت له شفاعتى».

ترجمہ: پیغمبراکرم ﷺنے فرمایا: جو کوئی میری قبر کی زیارت کرے مجھ پر اس کی شفاعت واجب ہوجاتی ہے۔

2ـ عن عبدالله بن عمر قال قال رسول الله(صلى الله عليه وآله): «من حج فزار قبرى بعد موتى كان كمن زارنى فى حياتى».

ترجمہ: پیغمبراکرم ﷺنے فرمایا:جو کوئی حج کی زیارت کے بعد میری رحلت کے بعد میری زیارت کرے، تو اس کی مثال ایسی ہوگی گویا اس نے میری حیات کے دوران میری زیارت کی ہے۔

3 ـ عن حاطب بن ابى بلتعه قال قال رسول الله(صلى الله عليه وآله): «من زارني بعد موتي فكأنما زارني في حياتي».

ترجمہ: پیغمبراکرم ﷺنے فرمایا:جو کوئی میری رحلت کے بعد میری زیارت کرے، گویا اس نے میری حیات میں میری زیارت کی ہے۔

پیغمبراکرم ﷺکی قبر مبارک کی زیارت کے بارے میں احادیث اور روایات کی کتابوں میں چند لفظی تبدیلوں کے ساتھ بہت سی ملتی جلتی احادیث بیان کی گئی ہیں۔ اور گذشتہ کئی قرنوں سے اہل حدیث کے ماہرین نے انہیں مختلف انداز سے پیش کیا ہے اور اس بارے میں بیان ہونے والی احادیث کی تعداد کو دیکھتے ہوئے ان کی صحت پر ہرگز  شک نہیں کیا جاسکتا۔
اسی طرح صحابہ کے زمانے کے بعد تمام مسلمانوں کی سوانح  کا مطالعہ بتاتا ہے کہ وہ پورے شوق و ذوق کے ساتھ دور دراز کے علاقوں سے پیغمبراکرم ﷺکی قبر مبارک کی زیارت کے لئے آتے تھے اور انہیں اپنے اور خداوند تعالی کے درمیان بخشش کا وسیلہ قرار دیتے تھے۔

قبور کی زیارت کے لئے کئے جانے والے سفر
جیسا کہ ہم پہلے ہی بیان کرچکے ہیں کہ مومنین، اولیاء اللہ کے قبور خصوصاً پیغمبراکرم ﷺکی قبر مبارک کی زیارت کرنا ایک مستحب عمل ہے جس کے بارے میں صحیح روایات میں حکم دیا گیا ہے۔ اس لئے اگر کوئی شخص کسی شہر سے کسی دوسرے شہر کی طرف سفر کرے اور اس کا مقصد صرف اور صرف قبور کی زیارت کرنا ہو، تو اس کا یہ سفر بھی مستحب کہلائے گا چونکہ وہ ایک مستحب عمل کی انجام دہی کے لئے سفر پر نکلا ہے۔

جب مختلف احادیث اور روایات کی روشنی میں قبور کی زیارت کے لئے کئے جانے والے سفر کی شرعی طور پر اجازت ہے  اور  ایک مستحب عمل ہے ، تو پھر کوئی فرق نہیں پڑتا کہ اپنے گھر سے باہر نکلے کسی ایسی قبر کی زیارت کے لئے جو اس کے اپنے شہر میں واقع ہو، یا پھر کسی ایسی مقدس قبر کی زیارت کی غرض سے  نکلےجو کسی اور شہر میں واقع ہو۔ بہرحال اس کی مسافت کا اصل مقصد قبور کی زیارت کرنا ہے تو اس سے کوئی فرق نہیں پڑتا کہ وہ کم فاصلہ طے کرے یا زیادہ۔ دونوں صورتوں میں اس کا اصل مقصد زیارت کے لئے گھر سے نکلنا ہوگا جس کا ثواب بھی ایک سا ہوگا۔
اس بارے میں بھی مختلف احادیث موجود ہیں جن سے واضح طور پر قبور کی زیارت کے لئے کئے جانے والے سفر کی مشروعیت سامنے آتی ہے۔ یہاں ہم چند مثالیں پیش کررہے ہیں:

1ـ عن ابى هريرة قال قال رسول الله(صلى الله عليه وآله) حين مرّ على شهداء احد: «أشهد ان هؤلاء شهداء عند الله يوم القيامة فأتوهم وزوروهم والذى نفسى بيده لا يسلّم عليهم احد الى يوم القيامة الاردوا عليه».

ترجمہ: ابوہریرہ کہتا ہے: جس وقت پیغمبراکرم ﷺجنگ احد کے شہداء کے جنازوں کے پاس سے گزر رہے تھے، فرمایا: میں اس بات کی گواہی دیتا ہوں کہ قیامت کے دن یہ لوگ خداوند تعالی کے نزدیک شہید کہلائے جائیں گے۔ اس لئے ان کی طرف جایا کرو اور ان کی زیارت کیا کرو۔ مجھے اس رب کی قسم جس کے قبضہ قدرت میں میری جان ہے، قیامت کے دن تک کوئی انہیں سلام نہیں کرے گا، مگر یہ کہ وہ ان کے سلام کا جواب دیں گے۔

2ـ عن طلحة بن عبيدالله قال: «خرجنا مع رسول الله(صلى الله عليه وآله) يريد قبور الشهداء... الى ان قال: فلما جئنا قبور الشهداء قال: هذه قبور اخواننا».

طلحہ بن عبیداللہ کہتا ہے: ہم پیغمبراکرم ﷺکے ساتھ باہر گئے۔ پیغمبراکرم ﷺنے شہداء کے قبور (کی طرف جانے) کا ارادہ کیا تھا۔ جب ہم شہداء کی قبروں پر پہنچے تو آپ ﷺنے فرمایا: یہ ہمارے بھائیوں کی قبریں ہیں۔
یہاں شہداء کی قبروں سے مراد جنگ احد میں کام آنے والے شہداء کی قبریں ہیں جو مدینہ سے چند کیلومیٹر کے فاصلے پر ہیں۔

3ـ «انّ بلالاً رأى فى منامه النبى(صلى الله عليه وآله) وهو يقول له: ما هذه الجفوة يا بلال اما آن لك ان تزورنى يا بلال؟ فانتبه حزينا وجلاً خائفاً فركب راحلته وقصد المدينة واتى قبر النبى(صلى الله عليه وآله) فجعل يبكى عنده ويمرّغ وجهه عليه واقبل الحسن والحسين فجعل يضمهما على صدره ويقبلهما».

ترجمہ: بلال نے پیغمبراکرم ﷺکو عالم خواب میں دیکھا جو ان سے کہہ رہے تھے: یہ کیا ظلم ہے اے بلال (جو تم کر رہے ہو)! کیا وہ وقت نہیں آیا کہ تم میری زیارت کرو؟ بلال خواب سے بیدار ہوئے اس حالت میں کہ غمگین تھے۔ اس کے بعد اپنے گھوڑے پر سوار ہوکر مدینہ کی طرف جانے کا ارادہ کیا۔ پیغمبراکرم ﷺکی قبر مبارک پر پہنچ کروہاں رونے لگے اور اپنے چہرے پر پیغمبراکرم ﷺکی قبر مبارک کی مٹی ملنے لگے۔ پھر حسن اور حسین علیہما السلام آئے، انہیں بھی گلے لگایا اور بوسہ لینے لگے۔

4ـ على بن الحسين عن أبيه قال: «كانت فاطمة تزور قبر عمّها حمزة فى كل جمعة فتصلّى وتبكى عنده».

ترجمہ: جناب فاطمہ سلام اللہ علیہا ہر جمعہ کو اپنے چچا حضرت حمزہ کی قبر کی زیارت کے لئے جایا کرتی تھیں، وہاں نماز ادا کرتیں اور روتی تھیں۔

5 ـ عن شهر بن حوشب قال لما اسلم كعب الأحبار عند عمر وهو فى بيت المقدس، فرح عمر با سلام كعب الأحبار، ثم قال: «هل لك ان تسير معى الى المدينة فتزور قبر النبى(صلى الله عليه وآله)وتتمتع بزيارته؟ قال نعم يا اميرالمؤمنين انا افعل ذلك».

ترجمہ: چونکہ کعب الاحبار عمر کی موجودگی میں مسلمان ہوا اور عمر اس وقت بیت المقدس میں موجود تھا، اس نے کعب الاحبار کے اسلام لانے پر خوش ہوکر اس سے کہا: کیا تم میرے ساتھ مدینہ آسکتے ہو تاکہ پیغمبراکرم ﷺکی قبر مبارک کی زیارت کرسکو اور ان کی زیارت سے لطف اندوز ہوسکو؟ اس نے کہا: ہاں! اے امیرالمومنین! میں ایسا ضرور کروں گا۔

مذکورہ احادیث اور مسلمانوں کی زندگیوں کے مطالعے سے یہ بات واضح ہوجاتی ہے کہ قبور کی زیارت کی شرعی طور پر اجازت دی گئی ہے اور یہ ایک مستحب عمل ہے اور جیسا کہ ہم پہلے بھی بیان کرچکے ہیں کہ قبور کی زیارت کرنا مسلماً اور احادیث کی رو سے ایک مستحب عمل ہے، پس اس مقصد کے لئے کیا جانے والا سفر بھی مستحب ہوگا۔ 
ایک چیز جس کا مطالعہ یہاں نہایت ضروری ہے وہ "شد رحال" کے نام سے معروف چند احادیث ہیں جو مختلف عبارات کے ساتھ پیغمبراکرم ﷺسے منقول ہیں۔ مثال کے لئے ایک حدیث ملاحظہ کیجئے:

عن ابى هريرة قال قال رسول الله(صلى الله عليه وآله):«لا تشد الرحال الاّ الى ثلاثة مساجد مسجدى هذا و مسجدالحرام والمسجدالأقصى».

ترجمہ: پیغمبراکرم ﷺنے فرمایا: سامان سفر نہیں بندھتا مگر تین مساجد کی طرف سفر کے لئے: میری مسجد (یعنی مسجد نبوی)، مسجد الحرام اور مسجد الاقصی۔

بعض لوگ مذکورہ بالا حدیث کو سند قرار دیتے ہوئے یہ گمان کرتے ہیں کہ انبیاء علیہم السلام، اولیاء اللہ اور حتی پیغمبراکرم ﷺکی قبر مبارک کی زیارت کرنا حرام ہے کیونکہ اس حدیث میں واضح طور پر مذکورہ تین مساجد کے علاوہ زیارت کی نیت سے کسی اور مقام کی طرف سفر کرنے سے منع کیا گیا ہے۔ حالانکہ مذکورہ حدیث میں بالکل بھی نہیں کہا گیا ہے کہ مسلمان مذکورہ سہ گانہ مساجد کے علاوہ کسی اور مقام کی زیارت کے لئے سفر نہ کرے  بلکہ یہ حدیث تو صرف اس لئے ہے تاکہ اس میں باقی تمام مقامات مقدسہ پر ان تین مساجد کی برتری دکھائی جائے اور یہ دکھایا جائے کہ ان تین مساجد میں نماز پڑھنا اور عبادت کرنا اتنا ثواب رکھتا ہے کہ اس کے لئے کوئی بھی سفر کیا جاسکتا ہے اور کوئی بھی رنج اٹھایا جاسکتا ہے۔ اور چاہیٔے کہ مسلمان ثواب کے حصول اور کسب فیض کے لئے ان تین مساجد کی طرف سفر کریں۔ بنیادی طور پر اس حدیث کی تین تعبیریں کی گئی ہیں جن میں سے کسی ایک میں بھی امر و نہی کا شائبہ نہیں پایا جاتا بلکہ ان میں بیان ہونے والی چیز صرف ایک خبر ہے۔ مذکورہ تین تعبیریں
لا تشد الرحال الاّ الى ثلاثة مساجد...
انما يسافر الى ثلاثة مساجد...
تشد الرحال الى ثلاثة مساجد...

پر مشتمل ہیں۔

اب حدیث کی عبارت پر غور کیا جائے تو واضح ہوگا کہ حدیث کا مقصد دوسرے مقامات مقدسہ کی طرف زیارت کرنے سے روکنا نہیں بلکہ حدیث میں مذکورہ تین مقامات کی دوسری تمام مساجد پر فضیلت بیان کی گئی ہے اور ہم سب اس بات سے آگاہ ہیں کہ جہاد، علم کے حصول اور حتی دنیا کی سیر کے لئے کیا جانے والا سفر اسلام کی نظر میں مستحب ہے۔ اسی طرح جو انسان حج کے لئے جاتا ہے اس پر "عرفات"، "مشعر" اور "منی" کا سفر کرنا واجب قرار دیا گیا ہے۔
اس کے علاوہ ہم دیکھتے ہیں کہ پیغمبراکرم ﷺلوگوں کو مسجد قبا (جو مدینہ سے کئی کیلومیٹر کے فاصلے پر واقع تھی) کی طرف سفر کرنے کی ترغیب دلاتے تھے اور خود بھی تقریباً ہفتے کے دن وہاں جایا کرتے تھے۔
عن سهل بن حنيف قال قال رسول الله(صلى الله عليه وآله):«من تطهر فى بيته ثم أتى مسجد قباء فصلى فيه صلاة كان له كأجر عمرة».

ترجمہ: جو شخص اپنے گھر میں اپنے آپ کو پاک کرے، اور پھر مسجد قبا جاکر اپنی نماز وہاں ادا تو اس کے لئے ایک عمرے کا ثواب  ہے۔

عن ابن عمر قال: «كان النبى يأتى مسجد قباء كل سبت ماشياً و راكباً».

ترجمہ: پیغمبراکرم ﷺ ہفتے کے دن مسجد قبا جایا کرتے تھے، کبھی پیدل اور کبھی سواری پر۔

اسی طرح پیغمبر خدا ﷺاور آپ ﷺکے بعض صحابی جنگ احد کے شہداء کے قبور کی زیارت کے لئے مدینے سے باہر نکلتے تھے اور ان کی قبروں پر حاضری دیا کرتے تھے۔ اس بارے میں موجودہ احادیث ہم پہلے ہی بیان کرچکے ہیں:
عورتوں کے لئے قبروں کی زیارت کا حکم
مردوں کی طرح عورتوں کو بھی اہل قبور کی زیارت کے لئے جانے کی اجازت ہے اور اس کے آثار اور فوائد جیسے عبرت حاصل کرنے اور آخرت کو یاد کرنے سے استفادہ کریں اور اس حکم میں بھی دوسرے بہت سے الہی احکام کی طرح مرد یا عورت کے درمیان کوئی فرق نہیں۔ ہاں اتنا ضرور ہے کہ اگر کوئی عورت قبروں کی زیارت کو مردوں کے درمیان جانے کے لئے بہانے کے طور پر استعمال کرے تو اس نے ایک حرام عمل انجام دیا ہے اور اس کے لئے اس کام کی ممانعت ہے کیونکہ اس کا یہ عمل ایک اخلاقی برائی کو وجود میں لانے کا پیش خیمہ ثابت ہوسکتا ہے جس کی روک تھام لازمی ہے۔ یہی وجہ ہے کہ پیغمبراکرم ﷺنے ان تمام عورتوں پر جو ہر گاہے بہ  گاہے قبور کی زیارت کے لئے جایا کرتی تھیں اور جن کے لئے یہ کام ایک مشغلے اور سرگرمی کی حیثیت اختیار کرچکا تھا، لعنت بھیجی ہے:
عن ابن هريرة: «ان رسول الله لعن زوارات القبور».

ترجمہ: ابوہریرہ پیغمبر خدا ﷺسے نقل کرتے ہوئے کہتا ہے کہ پیغمبراکرم ﷺنے ایسی عورتوں پر لعنت بھیجی ہے جن کا کام ہمیشہ قبور کی زیارت کرنا ہے۔

اس حدیث میں ایسی عورتوں پر لعنت کی گئی ہے جن کا شمار "زوارات" میں آتا ہے اور ہم جانتے ہیں کہ "زوارات" کا لفظ صیغہ مبالغہ کے لئے استعمال ہوتا ہے جو کثرت اور ہمیشگی پر دلالت کرتا ہے۔ اس بنا پر پیغمبراکرم ﷺکی مراد ان عورتوں سے ہے جنہوں نے قبور کی زیارت کو اپنا پیشہ بنا رکھا ہے اور جن کا کام فتنہ پروری، دوسروں کو اپنی تہمتوں کا نشانہ بنانا اور اخلاقی برائیاں پھیلانا ہے۔ 

لیکن اگر کوئی عورت صرف ثواب کمانے، عبرت حاصل کرنے اور عالم آخرت کو یاد کرنے اور اہل قبور کو سلام کرنے اور ان کی زیارت کے لئے قبور پر جائے اور اس کےدل میں فتنہ و فساد پھیلانے کا خیال نہ ہو، تو اس نے شرعی لحاظ سے ایک جائز اور مستحب عمل انجام دیا ہے اور ایسی عورتیں کبھی پیغمبراکرم ﷺکی لعنت کی زد میں نہیں آتیں۔
اس کے علاوہ، ترمذی نے مذکورہ حدیث نقل کرنے کے بعد لکھا ہے:
«ان هذا كان قبل ان يرخص النبى(صلى الله عليه وآله) فى زيارة القبور فلما رخص دخل فى رخصته الرجال والنساء».
ترجمہ: اس حکم کا تعلق اس زمانے سے ہے جب حضور ﷺنے قبور کی زیارت کی اجازت نہیں دی تھی۔ جب آپ ﷺنے اس کی اجازت دی تو مرد اور عورت دونوں اس اجازت سے بہرہ مند ہوئے۔

یہی وجہ ہے کہ ہم دیکھتے ہیں کہ خود رسول اللہ ﷺکے  زمانے میں اور ان کی رحلت کے بعد بھی کبھی کبھار عورتیں بھی قبور کی زیارت کے لئے جاتی تھیں اور کوئی انہیں اس کام سے منع نہیں کرتا تھا۔ حتی کہ پیغمبراکرم ﷺنے خود ہی عائشہ کو زیارت قبور کے آداب اور مردوں کو سلام کرنے کی کیفیت کی تعلیم دی۔

اب اس بارے میں آنے والی چند احادیث ملاحظہ فرمائیں:

1ـ عن عائشة فى حديث طويل قالت قال رسول الله(صلى الله عليه وآله): «... فأمرنى ربى آتى البقيع فاستغفرلهم. قلت كيف أقول يا رسول الله؟ قال: قولى: السلام على اهل الديار من المؤمنين والمسلمين. يرحم الله المستقدمين منا والمستأخرين وانا ان شاء الله بكم لا حقون».

 ایک تفصیلی حدیث میں پیغمبراکرم ﷺسے نقل کرتے ہوئے عائشہ کہتی ہیں کہ پیغمبراکرم ﷺنے فرمایا: میرے پروردگار نے مجھے حکم دیا ہے کہ میں قبرستان جاکر ان (مرنے والوں) کی بخشش کے لئے دعا کروں۔ میں نے کہا: یا رسول اللہ ﷺمیں کیا کہوں؟ فرمایا: کہو مومنین اور مسلمین کے اہل دیار پر سلامتی ہو۔ خدا ہمارے مرنے والوں اور زندہ لوگوں پر اپنی رحمت نازل فرمائے اور (ایک دن) ہم بھی حکم خدا سے تم لوگوں سے مل جائیں گے۔
2ـ عن عبدالله بن ابى مليكة ان عائشة اقبلت ذات يوم من المقابر فقلت لها: «يا امّ المؤمنين من اين اقبلت؟ قالت من قبر اخى عبدالرحمان. فقلت لها: اليس كان نهى رسول الله(صلى الله عليه وآله)عن زيارة القبور؟ قالت نعم كان نهى عن زيارة القبور ثم امر بزيارتها».

ترجمہ: ابن ملیکہ کہتا ہے: ایک دن عائشہ قبرستان سے لوٹ رہی تھیں۔ میں نے اس سے کہا: اے مومنین کی ماں! کہاں سے آرہی ہیں؟ انہوں نے کہا: اپنے بھائی عبدالرحمن کی قبر سے ہوکر۔ میں نے کہا: کیا پیغمبر خدا ﷺنے قبور کی زیارت کرنے سے منع نہیں فرمایا تھا؟ کہنے لگیں: ہاں! منع فرمایا تھا لیکن بعد میں اہل قبور کی زیارت کا حکم جاری فرمایا۔

3ـ «كانت فاطمة تزور قبر عمها حمزة كل جمعة».

ترجمہ: فاطمہ سلام اللہ علیہا ہر جمعہ کو اپنے چچا حضرت حمزہ علیہ السلام کی قبر کی زیارت کرتی تھیں۔
ہم یہ روایت اس سے پہلے بھی تفصیل سے بیان کرچکے ہیں۔

4ـ عن انس بن مالك قال: «مرّ النبى(صلى الله عليه وآله) بامرأة تبكى عند قبر فقال: اتقى الله واصبرى. قالت: اليك عنى فانك لم تصب بمصيبتى ولم تعرفه. فقيل لها: انه النبى(صلى الله عليه وآله)فأتت باب النبى(صلى الله عليه وآله)فلم تجد عنده بوابين. فقالت: لم اعرفك فقال: الصبر عند الصدمة الاولى»

ترجمہ: ایک دن پیغمبر خدا ﷺایک عورت کے قریب سے گزرے جو ایک قبر پر بیٹھی رو رہی تھی۔ آپ ﷺنے اس سے فرمایا : خدا سے ڈرو اور صبر کرو۔ اس عورت نے کہا: مجھے میرے حال پر چھوڑ دیں کیونکہ جس مصیبت میں میں گرفتار ہوں، اس میں ابھی تک آپ نہیں پڑے۔ اس عورت نے ابھی تک پیغمبراکرم ﷺکو پہچانا نہیں تھا۔ جب اسے بتایا گیا کہ وہ پیغمبراکرم ﷺہیں تووہ پیغمبراکرم ﷺکے دروازے پر حاضر ہوئی، وہاں کوئی دربان  نظر نہ آیا۔ اس نے کہا: میں نے آپ کو پہچان لیا اے خدا کے پیغمبرﷺ! پیغمبراکرم ﷺنے فرمایا: مصیبت کے وقت صبر کرنا بہتر ہے۔

آپ دیکھ سکتے ہیں کہ پیغمبراکرم ﷺنے اس عورت کو صرف صبر کرنے کی تلقین کی، قبور کی زیارت کرنے سے منع نہیں فرمایا۔ یہ احادیث اور اس سے پہلے بیان ہونے والی دیگر احادیث واضح طور پر بیان کرتی ہیں کہ عورتیں بھی قبور کی زیارت کے لئے جاسکتی ہیں اور اگر بعض روایات میں انہیں اس کام سے روکا گیا ہے تو ایسی روایات کا تعلق بھی اس زمانے سے ہے کہ ابھی تک قبور کی زیارت کی اجازت نہیں دی گئی تھی یا پھر یہ احادیث ان عورتوں کے بارے میں ہیں جنہوں نے قبور کی زیارت کو اپنا مشغلہ قرار دے رکھا تھا اور اسے ایک مستقل عمل کے طور پر انتخاب کر رکھا تھا یا پھر معاشرے میں اخلاقی برائیاں پھیلانے کے درپے تھیں۔

۵۔اولیاء اللہ کی قبروں کی تعمیر
اولیاء اللہ کا احترام دراصل ایمان و تقوا اور معنوی اقدار کے لئے احترام قائل ہونے کے مترادف ہے۔ ساتھ ہی اس کا مطلب ان صفات کو پھیلانا ہے جو ان میں موجود تھیں۔ پیغمبر خدا ﷺنے اپنی  ذات مبارک کی تعریف تمام مسلمانوں کے لئے بہترین نمونے کے طور پر کی ہے۔ اسی طرح اپنے اہل بیت علیہم السلام اور اپنے بڑے بڑے صحابیوں اور اولیاء اللہ کی دوستی ہم پر لازمی قرار دی ہے۔
محبت ایک اندرونی کیفیت کا نام ہے۔ اس کا ظاہری مظاہرہ دراصل وہ تعظیم اور تکریم ہے جو ہم اولیاء اللہ کے لئے کرتے ہیں۔ دوسرے لفظوں میں اولیاء اللہ کی تعظیم ان سے اپنی محبت کا اظہار کرنا ہے جس کا حکم خود پیغمبراکرم ﷺنے ہمیں دیا ہے اور اس عمل کو ہمارے ایمان کی نشانی قرار دیا ہے۔

اس میں قطعاً کسی شک و شبہ کی گنجائش نہیں کہ اولیاء اللہ خداوند تعالی کے سامنے جو عظمت اور بزرگی رکھتے ہیں، وہ ان کی موت کے بعد بھی برقرار رہتی ہے۔ انہوں نے جس طرح اپنی زندگی میں خود کو اس بلند مرتبہ کے قابل بنایا ہے، اپنی موت کے بعد اور قیامت کے دن بھی خدا کے سامنے وہ اسی قدر و منزلت کے مالک ہوں گے۔ اسی لئے ہمارے لئے ان کی موت کے بعد بھی ان کی تعظیم اور تکریم کرنا لازمی ہے۔

اب ہم یہ کہیں گے کہ جس طرح اولیاء اللہ کے قبور کی زیارت کرنا ایک طرح ان سے اپنی محبت اور عقیدت کا اظہار کرنا ہے، بالکل اسی طرح ان کی قبروں کی حفاظت اور از سر نو تعمیر بھی محبت کی نشانیوں میں سے ایک نشانی ہے۔ ساتھ ہی یہ ایسے لوگوں کے حقوق ادا کرنےکی دلیل ہے جن کی محبت ہم پر لازمی قرار دی گئی ہے۔ یہ ایک ایسا عمل ہے جو تمام قوموں اور قبیلوں کے درمیان رائج رہا ہے۔ حتی  اسلام کے ظہور سے پہلے بھی مختلف قومیں انبیاء علیہم السلام اور 

اولیاء اللہ کی قبروں کی حفاظت کرتے تھے اور ان کی نشست و برخاست کی جگہوں کو آباد رکھتے تھے اور وقتاً فوقتاً ان کی تعمیر کا عمل انجام دیا کرتے تھے۔ اس طرح ان کی یاد کو دلوں اور ذہنوں سے محو ہونے سے بچائے رکھتے تھے۔ لیکن ان میں سے ایک گروہ اس بارے میں شدت پسندی سے کام لیتا تھا  اور انبیاء کو اپنی سجدہ گاہ یا قبلہ گاہ قرار دیتا تھا اور ان کی پرستش کرتا تھا۔ نتیجتاً شرک انجام دیتا تھا۔ لیکن ان کے عمل اور ایسے لوگوں کے عمل کے درمیان زمین آسمان کا فرق ہے جو انبیاء اور اولیاء اللہ کی قبروں کی تعمیر یہ سوچ کر کرتے تھے اور کرتے ہیں کہ وہ خداوند تعالی کے بہترین اور صالح ترین بندے ہیں۔
   بنیادی طور پر اگر دیکھا جائے تو انبیاء علیہم السلام اور اولیاء اللہ کے قبور کی تعمیر اور ان پر گنبد یا مقبرہ بنانے اور انہیں پوجنے کے درمیان کوئی ربط ہی نہیں ہے ۔ ہم دیکھتے ہیں کہ حضرت عیسی علیہ السلام کو یہودی پوجنے لگے اور انہیں خداوند تعالی کی ذات میں شریک بنانے لگے حالانکہ انہیں یہ بھی نہیں معلوم کہ حضرت عیسی علیہ السلام کہاں دفن ہوئے۔ تو پھر سوال ہی پیدا نہیں ہوتا کہ وہ ان کی قبر پر کوئی گنبد یا مقبرہ تعمیر کریں۔ اس کے برعکس حضرت ابراہیم علیہ السلام کی قبر مبارک معلوم ہے اور اسلام سے پہلے بھی اس پر ایک چھوٹی سی عمارت تعمیر تھی لیکن کبھی اس کی پرستش نہیں کی گئی۔ اس بنا پر قبور کی تعمیر اور ان پر گنبد بنانے کا مطلب انہیں پوجنا ہرگز نہیں ہے ۔ اگر کسی قبر کی پرستش کی جائے تو چاہے اس پر کوئی گنبد بنا ہو، یا نہ ہو، یہ عمل اپنی جگہ شرک ہی رہے گا۔ اس کے علاوہ ایسا کرنا پیغمبروں کے مشن اور ان کے اہداف کے منافی ہے۔

قرآن کریم حکم دیتا ہے کہ مقام ابراہیم علیہ السلام کو اپنی نماز کے لئے منتخب کرو:
 (اتَّخِذُوا مِنْ مَقامِ إِبْراهِيمَ مُصَلًّى)
  لیکن اس میں کوئی شک و شبہ نہیں کہ مقام ابراہیم پر نماز ادا کرنا انہیں پوجنا نہیں، بلکہ ایک ایسے شخص کی تعظیم کرنا ہے جو اپنے زمانے میں وحدانیت کے مرد میدان تھے۔ 
اس کے بعد قرآن اصحاب کہف کی کہانی بیان کرتے ہوئے ان کی قبروں کے بارے میں دو گروہوں کی باتوں کا ذکر کرتا ہے۔ ایک گروہ نے کہا کہ جہاں اصحاب کہف دفن ہیں، اس جگہ ایک عمارت کھڑی کرنی چاہئے جبکہ دوسرے گروہ نے جن کی بات مان لی گئی، یہ کہا کہ جہاں وہ دفن ہیں، وہاں ایک مسجد بنانی چاہیے۔ قرآن اس زمانے کے موحدین کی طرف سے بیان شدہ ان دونوں مشوروں کا ذکر کرتا ہے اور ان میں سے کسی ایک کو بھی تنقید کا نشانہ نہیں بناتا:
(إِذْ يَتَنازَعُونَ بَيْنَهُمْ أَمْرَهُمْ فَقالُوا ابْنُوا عَلَيْهِمْ بُنْياناً رَبُّهُمْ أَعْلَمُ بِهِمْ قالَ الَّذِينَ غَلَبُوا عَلى أَمْرِهِمْ لَنَتَّخِذَنَّ عَلَيْهِمْ مَسْجِداً).

ترجمہ: جب یہ لوگ آپس میں ان کے بارے میں جھگڑا کررہے تھے اور یہ طے کررہے تھے کہ ان کے غار پر ایک عمارت بنادی جائے-خدا ان کے بارے میں بہتر جانتا ہے اور جو لوگ دوسروں کی رائے پر غالب آئے انہوں نے کہا کہ ہم اس پر مسجد بنائیں گے۔ 

بالکل اسی طرح قرآن کریم خداوند تعالی کی طرف سے وضع کئے ہوئے قوانین کی تعظیم کو تقوا کی ایک نشانی قرار دیتا ہے اور "شعائر الہی" سے مراد اس کی دینی علامات ہیں۔ اور جس طرح حجر الاسود، صفا، مروه، عرفات، مشعر اور وہ اونٹ جو حج کے دوران قربان کیا جاتا ہے، تمام کے تمام دینی شعائر میں شمار ہوتے ہیں، بالکل اسی طرح انبیاء علیہم السلام اور اولیاء اللہ کا شمار بھی شعائر الہی میں ہوتا ہے اور ان کا احترام دراصل شعائر کے احترام کے مترادف ہے۔ چونکہ اسلام کی بنیاد حلال و حرام پر ہے، انبیاء علیہم السلام اور اولیاء اللہ کی تعظیم اسی طرح کی جانی چاہئے جس طرح عقلاء کرتے ہیں اور یہ دھیان رکھنا چاہیے کہ کہیں شارع مقدس نے یہ طریقہ اختیار کرنے سے منع تو نہیں کیا ہے ۔ انہیں طریقوں میں سے ایک طریقہ قبور پر گنبدوں اور عمارتوں  کی تعمیر ہے (ہم اس بارے میں آنے والی احادیث پر جلد ہی بحث کریں گے جن میں سے چند ایک میں قبور پر عمارتوں اور گنبدوں کی تعمیرسے منع کیا گیا ہے۔)

یہی وجہ ہے کہ ہم دیکھتے ہیں کہ پیغمبراکرم ﷺکے زمانے ہی سے مسلمان انبیاء علیہم السلام اور اولیاء اللہ کی قبروں پر مختلف طرز کی عمارتوں کھڑی کرتے تھے اور گنبدیں بناتے ہیں۔ البتہ عمارت کی ساخت کا تعلق اس زمانے کے اقتصادی حالات سے ہوتا تھا۔
یہاں اس موضوع کے بارے میں تاریخ میں آنے والی احادیث میں سے چند مثالیں پیش کی جارہی ہیں، توجہ فرمائیے:

1ـ عن انس بن مالك قال: «ان رسول الله(صلى الله عليه وآله) اعلم قبر عثمان بن مظعون بصخرة»

ترجمہ: انس کہتا ہے: پیغمبراکرم ﷺنے عثمان بن مظعون کی قبر پر ایک پتھر علامت اور نشانی کے طور پر رکھا۔ 
عن المطلب قال: «لما مات عثمان بن مظعون اخرج جنازته فدفن امر النبى(صلى الله عليه وآله) رجلا ان يأتيه بحجر فلم يستطيع حمله فقام اليها رسول الله(صلى الله عليه وآله) ثم حملها فوضعها عند رأسه وقال: اتعلم بها قبر اخى وادفن اليه من مات من اهلى».

ترجمہ: مطلب کہتا ہے: جب عثمان بن مظعون دنیا سے رخصت ہوئے تو ان کا جنازہ لایا گیا اور پھر اسے دفن کردیا گیا۔ پیغمبراکرم ﷺنے ایک شخص کو حکم دیا کہ وہ پتھر لے آئے۔ وہ شخص پتھر نہ اٹھا سکا تو پیغمبراکرم ﷺخود اٹھے، وہ پتھر اٹھایا اور اسے عثمان کے سر کے قریب رکھا۔ پھر فرمانے لگے: میں اس (پتھر) کو اپنے بھائی کی قبر پر نشانی رکھ رہا ہوں اور میرے خاندان میں سے جو بھی فوت ہو، میں اسے اس کے قریب دفن کردوں گا۔
عن ابى بكر بن محمد بن عمرو قال: «رأيت قبر عثمان بن مظعون و عنده شيئ مرتفع يعنى كأنه علم».

ترجمہ: ابوبکر بن محمد کہتا ہے: میں نے عثمان بن مظعون کی قبر دیکھی، اس کے قریب ایک بڑی چیز رکھی تھی جیسے کوئی علامت یا نشانی ہو۔
عن ابن شهاب: «ان رسول الله(صلى الله عليه وآله) جعل أسفل مهراس علامة على قبر عثمان بن مظعون ليدفن الناس حوله فلما استعمل معاوية مروان بن الحكم على المدينة حمل المهراس على قبر عثمان».

ترجمہ: ابن شہاب کہتا ہے: پیغمبر خدا ﷺنے ایک تراشے ہوئے پتھر کو نشانی کے طور پر عثمان بن مظعون کی قبر پر رکھا اور جب معاویہ نے مروان کو مدینے کا حکمراں مقرر کیا، تو اس نے وہ پتھر عثمان بن مظعون کی قبر سے اٹھوا کر عثمان بن عفان کی قبر پر نصب کرا دیا۔
2ـ عن ابى جعفر:«ان فاطمة(عليها السلام) كانت تزور قبر حمزة ترمه وتصلحه وقد تعلمته بالحجر».

ابو جعفر نے کہا ہے: پیغمبراکرم ﷺکی بیٹی جناب فاطمہ سلام اللہ علیہا حضرت حمزہ کی قبر کی زیارت کرتی تھیں اور اس کی تعمیر، ترمیم اور از سر نو تعمیر کا کام انجام دیتی تھیں اور اس پر ایک پتھر نشانی کے طور پر رکھا ہوا تھا۔
3۔ جب رسول اللہ ﷺنے دنیا سے رحلت فرمائی، تو آپ ﷺ کے جنازے کو حجرہ شریفہ میں دفن کردیا گیا۔ اس حجرے کے اردگرد دیواریں اور اوپر ایک چھت تھی۔ اسی طرح پہلے اور دوسرے خلیفہ کے جنازے بھی وہیں دفن کئے گئے۔ بے شک اگر قبور پر عمارت کھڑی کرنا ایک حرام عمل ہوتا تو مسلمان ہرگز یہ کام نہ کرتے۔ اس سے کوئی فرق نہیں پڑتا کہ عمارت پہلے سے موجود ہو، یا بعد میں کھڑی کی جائے۔ دونوں صورتوں میں کسی کی قبر پر کھڑی عمارت اس کے لئے تعظیم اور احترام و عقیدے کی علامت ہوتی ہے اور ہم دیکھتے ہیں کہ مسلمانوں نے پیغمبراکرم ﷺاور پہلے دو خلفاء کی تدفین کے بعد بھی قبور پر ایستادہ عمارت نہیں ڈھائی۔ یہاں تک کہ جب عمر بن عبدالعزیز کی خلافت کے زمانے میں پیغمبراکرم ﷺکی جائے دفن کی ایک دیوار خراب ہوگئی، تو اس نے حکم جاری کیا کہ دیوار کی از سر نو تعمیر کی جائے۔
 اور تاریخ میں کئی بار پیغمبراکرم ﷺکی قبر مبارک کی عمارت تعمیر ہوتی رہی ہے، یہاں تک کہ اس پر گنبد خضراء کی تعمیر کا عمل انجام پایا۔

4۔ جب عباس بن عبدالمطلب دنیا سے کوچ کرگئے تو انہیں جناب عقیل کے گھر کے اندر دفن کردیا گیا۔
 اسی طرح اہل بیت علیہ السلام کے چار افراد حسن بن على، على بن الحسين، محمد بن على اور جعفر بن محمد کو اسی گھر کے اندر دفن کیا گیا۔ ان سے پہلے بھی پیغمبراکرم ﷺکے بیٹے جناب ابراہیم کو محمد بن زید
 اور سعد بن معاذ کو معاد بن افلج کے گھر کے اندر دفن کردیا گیا تھا جس پر ایک گنبد بھی تھا۔

5۔ جب مسلمانوں نے فلسطین اور شام کے شہروں کو فتح کرلیا تو ان شہروں میں بعض پیغمبروں کی قبریں تھیں، مثال کے طور پر الخلیل میں حضرت ابراہیم علیہ السلام کی قبر تھی، بیت المقدس یا بیت اللحم میں حضرت یعقوب علیہ السلام، حضرت یوسف علیہ السلام، حضرت داود علیہ السلام اور حضرت سلیمان علیہ السلام کی مقدس قبریں تھیں جن میں سے ہر ایک پر عمارت کھڑی کی گئی تھی۔ مسلمانوں نے ان میں سے کسی عمارت کو ڈھایا  نہیں ۔ بلکہ دوسرے خلیفہ جو خود بیت المقدس کی فتح کے وقت وہاں موجود تھے، بیت اللحم میں موجود معبد کے ایک گوشے میں نماز ادا کی اور وہاں مسجد کی تعمیر کا حکم دیا اور وہاں متولیوں  کو اس جگہ کی تعمیر، صفائی اور چراغ روشن کرنے کی اجازت دی۔ اس کونے میں حضرت داود علیہ السلام اور حضرت سلیمان علیہ السلام دفن تھے۔

تاریخ اور احادیث کی کتابوں میں ایسی مثالیں بہت ملیں گی جن سے یہ ثابت ہوتا ہے کہ پیغمبر اسلام  صلی اللہ علیہ وآلہ وسلم، صحابیوں اور تابعین کے زمانے میں قبور کی تعمیر اس زمانے کے اقتصادی حالات کو سامنے رکھتے ہوئے کی جاتی تھی اور یہ ایک معمولی امر ہوا کرتا تھا۔ اگر انبیاء علیہم السلام اور اولیاء اللہ کی قبروں کے اردگرد کوئی دیوار کھڑی کر دی جاتی یا ان پر کسی چھت کی تعمیر کا کام انجام دیا جاتا تو اسے ایک ممنوع عمل نہیں سمجھا جاتا تھا۔ بلکہ وہ خود بھی کبھی کبھار اس کام کے لئے قدم اٹھاتے تھے اور اسے اولیاء اللہ کی تعظیم اور احترام کی ایک قسم قرار دیتے تھے۔

ممانعت والی روایات کا جائزہ
حدیث کی کتابوں میں سے بعض میں ایسی روایات بھی آئی ہیں جن میں سے چند ایک میں انبیاء علیہم السلام اور اولیاء اللہ کے قبور پر عمارتوں کی تعمیر کی مذمت اور ممانعت کی گئی ہے، حالانکہ ایسی روایات سند کے اعتبار سے کمزور اور دلالت کے لحاظ سے قاصر ہیں اور ہم ان کی سند کی کمزوری اور دلالت کے قصور کو بیان کرنے سے پہلے ان میں سے چند ایک پیش کررہے ہیں:

1ـ عن ابى الهياج الأسدى قال قال لى على بن ابى طالب: «الا ابعثك على ما بعثنى عليه رسول الله(صلى الله عليه وآله) ان لا تدع تمثالاً الاّ طمسته ولا قبراً مشرفاً الاسويته».

ترجمہ: ابوالہیاج کہتا ہے: علی بن ابی طالب علیہ السلام نے مجھ سے فرمایا: کیا میں تمہیں ایک ایسا کام انجام دینے کے لئے نہ کہوں، جسے انجام دینے کے لئے پیغمبراکرم ﷺنے مجھے حکم دیا؟ یہ کہ کسی تصویر کو نہ چھوڑو  جب تک کہ تم اسے پوری طرح محو نہ کرو،اور کسی اونچی قبر کو نہ چھوڑو جب تک  اسے زمین کی سطح کے ساتھ برابر  نہ کردو ۔
2ـ عن ابى الزبير عن جابر قال: «نهى رسول الله(صلى الله عليه وآله) ان يجصص القبر وان يقعد عليه وان يبنى عليه».

ترجمہ: جابر نے کہا ہے کہ: پیغمبراکرم ﷺنے قبروں پر نقش و نگار اور ان کی تزئین کرنے، ان پر بیٹھنے اور عمارت بنانے سے منع فرمایا ہے۔
3ـ عن ام سلمة قالت: «نهى رسول الله(صلى الله عليه وآله) ان يبنى على القبر او يجصص».

ترجمہ: ام سلمی سے روایت ہے کہ پیغمبراکرم ﷺنے قبور کی تزئین اور تعمیر سے منع فرمایا ہے۔

یہ تمام روایات سند کے اعتبار سے کمزور ہیں، کیونکہ:

پہلی حدیث کے سند میں ایسے افراد بھی شامل ہیں، جن کے نام کتب رجال میں حذف کردیئے گئے ہیں جیسے "وکیع" جس کے بارے میں ابن حجر احمد بن حنبل سے نقل کرتے ہوئے کہتا ہے کہ وکیع نے پانچ سو احادیث کے بیان میں غلطی کی ہے
 اور جیسے حبیب بن ابی ثابت جس کے بارے میں بھی ابن حجر ابوحیان سے نقل کرتے ہوئے کہتا ہے کہ وہ بھی احادیث میں منافقت سے کام لیتا ہے۔
 اس کے علاوہ احادیث کی کتابوں میں ابوالہیاج سے اس ایک حدیث کے علاوہ اور کوئی حدیث نقل نہیں ہوئی۔

دوسری حدیث کی سند میں بھی بعض مذموم افراد شامل ہیں جیسے ابن جریح جس کے بارے میں ذہبی کہتا ہے کہ وہ تدلیس (یعنی منافقت) سے کام لیتا ہے،
 ابو زبیر جس کے بارے میں ذہبی ابو زرعہ اور ابوحاتم سے نقل کرتے ہوئے کہتا ہے کہ اس کی احادیث پر اعتماد نہیں کیا جاسکتا۔ ایک اور جگہ چند اور اشخاص سے نقل کرتے ہوئے کہتا ہے کہ وہ تدلیس سے کام لیتا ہے۔
 
تیسری حدیث کی سند میں ابن لہیعہ کا نام آیا ہے جس کے بارے میں ذہبی کہتا ہے کہ اس کی حدیث معتبر نہیں
 وہ ابن معین سے نقل کرتے ہوئے اس کی تضعیف کا اعلان کرتےہیں۔

اب ہم ان احادیث کے ضعف کے پیش نظر حدیث کی کتب میں ان کی موجودگی سے صرف نظر کرتے ہوئے ان کی دلالت کے بارے میں گفتگو کریں گے:

ابوالہیاج کی حدیث مشرکین کی قبروں کے بارے میں ہے۔ دلیل یہ ہے کہ اس حدیث میں قبور کو زمین کے برابر ہموار کرنے کا ذکر تصاویر کو ذہنوں سے محو کرنے کے ساتھ کیا گیا ہے۔ پیغمبراکرم ﷺاور صحابیوں اور تابعین کے زمانے میں کبھی بھی یہ رسم نہیں رہی، بلکہ یہ مشرکین تھے کہ اپنے بعض مرنے والوں کی تصاویر ان کی قبروں پر لگا دیتے تھے اور ان کی پرستش کرنے لگتے تھے۔ اس لئے مذکورہ حدیث کا ہمارے زیر بحث موضوع سے کچھ لینا دینا نہیں ہے ۔

اس لئے ہم دیکھتے ہیں کہ مسلمانوں نے پیغمبراکرم ﷺکی قبر مبارک "تسویہ" کے طرز پر نہیں (یعنی قبر مبارک پر پیغمبراکرم ﷺکی تصویر نصب نہیں کی گئی تھی) بلکہ "تسنیم" کی حالت میں تعمیر کی گئی تھی۔ (تسنیم وہ طریقہ ہوتا ہے جس میں قبر کا اوپری حصہ اونٹ کے کوہان کی طرح بنایا جاتا ہے۔)
عن سفيان بن تمار «انه رأى قبر النبى(صلى الله عليه وآله) مسنماً».

ترجمہ: سفیان بن تمار نے کہا ہے کہ اس نے پیغمبراکرم ﷺکی قبر مبارک کو تسنیم کی شکل  میں دیکھا ہے۔

عن ابى بكر بن حفص قال: «كان قبر النبى(صلى الله عليه وآله)وابى بكر وعمر مسنمة وعليها نَقَل».

ترجمہ: ابن حفص کہتا ہے: پیغمبر صلی اللہ علیہ وآلہ وسلم، عمر اور ابوبکر کی قبریں تسنیم کی شکل میں بنی ہوئی تھیں جن پر پتھروں کے ٹکڑے نصب تھے۔

یہی وجہ ہے کہ فقہاء میں سے بعض نے تسنیم کے طریقے کو مستحب عمل قرار دیا ہے۔
 البتہ بعض دیگر فقہاء نے تسطیح کے طریقے کو بہتر بتایا ہے جو ایک اور بحث طلب موضوع ہے۔
اس بنا پر کہا جاسکتا ہے کہ ابوالہیاج کی یہ حدیث مسلمانوں کی قبروں کے بارے میں نہیں اور کسی طرح بھی انبیاء علیہم السلام اور اولیاء اللہ کی قبروں کے آس پاس بنی ہوئی قبروں کی تخریب پر دلالت نہیں کرتی۔

وہ احادیث جن میں قبروں کی تزئین و اور ان  کی تعمیر کرنے سے منع کیا ہے، عام لوگوں کی قبروں کے بارے میں ہیں، جن کی قبروں پر بنا تعمیر کرنے کا مطلب اسراف اور وقت ضایع کرنے کے علاوہ اور کچھ نہیں۔ لیکن درج بالا احادیث کا اطلاق کسی صورت میں بھی انبیاء علیہم السلام اور اولیاء اللہ کی قبروں پر نہیں کیا جاسکتا کیونکہ یہ مقدس قبریں مختلف فوائد کی حامل ہیں۔ ساتھ ہی یہ شعائر الہی کی تعظیم اور احترام اور ان سے اپنی محبت کے اظہار کی ایک قسم ہے۔ اس کی دلیل یہ ہے کہ مسلمانوں نے  خود پیغمبراکرم ﷺکے زمانے سے لے کر اب تک یہ کام انجام دیا ہے اور ہم پہلے ہی اس کے کچھ نمونے پیش کرچکے ہیں جن کا تعلق پیغمبراکرم ﷺکے  زمانے اور ان کے بعد صحابیوں کے دور سے تھا۔ سب سے بہترین نمونہ حضور ﷺکی اپنی قبر مبارک ہے جس کے بارے میں بیان کیا جاچکا ہے۔

اگر قبور پر عمارت یا گنبد تعمیر کرنا حرام ہوتا اور اس کا اطلاق انبیاء علیہم السلام اور اولیاء اللہ کی قبروں پر بھی ہوتا اور یہ اسلام کے مسلمہ مسائل میں سے ایک مسئلہ ہوتا تو مسلمان ہرگز اس کام کے لئے قدم نہ اٹھاتے۔ پس اس عمل کی شرعی اجازت ایک واضح امر ہے۔
۶۔اولیاء اللہ کے لئے رونا اور مرثیے پڑھنا
اولیاء اللہ کی محبت انسان کے وجود میں انتہائی مثبت آثار پیدا کردیتی ہے اور جو انسان صحیح معنوں میں اولیاء اللہ کو دوست رکھتا ہے ، وہ انہیں اپنے ایمان اور تقوا کی راہ میں اپنے لئے بہترین اسوہ قرار دیتا ہے اور اس کوشش میں رہتا ہے کہ کسی نہ کسی طرح خود کو ان سے قریب  کرنے میں کامیاب ہو۔ خصوصاً رسول اللہ صلی اللہ علیہ وآلہ وسلم، اہل بیت علیہم السلام اور اصحاب کبار کی محبت ایمان اور تقوا کی بنیادوں کو محکم بنانے اور اخلاقی فضائل کی تزئین میں اہم کردار ادا کرتی ہے جس کے بغیر ایمان کی عمارت کی اساس ہی کمزور پڑ جاتی ہے اور اس صورت میں انسان حق کی راہ سے دور سے دورتر ہوتا جائے گا۔ 
اب ہم کہیں گے کہ یہ محبت جس قدر عمیق اور گہری ہوتی جائے گی، اس کے آثار اور ثمرات بھی زیادہ سے زیادہ ہوتے جائیں گے ۔ عمیق اور گہری محبت کی ایک نشانی عالم شوق میں آنکھوں سے جاری ہونے والے آنسو ہیں۔ اس طرح انسان کی محبت جو اب تک ایک باطنی اور درونی کیفیت تھی، اب چمکتے ہوئے شفاف آنسوؤں کی صورت میں مجسم ہوکر سامنے ظاہر ہوتی ہے اور اس طرح جو کچھ ابھی تک انسان کے دل میں پوشیدہ تھا، دل سے نکل کر باہر کی دنیا کے حوالے ہوجاتا ہے۔
اولیاء اللہ کی یاد میں آنسو بہانا رقت قلب، روح کی لطافت و نزاکت اور باطنی شفافیت اور صفائی کی علامت اور نشانی ہے۔ جب انسان اولیاء اللہ میں سے کسی ایک ولی کی یاد میں آنسو بہاتا ہے، تو وہ دراصل یہ بتانا چاہتا ہے کہ وہ شخص اس کے لئے عزیز ہے اور اسے پیارا ہے۔ اس لئے یہ ایک فطری عمل ہے کہ اس طرح اس کی کوشش ہوگی کہ کسی نہ کسی طریقے سے اپنے مورد نظر شخص کو خود سے راضی کرے اور اس میں کسی شک و شبہ کا امکان نہیں کہ اولیاء اللہ کو 

راضی کرنے کا واحد طریقہ خداوند تعالی کے دستورات پر عمل پیرا ہونا ہے۔ اس بنا پر یہ کہنا بے جا نہ ہوگا کہ اولیاء اللہ کی یاد میں آنسو بہانا انسان کے دل سے شرک اور نفاق کا زنگ ہٹا دیتا ہے اور اس کے لئے اپنے ایمان اور تقوے کو مضبوط کرنے اور نیک اعمال انجام دینے کے لئے بہتر مواقع ہاتھ آتے ہیں۔

بنیادی طور پر کسی غیر یا اپنے کی یاد میں آنسو بہانا اس کے نفیس احساسات سے مربوط ہے۔ جب انسان اپنے کسی عزیز کو کھو دیتا ہے تو خود بخود اس کی آنکھوں سے آنسو جاری ہونے لگتے ہیں، چاہے یہ عزیز اس کے اقارب اور رشتہ داروں میں سے کوئی ہو، یا اولیاء اللہ میں سے کوئی ولی؛ جو شاید اس کی نظر میں اس کے اپنے عزیز ترین رشتہ داروں سے بھی زیادہ عزت و احترام کا حامل ہو۔

یہی وجہ ہے کہ ہم دیکھتے ہیں کہ پیغمبر صلی اللہ علیہ وآلہ وسلم، صحابہ اور تابعین کے زمانے میں مرنے والوں کے لئے آنسو بہانا فطری بات سمجھا جاتا تھا۔ خود پیغمبراکرم ﷺاپنی والدہ، بیٹے اور بیٹی کی موت پر روئے ہیں۔ اسی طرح اصحاب نے بھی رسول اللہ ﷺیا اپنے دیگر عزیز و اقارب کی موت پر آنسو بہائے ہیں۔ اور ان کے لئے مرثیے پڑھے ہیں۔ مرنے والوں کے لئے مرثیے پڑھنے کا رواج یہاں سے چل نکلا ہے۔ 
اب ہم احادیث اور تاریخ کی کتابوں سے  چند نمونے پیش کررہے ہیں:

1ـ عن ابى هريره قال: «زار النبى(صلى الله عليه وآله) قبر امّه فبكى وابكى من حوله».
 وعن بريدة قال: «زار النبى(صلى الله عليه وآله) قبر امه فى الف مقنع فلم يربا كياً اكثر من يومئذ».

ترجمہ: ابوہریرہ کہتا ہے: پیغمبر خدا ﷺنے اپنی والدہ کی قبر کی زیارت کی اور رونے لگے اور دوسروں کو بھی رولایا ۔

اسی طرح بریدہ نقل کرتے ہوئے کہتا ہے: پیغمبراکرم ﷺنے اپنی ماں  کی قبر مبارک کی زیارت ایک ہزار نقابداروں کے ساتھ کی۔ اس روز رونے والوں کی تعداد سے زیادہ تعداد کبھی نہ دیکھی گئی۔

2ـ عن انس بن مالك فى حديث يذكر فيه موت ابراهيم ابن رسول الله(صلى الله عليه وآله): قال رسول الله: «ان العين تدمع والقلب يحزن ولا نقول الاّ ما يرضى ربّنا وانا بفراقك يا ابراهيم لمحزونون».

ترجمہ:انس بن مالک نے پیغمبراکرم ﷺکے بیٹے جناب ابراہیم کی موت کے بارے میں نقل کرنے والی حدیث میں کہا ہے: پیغمبراکرم ﷺنے فرمایا ہے: آنکھ روتی ہے اور دل دکھتا ہے اور ہم کچھ نہیں کہتے مگر وہ الفاظ جو پروردگار کو راضی کریں اور اے ابراہیم! ہم تیری جدائی میں غمناک ہیں۔

3ـ عن انس بن مالك قال: «شهدنا بنتاً لرسول الله(صلى الله عليه وآله) قال و رسول الله جالس على القبر قال: فرأيت عينيه تدمعان».

ترجمہ: انس بن مالک کہتا ہے: ہم پیغمبراکرم ﷺکی بیٹی کی تدفین کے وقت وہیں موجود تھے اور پیغمبراکرم ﷺان کی قبر پر بیٹھے ہوئے تھے۔ وہ کہتا ہے: میں نے دیکھا کہ پیغمبراکرم ﷺکی آنکھوں سے اشک جاری تھے۔
4ـ عن اسامة بن زيد فى حديث يذكر فيه موت ابن بنت لرسول الله(صلى الله عليه وآله) قال: «ففاضت عيناه فقال سعد: ما هذا؟ فقال: هذه رحمة جعلها الله فى قلوب عباده وانما يرحم الله من عباده الرحماء».

ترجمہ: اسامہ بن زید پیغمبراکرم ﷺکے نواسے کی موت کے بارے میں نقل کردہ حدیث میں کہتا ہے: رسول اللہ ﷺکی آنکھیں اشکبار ہوگئیں۔ پھر سعد نے کہا: یہ کیا ہے؟ رسول اللہ ﷺنے فرمایا: یہ ایک رحمت ہے جسے خداوند تعالی نے اپنے بندوں کے دلوں میں جگہ دی ہے اور بے شک خدا اپنے بندوں میں سے اس گروہ  پر، جو مہربان  ہوں، رحم کرتا ہے۔
5ـ عن ابن عمر قال: «رجع النبى(صلى الله عليه وآله) يوم احد فسمع نساء بنى عبدالأشهل يبكين على هلكاهن فقال: لكن حمزة لابواكى له فجئن نساء الأنصار يبكين على حمزة عنده».

ترجمہ: ابن عمر کہتا ہے: پیغمبراکرم ﷺاحد کے دن مدینہ کی طرف چلے گئے اور سنا کہ عبدالاشہل کے قبیلے کی عورتیں اپنے مرنے والوں کے لئے آنسو بہا رہی ہیں۔ فرمایا: لیکن حمزہ کے لئے رونے والا کوئی نہیں۔ انصار کی عورتیں آئیں اور ان کے سامنے جناب حمزہ کے لئے آنسو بہائے۔

6ـ «كانت فاطمة تزور قبر عمها كل جمعة فتصلى وتبكى عنده».

ترجمہ: جناب فاطمہ سلام اللہ علیہا ہر جمعہ کو اپنے چچا حضرت حمزہ کی قبر کی زیارت کے لئے جایا کرتی تھیں، وہاں نماز ادا کرتیں اور روتی تھیں۔

7ـ عن ابى ذؤيب الهذلى قال: «قدمت المدينة ولأهلها ضجيج بالبكاء كضجيج الحجيج اهلوا جميعاً بالاحرام. فقلت: مه؟ قالوا: قبض رسول الله(صلى الله عليه وآله)».

ترجمہ: ابو ذویب ہذلی کہتا ہے: میں شہر مدینہ میں داخل ہوا اور دیکھا کہ اس شہر کے لوگ رو رہے ہیں اور فریاد کر رہے ہیں؛ بالکل حاجیوں کی فریاد کی طرح جب وہ باہم احرام باندھ رہے ہوتے ہیں۔ میں نے کہا: کیا قصہ ہے؟ انہوں نے جواب دیا: پیغمبر خدا ﷺدنیا سے رحلت فرما گئے۔

8ـ عن عروة قال: «قالت صفية بنت عبدالمطلب ترثى رسول الله(صلى الله عليه وآله):
الا يا رسول الله كنت رخائنا *** وكنت بنا برّاً ولم تك جافيا
وكان بنابراً رحيماً نبيّنا *** ليبك عليه اليوم من كان باكيا
الى ان قالت:
ارى حسنا ايتمته وتركته *** يبكى ويدعو جده اليوم نائيا
فداً لرسول الله امى وخالتى *** وعمّى ونفسى قصره وعياليا

ترجمہ:  عروہ کہتا ہے: عبدالمطلب کی بیٹی صفیہ نے پیغمبراکرم ﷺکے لئے مرثیہ پڑھا، جس میں انہوں نے درج ذیل اشعار پڑھے:
ہاں! اے اللہ کے رسول صلی اللہ علیہ وآلہ وسلم! آپ ہماری خوشیوں کی وجہ تھے اور ہمارے ساتھ نیکی کرتے تھے اور ظلم روا نہیں رکھتے تھے – ہمارا پیغمبراکرم ﷺ ہم پر مہربان اور نیکی کرنے والا تھا – پس ان کے لئے تمام رونے والے آنسو بہائیں – میں حسن علیہ السلام کو دیکھ رہی ہوں کہ آپ ﷺ نے انہیں یتیم کردیا اور انہیں چھوڑ کر چلے گئے – ایسے عالم میں کہ وہ رو رہے ہیں اور اپنے نانا کو بلا رہے ہیں – رسول اللہ ﷺپر میری ماں، خالہ، چچا، میری جان اور میرا پورا خاندان نچھاور ہو۔

9ـ عن المثنى بن سعيد قال: «سمعت انس بن مالك يقول: ما من ليلة الاّ وانا ارى فيها حبيبى ثم يبكى».

مثنی بن سعید کہتا ہے: میں نے انس بن مالک کو یہ کہتے سنا ہے: کوئی رات نہیں گزرتی مگر وہ رات جس میں میں اپنے حبیب (یعنی رسول اللہ صلی اللہ علیہ وآلہ وسلم) کو دیکھتا ہوں۔ یہ کہتےتھے اور رونے لگتے تھے۔
10ـ عن زيد بن اسلم قال: «خرج عمر بن الخطاب ليلة يحرس فرأى مصباحاً فى بيت فدنا فاذا عجوز تطرق شعراً لها لتعزله ـ اى تنفشه بقدح ـ و هى تقول:
على محمد صلاة الأبرار *** صلى عليك المصطفون الأخيار
قد كنت قواما بكى الأسحار *** يا ليت شعرى والمنايا اطوار
هل تجمعنى وحبيبى الدار تعنى النبى(صلى الله عليه وآله) فجلس عمر يبكى فمازال يبكى حتى قرع الباب عليها فقالت: من هذا؟ قال: عمر بن الخطاب...».

زید بن اسلم کہتا ہے: ایک رات عمر بن خطاب لوگوں کا احوال معلوم کرنے اور شہر کی نگرانی کے لئے باہر آیا۔ اس نے دیکھا کہ ایک گھر میں ایک چراغ جل رہا ہے۔ اس گھر کے قریب گیا۔ اس نے ایک بوڑھی عورت کو دیکھا کہ وہ کچھ سیتے ہوئے شعر پڑھتی جارہی تھی، اور یوں کہہ رہی تھی: محمد ﷺپر نیک لوگوں کا درود ہو آپ ﷺ  پر برگزیدہ بندوں نے درود بھیجا ہے – آپ ﷺ راتوں کو جاگا کرتے تھے اور صبح کے اوقات میں رویا کرتے تھے – اے کاش میں کبھی جان سکتی اور آرزوؤں کی کوئی انتہا نہیں – کیا میرا گھر میرے حبیب ﷺ کے ساتھ جوڑا جائے گا؟َ
اس بوڑھی عورت کی مراد پیغمبراکرم ﷺتھے۔ عمر بیٹھ کر رونے لگا۔ وہ روتا رہا، یہاں تک کہ دروازہ کھلا اور عورت نے کہا: کون ہے؟ اس نے کہا: میں ہوں، عمر بن خطاب!

11ـ عن عاصم بن محمد عن ابيه قال: «ما سمعت ابن عمر ذاكراً رسول الله(صلى الله عليه وآله) الاّ ابتدرت عيناه تبكيان».

ترجمہ: عاصم اپنے والد سے نقل کرتا ہے کہ: میں نے کبھی نہیں سنا کہ ابن عمر رسول اللہ ﷺکو یاد کرے مگر یہ کہ اس کی آنکھوں سے اشک جاری ہونے لگے۔ 
12ـ عن ابى عثمان قال: «رأيت عمر لما جاءه نعى النعمان وضع يده على رأسه وجعل يبكى».

ترجمہ: ابو عثمان کہتا ہے: میں نے دیکھا کہ جب عمر کے پاس نعمان کی موت کی خبر پہنچی تو اس نے اپنا ہاتھ سر پر رکھا اور رونے لگا۔ 
13ـ ولما اتى اهل المدينة مقتل الحسين خرجت ابنة عقيل بن ابى طالب ومعها نسائها وهى حاسرة تلوى بثوبها وتقول:
ماذا تقولون ان قال النبى لكم *** ماذا فعلتم وانتم آخر الأمم
بعترتى وبأهلى بعد مفتقدى *** منهم اسارى ومنهم ضرجوا بدم

ترجمہ: جب امام حسین علیہ السلام کی شہادت کی خبر اہل مدینہ کو ملی، تو عقیل بن ابو طالب کی بیٹی باہر نکلیں جس کے ہمراہ کچھ دوسری عورتیں بھی تھیں۔ وہ غمگین تھیں اور اپنا لباس ہاتھوں میں لے رکھا تھا، کہتی تھیں: تم کیا کروگے اگر پیغمبراکرم ﷺتم سے کہیں کہ تم سب سے آخری امت تھے، تم نے میرے بعد میری عترت اور خاندان کے ساتھ کیسا برتاؤ کیا؟ ان میں سے ایک گروہ کو اسیر کرڈالا اور ایک گروہ کو خون میں نہلا  دیا۔
14ـ عن على بن اسماعيل التميمى عن ابيه قال:«كنت عند أبى عبدالله جعفر بن محمد اذا استأذن آذنه السيد فامره بايصاله واقعد حرمه خلف ستر ودخل فسلّم وجلس فاستنشده فأنشد قوله:
امررعلى جدث الحسين *** فقل لأعظمه الزكية
يا اعظما لازلت من *** وطفاء ساكبة روية...
قال: فرأيت دموع جعفر بن محمد تنحدر على خديه وارتفع الصراح والبكاء من داره.

ترجمہ: علی بن اسماعیل اپنے والد سے نقل کرتا ہے کہ: ایک دن میں جعفر بن محمد علیہ السلام کی خدمت میں حاضر ہوا جب چند لوگوں نے سید (حمیری) کے داخلے کی اجازت طلب کی۔ انہوں نے حکم دیا کہ داخل ہو اور اپنے گھر والوں کو پردے میں بٹھا دیا۔ وہ داخل ہوا اور اس نے سلام کیا اور ایک طرف بیٹھ گیا۔ جعفر بن محمد علیہ السلام نے اس سے چاہا کہ وہ کوئی شعر پڑھے تو اس نے یہ شعر پڑھے: امام حسین علیہ السلام کی قبر کے قریب سے گزرو اور ان کی پاک ہڈیوں سے کہو: اے ہڈیو! ہمیشہ آنسوؤں کی بارش برساتے ہوئے بادلوں سے سیراب رہو۔۔۔ 
کہتا ہے: میں نے دیکھا کہ جعفر بن محمد علیہ السلام کے آنسو ان کی آنکھوں سے ان کے مبارک گالوں پر گرنے لگے اور ان کے گھر سے رونے اور فریاد کرنے کی صدائیں بلند ہونے لگیں۔
مذکورہ بالا مثالوں سے ثابت ہوتا ہے کہ اولیاء اللہ کے لئے مرثیے پڑھنا اور رونا دھونا پیغمبر صلی اللہ علیہ وآلہ وسلم، صحابیوں اور تابعین کے زمانے سے لوگوں کے درمیان رائج تھا اور ہم نے یہ بھی دیکھا کہ پیغمبراکرم ﷺنے مرنے والوں کے لئے رونے کو مہربانی اور رحمت کی نشانی قرار دیا جسے خداوند تعالی خود ہی مومنین کے دلوں میں جاگزیں کرتا ہے۔
جہاں تک ان احادیث کا سوال ہے جن میں پیغمبراکرم ﷺنے رونے سے منع کیا ہے اور فرمایا ہے کہ میت کے لئے رونا اسے دوسری دنیا میں عذاب سے دوچار کرسکتا ہے، تو ہمیں کہنا چاہیے کہ ان کے راویوں نے ان حدیثوں میں بیان ہونے والی پیغمبراکرم ﷺکی باتوں کوصحیح انداز سے سمجھنے کی سعی نہیں کی کیونکہ پیغمبراکرم ﷺنے ان میں مرنے والے کفار کے بارے میں بیان فرمایا ہے۔ جن کے بارے میں بعض دیگر احادیث میں بیان کیا گیا ہے:
عن ابن عباس قال قال عمر قال رسول الله(صلى الله عليه وآله):«ان الميت يعذب ببعض بكاء اهله عليه. قال ابن عباس فلما مات عمر ذكرت ذلك لعائشة فقالت: رحم الله عمر والله ما حدث رسول الله ان الله ليعذب المؤمن ببكاء اهله عليه ولكن رسول الله قال: ان الله ليزيد الكافر ببكاء اهله عليه».

ترجمہ: ابن عباس نے عمر بن خطاب سے نقل کیا ہے کہ پیغمبراکرم ﷺنے فرمایا: مرنے والا اپنے خاندان والوں میں سے بعض کے رو نے دھونے کی وجہ سے عذاب میں مبتلا ہوجاتا ہے۔ ابن عباس کہتے ہیں : جب عمر دنیا سے کوچ کرگیا تو میں نے یہ روایت عائشہ کے سامنے نقل کی۔ عائشہ نے کہا: خدا مغفرت کرے عمر کی! خدا کی قسم! پیغمبراکرم ﷺنے کبھی نہیں کہا کہ خداوند مومن کو اس کے خاندان والوں کے رونے دھونے کی وجہ سے عذاب میں مبتلا کرے گا بلکہ پیغمبراکرم ﷺنے یوں فرمایا کہ خداوند تعالی کافر کے خاندان والوں کے رونے دھونے کی وجہ سے اس کے عذاب میں اضافہ کرتا ہے۔

عن عمرة انها سمعت عايشة وذكر لها ان عبدالله بن عمر يقول: «ان الميت ليعذب ببكاء اهله عليه. قالت عايشة: يغفر الله لأبى عبدالرحمن اما انه لم يكذب ولكن نسى او اخطأ انما مرّ رسول الله(صلى الله عليه وآله) على يهودية يبكى عليها فقال: انهم ليبكون عليها وانها لتعذب».

ترجمہ: عمر کہتا ہے: میں نے عائشہ سے یہ سن رکھا ہے کہ جب اسے کہا گیا کہ عبداللہ بن عمر کہتا ہے: میت اپنے اہل (یا وارثین اور خاندان والوں) کے رونے کی وجہ سے عذاب میں گرفتار ہوتا ہے: (تو) عائشہ نے کہا: خدا رحمت کرے ابو عبدالرحمن کو! وہ جھوٹ نہیں بولتا لیکن شاید بھول گیا ہے یا غلطی کررہا ہے۔ درحقیقت پیغمبراکرم ﷺایک یہودی عورت کے جنازے کے پاس سے گزر رہے تھے جس کی موت پر سب رو رہے تھے، انہوں نے تب فرمایا: یہ لوگ اس کی موت پر رو رہے ہیں حالانکہ اس طرح اس کے عذاب میں اضافے کا باعث بن رہے ہیں۔

مذکورہ احادیث سے معلوم ہوتا ہے کہ اگر پیغمبراکرم ﷺنے فرمایا بھی ہو کہ میت پر رونے سے اس کے عذاب میں اضافہ ہوتا ہے تو ان کی مراد کفار کی میت سے ہے۔ ورنہ ہم خود دیکھتے ہیں کہ آپ ﷺ  اپنے رشتہ داروں اور عزیزوں کی وفات پر روئے ہیں۔ اسی طرح آپ ﷺکے اصحاب، تابعین اور دیگر مسلمان بعد کے زمانوں میں آپ ﷺ کی رحلت پر اور اپنے دیگر عزیز و اقارب کی رحلت پر روئے ہیں۔ اس بارے میں بیان ہونے والی احادیث ہم پہلے ہی پیش کرچکے ہیں۔

۷۔اولیاء اللہ سے شفاعت طلب کرنا
خداوند تعالی اپنے بندوں پر بہت مہربان ہے اور ہمیشہ انہیں اپنی رحمت اور لطف و کرم سے نوازتا رہتا ہے۔ اس کی کثیر رحمتوں اور لطف عام میں سے ایک مظہر وہ راستے ہیں جو خداوند تعالی نے اپنے بندوں کے سامنے رکھے ہیں اور ان کےلئے آتش جہنم سے نجات پانے کا موقع فراہم کیا ہے۔ یہ راستے توبہ اور شفاعت پر مشتمل ہیں۔ 

توبہ کا مطلب اپنے کئے ہوئے گناہ پر پشیمانی کا اظہار کرنا اور خداوند تعالی کی طرف لوٹ جانا ہے جبکہ شفاعت کا مطلب خداوند تعالی کے برگزیدہ بندوں کے وسیلے سے خداوند تعالی کی بخشش سے بہرہ مند ہونا ہے؛ وہ برگزیدہ بندے جو خدا کے سامنے دعا مانگنے والے کے گناہوں کی بخشش کی سفارش کرتے ہیں۔

شفاعت اس مقام اور منزلت کا نام ہے جو خداوند تعالی نے اپنے انبیاء علیہم السلام اور اولیاء میں سے بعض بندوں کو عنایت کی ہے اور انہیں اس خوبی سے نوازا ہے کہ وہ گناہگار بندوں کے گناہ بخشوانے کے لئے خداوند تعالی کے حضور ان کی سفارش کریں۔ دوسرے لفظوں میں ان بندوں کو یہ اختیار حاصل ہے کہ وہ گناہگاروں کی شفاعت کا عمل انجام دیں۔ قیامت کے دن صرف وہی لوگ شفاعت کرنے کے قابل ہوں گے جنہیں خود خداوند عالم نے اس کام کی اجازت دے رکھی ہوگی۔ 
پیغمبراکرم ﷺکے دور کے مشرکین اور بت پرست یہ خیال کرتے تھے کہ وہ جن بتوں کو پوجتے ہیں، قیامت کے دن وہ ان کی شفاعت کا فریضہ انجام دیں گے جو اپنی جگہ عبادات میں ایک فکری انحراف اور شرک کی ایک  علامت تھی۔ قرآن کریم نے بعض مقامات پر مشرکین کو اپنی عبادت میں شرک کرنے پر تنقید کا نشانہ بنایا ہے اور بعض موقعوں پر بتوں کی شفاعت کی ان کی خام خیالی کی شدید الفاظ میں مذمت کرتا ہے۔ درج ذیل آیت میں مذکورہ دونوں مطالب یکجا بیان ہوئے ہیں:

(وَ يَعْبُدُونَ مِنْ دُونِ اللهِ ما لا يَضُرُّهُمْ وَ لا يَنْفَعُهُمْ وَ يَقُولُونَ هؤُلاءِ شُفَعاؤُنا عِنْدَ اللهِ قُلْ أَ تُنَبِّئُونَ اللهَ بِما لا يَعْلَمُ فِي السَّماواتِ وَ لا فِي اْلأَرْضِ سُبْحانَهُ وَ تَعالى عَمّا يُشْرِكُونَ).

ترجمہ: اور یہ لوگ خدا کو چھوڑ کر ان کی پرستش کرتے ہیں جو نہ نقصان پہنچا سکتے ہیں اور نہ فائدہ اور یہ لوگ کہتے ہیں کہ یہ خدا کے یہاں ہماری سفارش کرنے والے ہیں تو آپ کہہ دیجئے کہ کیا  تم  خدا کو اس بات کی اطلاع دےرہے ہو جس کا علم اسے آسمان و زمین میں کہیں نہیں ہے وہ پاک و پاکیزہ ہے اور ان کے شرک سے بلند و برتر ہے۔

قرآن کریم مشرکین کی اس باطل فکر (یعنی یہ کہ قیامت کے دن بت ان کی شفاعت کریں گے)کو رد کرتے ہوئے کہتا ہے کہ شفاعت کا اختیار صرف خدا کو ہے اور یہ عمل اسی کی ذات سے مخصوص ہے۔ اس لئے صرف وہی لوگ شفاعت کرسکتے ہیں جنہیں خود خدا نے اس کام کی اجازت دے رکھی ہو۔ یہ بات روز روشن کی طرح عیاں ہے کہ خداوند تعالی کبھی بتوں کو شفیع قرار نہیں دیتا۔ 
(قُلْ لله الشَّفاعَةُ جَمِيعاً لَهُ مُلْكُ السَّماواتِ وَاْلأَرْضِ ثُمَّ إِلَيْهِ تُرْجَعُونَ).

ترجمہ: کہہ دیجئے کہ شفاعت کا تمام تراختیار اللہ کے ہاتھوں میں ہے اسی کے پاس زمین و آسمان کا سارا اقتدار ہے اور اس کے بعد تم بھی اسی کی بارگاہ میں پلٹائے جاؤ گے۔
   (ما مِنْ شَفِيع إِلاّ مِنْ بَعْدِ إِذْنِهِ).

ترجمہ: کوئی اس کی اجازت کے بغیر شفاعت کرنے والا نہیں ہے۔

ان آیات میں جہاں بتوں کی شفاعت کا تصور رد کیا گیا ہے، وہاں یہ بھی بتایا گیا ہے کہ ایسے لوگ بھی ہیں جو خداوند تعالی کی اجازت سے شفاعت کا فریضہ انجام دینے پر قادر ہیں۔ پیغمبراکرم ﷺنے بے شمار احادیث میں خداوند کی اجازت سے شفاعت  پانے والے افراد کا تعارف  فرمایا ہے:

عن النبى(صلى الله عليه وآله) قال: «شفاعتى لأهل الكبائر من امتى».

ترجمہ: پیغمبراکرم ﷺنے فرمایا: میری شفاعت میری امت کے گنہگاروں کے لئے ہوگی۔
عن النبى(صلى الله عليه وآله) قال: 
           «يشفع يوم القيامة ثلاثة: الأنبياء ثم العلماء ثم الشهداء».

ترجمہ: پیغمبراکرم ﷺنے فرمایا: قیامت کے دن تین گروہ لوگوں کی شفاعت کریں گے: انبیاء علیہم السلام، پھر علماء اور پھر شہداء۔

اب جبکہ یہ بات روز روشن کی طرح عیاں ہوچکی ہے کہ انبیاء علیہم السلام، اولیاء اللہ، علماء اور شہداء کو خداوند تعالی نے شفاعت کرنے کی اجازت دے رکھی ہے؛ خصوصاً ہمارے آخری پیغمبراکرم ﷺجنہیں خداوند تعالی نے شفاعت کرنے والے تمام برگزیدہ بندوں اور انبیاء علیہم السلام کے درمیان "مقام محمود" پر فائض کیا ہے، ہم ان سے اپنی شفاعت کے لئے التماس کرسکتے ہیں اور ان سے قیامت کے دن اپنی شفاعت کرنے کی درخواست کرسکتے ہیں۔ اس کی مثال ویسے ہی ہے جس طرح کوئی احکام جاننے یا ہدایت کرنے کے لئے ان سے درخواست کرے۔ ہمارے پیغمبراکرم ﷺجس طرح ہدایت کرنے والے اور تعلیم دینے والے ہیں، شفاعت کرنے والے بھی ہیں اور ہم ان سے اپنی شفاعت، ہدایت اور تزکیہ نفس کی درخواست کرسکتے ہیں۔
اولیاء اللہ سے شفاعت طلب کرنے کا مطلب خداوند تعالی کے سامنے اپنا عجز بیان کرنا اور اپنے کئے ہوئے گناہوں کے لئے نہایت ہی خضوع و خشوع کا اظہار کرنا ہے۔ کیونکہ ایک طرف انسان اپنے کئے ہوئے گناہوں کی وجہ سے خود کو خداوند تعالی کی بخشش کا سزاوار نہیں سمجھتا تو دوسری طرف اس کی رحمت سے مایوس ہونا بھی اس کے بس کی بات نہیں ہوتی۔ اس لئے وہ ایسے لوگوں سے شفاعت کی درخواست کرتا ہے جنہیں خداوند تعالی نے شفاعت کی اجازت دے رکھی ہے۔ گناہگار انسان انہیں اپنے اور اپنے خالق کے درمیان وسیلہ قرار دیتا ہے اور یوں خداوند تعالی کی رحمتوں سے بہرہ مند ہوتا ہے۔

یہی سبب ہے کہ ہم دیکھتے ہیں کہ پیغمبراکرم ﷺکے اصحاب ہمیشہ ان سے اپنی شفاعت کی درخواست کرتے رہتے تھے اور چاہتے تھے کہ حضور ﷺ قیامت کے دن انہیں نہ صرف یاد رکھیں بلکہ ان کی شفاعت بھی کریں۔ حضور ﷺبھی اپنے بہترین اخلاق کی وجہ سے ان سے وعدہ فرمایا کرتے تھے کہ وہ ضرور ان کی شفاعت کریں گے۔ اب ہم چند ایسی احادیث پیش کررہے ہیں جن میں رسول اللہ ﷺکے صحابیوں نے ان سے اپنی شفاعت کی درخواست کی ہے اور  حدیث کی کتابوں میں موجود ہیں:
1ـ عن عوف بن مالك فى حديث طويل قال قال رسول الله(صلى الله عليه وآله): «خيرنى ربى بين: ان يدخل نصف امتى الجنة بغير حساب و لاعذاب، وبين الشفاعة. قلنا: يا رسول الله ما الذى اخترت؟ قال: اخترت الشفاعة، قلنا جميعا: يا رسول الله اجعلنا من اهل شفاعتك قال: ان شفاعتى لكل مسلم».

ترجمہ: عوف بن مالک کہتا ہے: پیغمبر خدا ﷺنے فرمایا: میرے پروردگار نے مجھے میری آدھی امت کے بہشت میں کسی سوال وجواب کے بغیر  داخلے اور ان کی شفاعت میں سے کسی ایک کو انتخاب کرنے کی اجازت دی۔ ہم نے کہا: یا رسول اللہ صلی اللہ علیہ وآلہ وسلم! آپ نے کیا اختیار کیا؟ فرمایا: شفاعت۔ ہم سب پکار اٹھے: یا رسول اللہ صلی اللہ علیہ وآلہ وسلم! ہمیں ان لوگوں میں قرار دیں جن کی آپ ﷺ شفاعت فرمائیں گے۔ پیغمبراکرم ﷺفرمانے لگے: میری شفاعت ہر مسلمان کے لئے ہے۔

2ـ عن انس قال: «سألت النبى(صلى الله عليه وآله) ان يشفع لى يوم القيامة فقال: انا فاعل قلت: فاين اطلبك؟ قال: اطلبنى اول ما تطلبنى على الصراط».

ترجمہ: انس کہتا ہے: میں نے پیغمبر خدا ﷺسے درخواست کی کہ آپ ﷺ قیامت کے دن میری شفاعت فرمائیں۔ فرمایا: میں ایسا ہی کروں گا۔ میں نے پوچھا: میں اس وقت آپ ﷺکو کہاں تلاش کروں؟ فرمایا: پل صراط پر۔
3ـ عن ابى موسى فى حديث طويل قال قال رسول الله(صلى الله عليه وآله): «اتانى جبرئيل(عليه السلام) آنفاً فخيرنى بين: الشفاعة، وبين ان يغفر لنصف امتى، فاخترت الشفاعة. فنهض القوم اليه فقالوا: يا رسول الله اشفع لنا. قال شفاعتى لكم».

ترجمہ: ابو موسی کہتا ہے کہ پیغمبراکرم ﷺنے فرمایا: جبرئیل علیہ السلام (خدا کی طرف سے) میرے پاس آئے اور مجھے اجازت دی کہ میں شفاعت اور میری آدھی امت کے جنت میں وارد ہونے میں سے کسی ایک کا انتخاب کروں اور میں نے شفاعت کو چنا۔ لوگ اپنی جگہ سے اٹھے اور کہا: یا رسول اللہ صلی اللہ علیہ وآلہ وسلم! ہماری شفاعت کیجئے۔ پیغمبراکرم ﷺنے فرمایا: میری شفاعت تمہارے لئے ہے۔

4ـ عن معاذ بن جبل وابى موسى عن رسول الله(صلى الله عليه وآله) قال: «اتانى آت فى منامى فخيرنى بين: ان يدخل نصف امتى الجنة، او شفاعة، فاخترت لهم الشفاعة. فقلنا: انا نسألك بحق الاسلام وبحق الصحبة لما ادخلتنا فى شفاعتك».

ترجمہ:معاذ بن جبل اور ابو موسی پیغمبراکرم ﷺسے نقل کرتے ہیں کہ پیغمبراکرم ﷺنے فرمایا: عالم خواب میں ہاتف غیبی میرے پاس آیا اور اس نے مجھے اجازت دی کہ میں شفاعت اور میری آدھی امت کے جنت میں وارد ہونے میں سے کسی ایک کا انتخاب کروں اور میں نے شفاعت کو چنا۔ ہم نے کہا: ہم آپ ﷺ سے درخواست کرتے ہیں کہ آپ ﷺ اسلام کی آبرو اور آپ ﷺکے ساتھ ہمارے روابط کی وجہ سے ہماری شفاعت کیجئے۔
5ـ عن انس بن مالك قال:«دخل رجل من دوس يقال له سواد بن قارب على النبى(صلى الله عليه وآله) وانشد شعراً وفى آخره:
فكن لى شفيعاً يوم لا ذوشفاعة *** سواك بمغن عن سواد بن رقاب

ترجمہ: انس بن مالک کہتا ہے: قبیلہ دوس سے سواد بن قارب نامی ایک شخص حضور ﷺکی خدمت میں حاضر ہوا اور ایک نظم پڑھی جس کا آخری حصہ کچھ یوں تھا: پس آپ ﷺمیرے شفیع ہوجائیے اس دن جب آپﷺ کے علاوہ کوئی دوسرا شفاعت کرنے والا سواد بن قارب کو بے نیاز کرنے پر قادر نہیں ہوگا۔

6ـ عن ابى هريرة فى حديث طويل عن النبى(صلى الله عليه وآله): «يذكر يوم القيامة الى ان قال: فيأتون محمداً(صلى الله عليه وآله)فيقولون: يا محمد أنت رسول الله وخاتم الانبياء وقد غفر الله لك ما تقدم من ذنبك وما تأخر، اشفع لنا الى ربك الى ترى الى ما نحن فيه. فَاَنطلق فآتى تحت العرش فأقع ساجداً لربّى... ثم يقال: يا محمد ارفع رأسك سل تعطه واشفع تُشَفَّع».

ترجمہ: قیامت کے دن کے بارے میں ایک طولانی حدیث میں ابوہریرہ پیغمبراکرم ﷺسے چند مطالب بیان کرتا ہے، یہاں تک کہ حضور ﷺ فرماتے ہیں: "۔۔۔ لوگ محمدﷺ کی طرف آئیں گے اور کہیں گے: اے محمد ﷺ آپ خدا کے رسول اور خاتم النبیین ہیں اور خدا نے آپ ﷺ کے اگلے اور پچھلے سارے گناہ معاف کردیئے ہیں۔ خدا کے حضور ہماری شفاعت کیجئے، کیا آپ ﷺہماری حالت نہیں دیکھ رہے؟ میں وہاں عرش کے نیچے آؤں گا اور اپنے پروردگار کے سامنے سجدہ ریز ہوجاؤں گا ۔۔۔ اس کے بعد کہا جائے گا: اے محمد صلی اللہ علیہ وآلہ وسلم! (سجدے سے) سر اٹھا لیجئے۔ مانگ لیجئے تاکہ آپ ﷺکی مراد پوری کی جائے اور شفاعت کیجئے تاکہ آپ ﷺکی شفاعت منظور کرلی جائے۔
7ـ زياد بن ابى زياد عن خادم للنبى(صلى الله عليه وآله) قال: «كان النبى مما يقول للخادم ألك حاجة؟ قال: حتى كان ذات يوم فقال يا رسول الله حاجتى. قال: وما حاجتك؟ قال: حاجتى ان تشفع لى يوم القيامة».

ترجمہ: زیاد پیغمبر خدا ﷺکے ایک خادم سے نقل کرتا ہے کہ وہ کہتا ہے: پیغمبراکرم ﷺاپنے خادم کو جو باتیں بتاتے تھے ان میں سے ایک یہ بات تھی کہ فرماتے تھے کیا تمہاری کوئی حاجت ہے؟ کہتا ہے: ایک دن اس نے رسول اللہ ﷺسے کہا: یا رسول اللہ ﷺمیری ایک حاجت ہے۔ پیغمبراکرم ﷺنے فرمایا: تمہیں کس چیز کی ضرورت ہے؟  کہا: میری حاجت اور ضرورت یہ ہے کہ آپ ﷺقیامت کے دن میری شفاعت فرمائیں۔
یہ ان احادیث کے چند نمونے تھے جن میں پیغمبراکرم ﷺسے شفاعت کی درخواست کی گئی ہے اور ہم نے دیکھا کہ پیغمبر خدا ﷺنے کسی کو بھی ایسی درخواست کرنے سے منع نہیں فرمایا کہ تم خود میری شفاعت خدا سے طلب کرو۔ اس بنا پر ہم آسانی سے کہہ سکتے ہیں کہ پیغمبراکرم ﷺسے شفاعت طلب کرنا شرعی لحاظ سے بالکل ایک جائز اور پسندیدہ عمل ہے جس کا ذکر احادیث میں بار بار ہوا ہے اور صحابی ہمیشہ پیغمبراکرم ﷺسے اپنے لئے شفاعت کی درخواست کرتے تھے۔ اگر اس موضوع میں شرک کا شائبہ بھی پایا جاتا تو یقیناً پیغمبراکرم ﷺخود ہی لوگوں کو اس کام سے باز رہنے کی تلقین فرماتے بلکہ ہم دیکھتے ہیں کہ پیغمبراکرم ﷺنے نہ صرف اس کام سے مسلمانوں کو منع نہیں فرمایا بلکہ جب انہوں نے شفاعت کی درخواست کی تو آپ ﷺنے ان سے شفاعت کا وعدہ بھی فرمایا۔
ایک اور اہم موضوع جس کا ذکر کرنا بے حد ضروری ہے یہ ہے کہ پیغمبراکرم ﷺسے شفاعت طلب کرتے وقت ان کی زندگی یا موت سے اس موضوع کی اہمیت پر کوئی فرق نہیں پڑتا کیونکہ صحیح ترین احادیث کے مطابق (جنہیں ہم پہلے ہی بیان کرچکے ہیں) پیغمبراکرمﷺ رحلت کے بعد بھی اپنی امت کے تمام افعال سے واقف ہیں اور وہاں بھی ان کی تمام باتیں حضور ﷺتک پہنچائی جاتی ہیں۔ یہی وجہ ہے کہ جب مسلمان حضورﷺ کی قبر مبارک کی زیارت کرتے ہیں تو آپ ﷺسے شفاعت کی درخواست بھی کرتے ہیں۔ مذہبی علماء کی کتابوں میں آنے والے زیارت ناموں کا ایک حصہ حضور ﷺسے شفاعت خواہی پر بھی مشتمل ہے۔
۸۔اولیاء اللہ سے مدد طلب کرنا
اولیاء اللہ سے حاجت طلب کرنا اور دعا کرنے کا شمار ایسے عوامل میں ہوتا ہے جو انسان پر رحمت کے دروازے کھول دیتے ہیں اور سبب بنتے ہیں کہ خداوند تعالی اپنے بندوں کو گرفتاریوں سے نجات دلانے اور ان کی حاجات پوری کرنے کے لئے اس کی مدد کرے اور اسے اپنے لطف و کرم سے نوازے۔ اسی لئے ہم دیکھتے ہیں کہ تمام انبیاء علیہم السلام، اوصیاء اور اولیاء اللہ ہمیشہ اپنے دنیوی اور اخروی امور کے لئے خدا کے دربار میں دست دعا بلند کرتے رہے ہیں اور اس سے اپنی حاجات پوری کرنے کی درخواست کی ہے۔
لیکن خداوند تعالی کی طرف سے دعا کے مستجاب ہونے کے کچھ شرائط ہیں ۔ اگر کوئی انسان چاہتا ہے کہ اس کی دعا جلد از جلد مستجاب ہو تو اسے دعا کے آداب کو ذہن میں رکھنا ہوگا اور جس طرح حدیث کی کتابوں میں آیا ہے زمان و مکان اور دعا مانگنے والے کے اپنے حالات بھی دعا کی قبولیت پر اثر انداز ہوتے ہیں۔
 مثال کے طور پر جمعہ کے دن قبلہ رو ہوکر، یا حجر اسماعیل میں صاف ستھری حالت میں یا ایک عمل خیر کی انجام دہی کے فوراً بعد اگر مانگی جائے، تو اس کی قبولیت کا احتمال بڑھ جاتا ہے۔
دعا کی قبولیت سے متعلق موثر چیزوں میں سے ایک یہ بھی ہے کہ انسان انبیاء علیہم السلام، اولیاء اور ایسے لوگوں سے (جو خداوند تعالی کے نزدیک  قدر و منزلت کے حامل ہیں) اپنے لئے دعا کرنے اور خدا کے دربار میں اپنی حاجتیں پوری کرانے کی درخواست کرے۔ اس صورت میں دعا کی قبولیت کے امکانات  بڑھ جاتے ہیں۔
قرآن ایسے لوگوں کو تنقید کا نشانہ بناتا ہے جو طلب مغفرت کے لئے پیغمبراکرم ﷺسے رجوع نہیں کرتے اور انہیں خداوند تعالی کے سامنے اپنے گناہوں کی بخشش کے لئے شفیع قرار نہیں دیتے:

(وَإِذا قِيلَ لَهُمْ تَعالَوْا يَسْتَغْفِرْ لَكُمْ رَسُولُ اللهِ لَوَّوْا رُؤُسَهُمْ وَرَأَيْتَهُمْ يَصُدُّونَ وَهُمْ مُسْتَكْبِرُونَ).

ترجمہ: اور جب ان سے کہا جاتا ہے کہ آؤ  رسول اللہ ﷺتمہارے حق میں استغفار کریں گے تو سر پھیر لیتے ہیں اور تم دیکھو گے کہ استکبار کی بنا پر منہ بھی موڑ لیتے ہیں۔
اس کے برعکس ایسے لوگوں کے بارے میں جو طلب مغفرت کے لئے پیغمبراکرم ﷺکے پاس جاکر ان سے اپنے گناہ معاف کرانے کی درخواست کرتے ہیں، فرماتا ہے:
(وَلَوْ أَنَّهُمْ إِذْ ظَلَمُوا أَنْفُسَهُمْ جاؤُكَ فَاسْتَغْفَرُوا اللهَ وَاسْتَغْفَرَ لَهُمُ الرَّسُولُ لَوَجَدُوا اللهَ تَوّاباً رَحِيماً).

ترجمہ: اور کاش جب ان لوگوں نے اپنے نفس پر ظلم کیا تھا تو آپ کے پاس آتے اور خود بھی اپنے گناہوں کے لئے استغفار کرتے اور رسول بھی ان کے حق میں استغفار کرتا تو یہ خدا کو بڑا ہی توبہ قبول کرنے والا اور مہربان پاتے۔
یہی وجہ ہے کہ ہم دیکھتے ہیں کہ رسول اللہ ﷺکے صحابی اپنے دنیوی اور اخروی امور نیز خدا سے اپنی حاجات طلب کرتے وقت حضور ﷺکی خدمت میں حاضر ہوتے تھے اور ان سے درخواست کرتے تھے کہ وہ ان کے حق میں دعا کریں کہ خدا ان کی حاجات پوری کرے۔ حضور ﷺان کی درخواست قبول فرماتے اور ان کے حق میں دعا کرتے تھے۔ اسی طرح وہ پیغمبراکرم ﷺکے علاوہ بھی دیگر صالح بندوں سے یہی تقاضا کرتے تھے۔ اب چند مثالیں ملاحظہ فرمائیں جن میں صحابیوں نے پیغمبراکرم ﷺاور اولیاء اللہ سے دعا مانگنے کی درخواست کی ہے:
1ـ عن أنس قال: «قالت امّ سليم امّى: يا رسول الله خادمك انس ادع الله له. قال: اللهم اكثر ماله وولده وبارك فيما اعطيته».

ترجمہ: انس کہتا ہے: میری ماں  ام سلیم نے پیغمبراکرم ﷺکی خدمت میں عرض کیا: یا رسول اللہ صلی اللہ علیہ وآلہ وسلم! انس آپ ﷺ کا خادم ہے، اس کے لئے دعا کیجئے۔ پیغمبراکرم ﷺنے فرمایا: خدایا! اس کے مال اور اولاد میں اضافہ کر اور جو کچھ تو نے اسے دیا ہے اس میں  برکت فرما ۔
2ـ عن انس قال: بينا النبى(صلى الله عليه وآله) يخطب يوم الجمعه فقام رجل فقال: «يا رسول الله ادع الله ان يسقينا فتغيمت السماء ومُطرنا».

ترجمہ: انس کہتا ہے: پیغمبراکرم ﷺنماز جمعہ کا خطبہ ارشاد فرما رہے تھے کہ ایسے میں ایک شخص اپنی جگہ سے بلند ہوا اور کہنے لگا: یا رسول اللہ صلی اللہ علیہ وآلہ وسلم! خدا کے حضور دعا کیجئے کہ وہ ہمیں سیراب کردے۔ اسی وقت آسمان پر بادل چھاگئے اور ہم پر بارش برسنے لگی۔

3ـ عن حسان بن شداد أن امه وفدت الى النبى(صلى الله عليه وآله)فقالت: «يا رسول الله انى وفدت اليك لتدعو لابنى هذا وان تجعله كبيرا طيبا فتوضأ من فضل وضوئه ومسح وجهه وقال: اللهم بارك ما فيه واجعله كبيراً طيباً».

ترجمہ: حسان بن شداد کہتا ہے کہ اس کی ماں پیغمبراکرم ﷺکی خدمت میں حاضر ہوکر کہنے لگی: یا رسول اللہ صلی اللہ علیہ وآلہ وسلم! میں آپ ﷺکی خدمت میں حاضر ہوئی ہوں تاکہ آپﷺ میرے اس بیٹے کے حق میں دعا کریں اور اسے بزرگ اور پاکیزہ قرار دیں۔ پیغمبراکرم ﷺنے وضو کے پانی کے باقی بچے ہوئے پانی سے دوبارہ وضو فرمایا اور اپنا مبارک ہاتھ اپنے چہرے پر پھیرا اور فرمایا: خدایا! اس عورت  کے بیٹے کے بارے میں برکتوں سے نواز اور اسے بزرگ اور پاکیزہ بنا۔
4ـ عن طلحة بن عبيدالله قال: «انطلق رجل ذات يوم فنزع ثيابه وتمرغ فى الرمضاء ويقول لنفسه: ذوقى نار جهنم أجيفة بالليل وبطالة بالنهار؟ قال: فبينا هو كذلك اذ أبصر النبى(صلى الله عليه وآله) فى ظلّ شجرة فاتاه فقال: غلبتنى نفسى فقال له النبى: اما لقد فتحت لك ابوابك السّماء ولقد باهى بك الملائكة ثم قال لأصحابه: تزودوا من اخيكم. فجعل الرجل يقول: يا فلان ادع لى...».

ترجمہ: ایک دن ایک آدمی آیا۔ اپنے کپڑے اتار کر ، سورج کی دھوپ میں مٹی پر لوٹنے لگا اور خود سے کہتا جاتا تھا: جہنم کی آگ کا مزا چکھ لے ، کیا تو راتوں کو مرنے والوں کی طرح بسر کرتا ہےاور پھر دن میں واپس بھول جاتا ہے؟ کہتا ہے: وہ یہ عمل انجام دے رہا تھا کہ پیغمبراکرم ﷺجو ایک درخت کے سائے میں بیٹھے ہوئے تھے، اس کے قریب آئے تو اس نے کہا: میرے نفس نے مجھ پر غلبہ پالیا ہے۔ پیغمبراکرم ﷺنے اس سے فرمایا: سمجھ لو کہ تمہارے لئے آسمان کے دروازے کھول دیئے گئے ہیں اور فرشتے تم پر فخر کررہے ہیں۔ اس کے بعد اپنے صحابیوں سے فرمانے لگے: اپنے بھائیوں سے فائدہ اٹھاؤ۔ اس کے بعد ہر شخص باری باری اس شخص کے پاس آتا تھا اور اس سے کہتا تھا: اے فلاں! میرے حق میں دعا کرو۔
5ـ عن عمر انه قال لأويس: «استغفرلى قال: كيف استغفرلك وانت صاحب رسول الله(صلى الله عليه وآله) قال: سمعت رسول الله يقول: ان خير التابعين رجل يقال له اويس».

ترجمہ: عمر سے منقول ہے کہ اس نے اویس سے کہا: میرے لئے مغفرت کی دعا کرو۔ اس نے کہا: میں کیسے یہ کام انجام دوں حالانکہ تو پیغمبراکرم ﷺکا صحابی ہے!؟ کہا: میں نے پیغمبراکرم ﷺسے سن رکھا ہے کہ فرمایا: تابعین میں سے بہترین انسان وہ ہے جس کا نام اویس ہے۔
درج بالا احادیث کو دیکھنے سے معلوم ہوتا ہے کہ اولیاء اللہ سے امداد طلب کرنا جو ان سے اپنے حق میں دعا کرنے کی درخواست کرنا ہی ہے، ایک مشروع اور مستحب عمل ہے جس کی تائید احادیث اور صحابیوں کے کردار سے ہوتی ہے۔

جب ہم اپنی حاجتوں (چاہے ان کی نوعیت دنیوی امور سے ہو، یا اخروی امور سے) اولیاء اللہ سے مدد طلب کرتے ہیں، تو ہماری مراد ہرگز یہ نہیں ہوتی کہ یہ اولیاء اللہ خود ہی مستقیماً ہماری مراد پوری کریں، بلکہ ہم صرف یہ چاہتے ہیں کہ وہ ہمارے حق میں دعا کریں اور خدا سے ہماری مرادیں پوری کرنے کے لئے التجاء کریں۔ ہم جانتے ہیں کہ چونکہ وہ خداوند تعالی کے نزدیک بلندتر درجے پر فائز ہیں اس لئے ان کی دعا بھی اجابت سے زیادہ نزدیک تر ہے۔ اگر ان کی دعا پوری ہوئی اور ہماری مراد بر آئی تو ہم اس عمل کو ان کی کرامت کا نام دیں گے جو خداوند تعالی نے انہیں بخشی ہے۔

جس طرح انبیاء علیہم السلام سے ان کی حیات کے دوران مدد طلب کی جاسکتی ہے، ان کی موت کے بعد بھی ان سے دعا کرنے کی درخواست کرنا ویسے ہی مشروع اور ممدوح عمل ہوگا۔ کیونکہ یہ بات اسلام کے مسلمہ اصولوں میں سے ہے کہ روحیں بالخصوص انبیاء علیہم السلام اور اولیاء اللہ کی مقدس روحیں موت کے بعد بھی عالم برزخ میں ایک طرح کی زندگی گزارنے کے مرحلے سے گزر رہی ہیں، جو اس دنیا کی زندگی سے زیادہ بہتر طور پر چیزوں کو جان اور سمجھ سکنے کی قدرت رکھتی ہیں۔ وہ اس دنیا میں زندگی گزارنے والے افراد کے تمام افعال اور اعمال کو دیکھنے کی صلاحیت رکھتی ہیں، ان کی باتیں سنتی ہیں اور ان کے پیغامات سے باخبر رہتی ہیں۔

قرآن کریم خدا کی راہ میں مرنے والوں کے بارے میں یوں فرماتا ہے:
(وَلا تَحْسَبَنَّ الَّذِينَ قُتِلُوا فِي سَبِيلِ اللهِ أَمْواتاً بَلْ أَحْياءٌ عِنْدَ رَبِّهِمْ يُرْزَقُونَ فَرِحِينَ بِما آتاهُمُ اللهُ مِنْ فَضْلِهِ وَيَسْتَبْشِرُونَ بِالَّذِينَ لَمْ يَلْحَقُوا بِهِمْ مِنْ خَلْفِهِمْ أَلاّ خَوْفٌ عَلَيْهِمْ وَلا هُمْ يَحْزَنُونَ).

ترجمہ: اور خبردار راہ خدا میں قتل ہونے والوں کو مردہ خیال نہ کرنا۔ وہ زندہ ہیں اور اپنے پروردگار کے یہاں رزق پارہے ہیں۔ خدا کی طرف سے ملنے والے فضل و کرم سے خوش ہیں اور جو ابھی تک ان سے ملحق نہیں ہوسکے ہیں ان کے بارے میں یہ خوش خبری رکھتے ہیں کہ ان کے واسطے بھی نہ کوئی خوف ہے اور نہ حزن۔
ایسے بہت سے شواہد ہیں جو بتاتے ہیں کہ مرنے والے بالخصوص انبیاء علیہم السلام اور اولیاء اللہ مرنے کے بعد بھی شعور اور فہم رکھتے ہیں اور ان کا شعور اور فہم دنیا میں زندگی گزارنے کے دور کی نسبت اور زیادہ مضبوط اور قوی تر ہوجاتا ہے۔ بعض احادیث میں یہاں تک کہا گیا ہے کہ دوسری دنیا میں وہ نہ صرف شعور رکھتے ہیں، بلکہ منوں مٹی تلے اپنے جسموں سے بھی ایک طرح رابطے میں ہیں۔ 

یہاں اس بارے میں آنے والی چند احادیث ملاحظہ فرمائیں:

1ـ عن ابى سعيد الخدرى قال رسول الله(صلى الله عليه وآله): «اذا وضعت الجنازة فاحتملها الرجال على اعناقهم فان كانت صالحة قالت: قدمونى قدمونى وان كانت غير صالحة قالت: ياويلها اين يذهبون بها. يسمع صوتها كل شئ الاّ الإنسان ولو سمعها الأنسان لصعق».

ترجمہ: ابوسعید خدری پیغمبراکرم ﷺسے نقل کرتے ہیں کہ آپ ﷺنے فرمایا: جب جنازہ تیار ہوگیا اور لوگوں نے اسے اپنے کاندھوں پر رکھ کر انتقال دینا شروع کیا، اگر اس بیچ کوئی صالح انسان ہوگا تو کہے گا: ہمیں لے چلئے ہمیں لے چلئے ۔ اور اگر غیر صالح انسان ہوگا تو کہے گا: افسوس ہے اس جنازے پر: تم لوگ اسے کہاں لئے جارہے ہو؟   انسانوں کے علاوہ تمام چیزیں اس کی آواز سنیں گیں ۔ اور اگر انسان وہ آواز سن لے، تو بے ہوش ہوجائےگا۔

2ـ عن انس عن النبى(صلى الله عليه وآله) قال: «العبد اذا وضع فى قبره وتولّى وذهب اصحابه حتى انه ليسمع قرع نعالهم».

ترجمہ: پیغمبراکرم ﷺسے نقل کرتے ہوئے انس کہتا ہے کہ پیغمبراکرم ﷺنے فرمایا: جب انسان کو قبر میں اتارا جاتا ہے اور لوگ اس سے دور ہوجاتے ہیں تو وہ ان کے جوتوں کی آواز تک کو سنتا ہے۔

3ـ عن عمرو بن حزم قال رآنى رسول الله(صلى الله عليه وآله) متكئا على قبر فقال: «لا تؤذ صاحب هذا القبر».

ترجمہ: عمرو بن حزم کہتا ہے: پیغمبر خدا ﷺنے دیکھا کہ میں ایک قبر سے ٹیک لگائے ہوئے ہوں، فرمانے لگے: اس قبر کے مالک (یعنی اس قبر کے اندر پڑے ہوئے مردہ انسان) کو تکلیف نہ دو۔

4ـ عن عروة ان رجلاً وقع فى علىّ بمحضر من عمر فقال عمر: «تعرف صاحب هذا القبر محمد بن عبدالله بن عبدالمطلب، وعلى بن ابى طالب بن عبدالمطلب. لا تذكر علياً إلا بخير فانك ان آذيته آذيت هذا فى قبره».

ترجمہ: عروہ کہتا ہے کہ ایک شخص نے عمر کے سامنے علی علیہ السلام کی برائی کی تو عمر نے کہا: کیا تم اس قبر کے مالک (یعنی اس قبر کے اندر پڑے ہوئے مردہ جسم) کو پہچانتے ہو؟ یہ محمد بن عبداللہ بن عبدالمطلب ﷺہیں اور علی ؑ ابوطالب بن عبدالمطلب کے بیٹے ہیں۔ علی علیہ السلام کو نیک الفاظ میں یاد کیا کرو کیونکہ اگر تم نے اسے تکلیف پہنچائی تو سمجھو کہ اس کو قبر کے اندر تکلیف پہچائی ہے۔
5ـ عن عبدالله بن عمر ان رسول الله(صلى الله عليه وآله) ذكر فتّان القبر فقال عمر: «أتردّ علينا عقولنا يا رسول الله فقال رسول الله: نعم كهيئتك اليوم».

ترجمہ: عبداللہ بن عمر نقل کرتا ہے کہ جب پیغمبراکرم ﷺنے قبر کےاندر تکلیف پہنچنے کا ذکر فرمایا تو عمر نے کہا: یا رسول اللہ صلی اللہ علیہ وآلہ وسلم! کیا ہماری عقلیں ہمیں لوٹا دی جائیں گی؟ پیغمبراکرم ﷺنے فرمایا: ہاں! بالکل اسی طرح جس طرح اب ہیں۔
6ـ عن ابى هريرة قال قال النبى(صلى الله عليه وآله): «ما من عبد يمرّ بقبر رجل يعرفه فى الدنيا فيسلم عليه الا عرفه وردّ(عليه السلام)».

ترجمہ: ابو ہریرہ کہتے ہیں کہ پیغمبراکرم ﷺنے فرمایا: ایسا کوئی بندہ نہیں مگر یہ کہ وہ جب بھی اپنے کسی جاننے والے کی قبر کے پاس سے گزرتا ہے اور اسے سلام کرتا ہے تو صاحب قبر اگر اسے جانتا ہو تو اس کے سلام کا جواب ضرور دیتا ہے۔

7ـ عن عائشة قالت: «كنت ادخل بيتى الذى فيه رسول الله(صلى الله عليه وآله) وابى فأضع ثوبى واقول انما هو زوجى وأبى فلما دفن عمر معهم فوالله ما دخلته الا وانا مسدودة على ثيابى».

ترجمہ: عائشہ کہتی ہیں : میں گھر کے اندر داخل ہوتی تھی، اپنے کپڑے اتارتی تھی اور کہتی تھی کہ یہ میرا باپ ہے اور وہ میرا شوہر ، لیکن جب عمر کو ان کے ساتھ دفن کردیا گیا، تو میں اپنے لباس پوری طرح پہنے بغیر کمرے میں داخل نہیں ہوتی تھی۔

8ـ عن عبدالله بن مسعود قال قال رسول الله صلى الله عليه وآله: «حياتى خير لكم تحدثون وتحدثون وتحدث لكم ووفاتى خير لكم تعرض على اعمالكم فما رأيت من خير حمدت الله عليه وما رأيت من شر استغفرت الله لكم».

ترجمہ: ابن مسعود کہتےہیں  کہ پیغمبراکرم ﷺفرماتے ہیں: میری زندگی تم لوگوں کے لئے خیر (کا منبع) ہے کہ (میری حیات کے دوران) ہم آپس میں گفتگو کرسکتے ہیں۔ اور میری موت تمہارے لئے خیر (کا منبع) ہے کہ تم لوگوں کے اعمال کی خبر مجھ تک پہنچائی جائے گی ، اگر میں نے ان میں کوئی اچھا عمل پایا تو اس کے لئے خداوند تعالی کا شکر ادا کروں گا اور اگر کوئی برا عمل دیکھا تو اس کے لئے خدا کے حضور تمہارے لئے مغفرت کی دعا کروں گا۔ 

ان احادیث سے یہ مطلب کھل کر سامنے آتا ہے کہ انسان مرنے کے بعد نہ صرف اپنا شعور نہیں کھوتا بلکہ ایک برتر شعور پر دسترس حاصل کرلیتا ہے اور ایسی چیزوں کو سمجھنے پر قادر ہوجاتا ہے جنہیں وہ اس دنیا میں سمجھنے سے قاصر تھا۔ ان احادیث کے مطابق مرنے والا انسان اپنی لحد کے نیچے لوگوں کے جوتوں کی آواز تک کو سنتا ہے یا اپنی قبر کے اوپر بیٹھے ہوئے اشخاص کو دیکھتا ہے اور اپنے ساتھ ہونے والی ناانصافی سے اسے تکلیف ہوتی ہے۔ بے شک ایک زندہ انسان نہ تو ایسے حالات میں لوگوں کے جوتوں کی صدا سن سکتا ہے اور نہ انہیں دیکھ سکتا ہے۔
قرآن میں آنے والی جن آیات میں مردوں کے سننے پر قادر نہ ہونے کا ذکر ہوا ہے جیسے: (إِنَّكَ لا تُسْمِعُ الْمَوْتى)
 (آپ مردوں کو اور بہروں کو اپنی آواز نہیں سنا سکتے اگر وہ منہ پھیر کر بھاگ کھڑے ہوں) یا (ما أَنْتَ بِمُسْمِع مَنْ فِي الْقُبُورِ)
 (اور آپ انہیں نہیں سنا سکتے جو قبروں کے اندر ہیں)۔ یہ اور ان جیسی آیات مرنے والے کافروں کے لئے آئی ہیں۔ اس کا مطلب یہ نہیں کہ کفار کے مردے سن نہیں سکتے، بلکہ اس بات کا مطلب دراصل یہ ہے کہ ہم ان سے کسی جواب کی توقع نہیں رکھ سکتے بالکل ویسے ہی جیسے کفار پیغمبراکرم ﷺکی باتیں سنتے تو ضرور تھے، لیکن ان پر عمل نہیں کرتے تھے۔ 
ہم نے جو احادیث بیان کیں وہ تمام واضح طور پر اس حقیقت کو ثابت کرتی ہیں کہ مردوں کی روحیں سن سکتی ہیں، دیکھ سکتی ہیں اور زندہ لوگوں کے احوال سے باخبر ہیں۔ خصوصا اولیاء اللہ کی پاک اور مقدس روحوں پر اس بات کا اطلاق پوری طرح ہوتا ہے جیسے پیغمبراکرم ﷺجو اپنی رحلت کے بعد بھی اپنی امت کے تمام افعال اور کردار سے پوری طرح باخبر ہیں، یا وہ شہداء جو اپنے بازماندگاں کے لئے خوشخبری کا پیغام بھیجتے رہتے ہیں۔

جب ہم دیکھتے ہیں کہ اولیاء اللہ اور انبیاء علیہم السلام ایسے برتر شعور کے مالک ہیں، تو پھر ان سے مدد کے لئے دعا کرنا گویا ان کی زندگی میں ان سے مدد مانگنا یا اپنے لئے دعا کرانا ہے۔ یہی وجہ ہے کہ ہم دیکھتے ہیں کہ حضور ﷺکی رحلت کے بعد بھی اصحاب اور تابعین ان سے مدد مانگتے اور دعا کرتے تھے۔

عثمان بن عفان کی خلافت کے دور میں عثمان بن حنیف نے ایک حاجتمند شخص سے کہا: وضو کرکے مسجد جاؤ، وہاں دو رکعات نماز ادا کرو اور پھر کہو: «اللهم انى اسألك واتوجه اليك بنبيّنا محمد نبى الرحمة يا محمد انى اتوجه بك الى ربى فتقضى لى حاجتى»
؛ یعنی: اے خدا! ہمارے پیغمبراکرم ﷺکے وسیلے سے جو پیغمبر رحمت ہیں، میں تیری طرف توجہ کررہا ہوں۔ اے محمد ﷺ! میں آپ ﷺکے وسیلے سے خدا کی طرف متوجہ ہورہا ہوں تاکہ میری حاجت پوری ہوسکے۔

جاء بلال بن حرث الى قبر النبى(صلى الله عليه وآله) فقال: «يا رسول الله استسق لأمتك فانهم هلكوا».

ترجمہ: بلال بن حرث پیغمبراکرم ﷺکی قبر مبارک کے پاس آئے اور کہا: یا رسول اللہ صلی اللہ علیہ وآلہ وسلم! اپنی امت کے لئے بارش کی دعا کیجئے ورنہ وہ ہلاک ہوجائے گی۔

اسی طرح بعض روایات اور احادیث میں ضرورتمند لوگوں کو حکم دیا گیا ہے کہ جب بھی انہیں کسی چیز کی ضرورت پیش آئے، تو وہ اولیاء اللہ کو پکاریں اور ان سے مدد مانگیں۔

عن عبدالله بن مسعود قال قال رسول الله(صلى الله عليه وآله) :«اذا انفلتت دابة احدكم بأرض فلاة فليناد يا عبادالله احبسوا، يا عبادالله احبسوا، يا عبادالله احبسوا، فان لله عبادا سيحبسه عليكم».

ترجمہ: عبداللہ بن مسعود پیغمبراکرم ﷺسے نقل کرتے ہیں کہ پیغمبراکرم ﷺنے فرمایا: جب بیابان میں تمہارا گھوڑا بھاگ جائے تو پہلے تین بار آواز لگانا: اے خدا کے بندو! اسے پکڑو۔ یقیناً خداوند تعالی کے ایسے بندے ہیں جو اسے تمہارے لئے پکڑ کے لے آئیں گے۔

عن عتبة بن غزوان قال رسول الله(صلى الله عليه وآله): «اذا اضل احدكم شيئا او اراد عوناً وهو بأرض ليس فيها انيس فليقل: يا عبادالله اعينونى او اغيثونى فان لله عباداً لانراهم».

ترجمہ: عتبہ کہتا ہے: پیغمبراکرم ﷺنے فرمایا: جب تم میں سے کسی شخص سے کوئی چیز گم جائے یا اسے کسی چیز کی ضرورت آن پڑے اور وہ کسی ایسی جگہ ہو جہاں اس کی مدد کرنے والا کوئی نہ ہو، تو اسے چاہئے کہ کہے: اے خدا کے بندو! میری امداد کو پہنچو! یقیناً خدا کے بعض بندے ایسے ہیں جنہیں ہم دیکھ نہیں پاتے۔

اس حصے میں ہم نے جتنی بھی احادیث نقل کیں، ان تمام کے مطالعے سے یہ نتیجہ نکلتا ہے کہ انبیاء علیہم السلام اور اولیاء اللہ سے دعا اور مدد طلب کرنا چاہے ان کی زندگی میں ہو یا موت کے بعد شرعی لحاظ سے ایک جائز اور مستحب عمل ہے جس میں کسی شک و شبہ کی گنجائش نہیں ہے۔
۹۔ اولیاء اللہ کی ولادت یا وفات والے دنوں کی یاد منانا
انبیاء علیہم السلام، اولیاء اللہ، شہداء، سچے لوگوں اور مکتب انبیاء کے سچے پیروکاروں کی یاد منانے کا شمار ایسے اہم عوامل میں ہوتا ہے جو ایمان کی تقویت اور معنوی اقدار اور اخلاقی بنیادوں کے ثبوت اور استحکام میں اہم کردار ادا کرتے ہیں۔ اولیاء اللہ کے ایمان و تقوا کے مراتب اور ان کے جہاد اور ایثار وقربانی  کی داستان کا ذکر کرنا اور یہ یاد رکھنا کہ وہ کس طرح خدا کی راہ میں کوشش اور محنت سے اس کا قرب پانے میں کامیاب ہوئے اور ہدایت پانے والوں میں سے ہوئے، اپنی جگہ ایک مضبوط میلان ہے جو انسانوں کو ان کی پیروی کرنے اور ان کے مشن کو آگے لے جانے میں مددگار و معاون ثابت ہوتا ہے:
(أُولئِكَ الَّذِينَ هَدَى اللهُ فَبِهُداهُمُ اقْتَدِهْ).

ترجمہ: یہی (پیغمبراں) وہ لوگ ہیں جنہیں اللہ نے ہدایت دی ہے لہذا آپ بھی اسی ہدایت کے راستے پر چلیں۔
قرآن کریم نے مختلف آیات میں پیغمبراکرم ﷺکو حکم دیا ہے کہ وہ خود سے پہلے کے پیغمبروں اور صالح انسانوں کو یاد کریں تاکہ انہیں یاد کرنا آپ ﷺکے قوت قلب کا باعث بن سکے:

(وَاذْكُرْ فِي الْكِتابِ إِبْراهِيمَ إِنَّهُ كانَ صِدِّيقاً نَبِيّاً).

ترجمہ: اور کتاب خدا میں ابراہیم ؑ کا تذکرہ کرو کہ وہ ایک صدیق پیغمبر تھے۔

(وَاذْكُرْ عِبادَنا إِبْراهِيمَ وَإِسْحاقَ وَيَعْقُوبَ أُولِي اْلأَيْدِي وَاْلأَبْصارِ).

ترجمہ: اور پیغمبر ہمارے بندے ابراہیم، اسحاق اور یعقوب کا ذکر کیجئے جو صاحبان قوت اور صاحبان بصیرت تھے۔

(وَاذْكُرْ إِسْماعِيلَ وَالْيَسَعَ وَذَا الْكِفْلِ وَكُلٌّ مِنَ اْلأَخْيارِ).

ترجمہ: اور اسماعیل اور الیسع اور ذوالکفل کو بھی یاد کیجئے اور یہ سب نیک بندے تھے۔
انبیاء علیہم السلام اور اولیاء اللہ کو یاد کرنا جس کا حکم خود خدا نے پیغمبر اسلام ﷺکو دیا ہے قلب کی صفائی، ایمان کی تقویت اور توحید کی سرحدوں پر لڑی جانے والی جنگ میں کامیابی کی روشن دلیل ہے۔ درحقیقت ان کی یاد کو زندہ رکھنا انسانی کرامات اور معنوی اقدار کے لئے احترام قائل ہونے کے مترادف ہے کیونکہ صرف اسی طریقے سے ہم جان سکتے ہیں کہ کس طرح انہوں نے شرک، ظلم اور جہالت کے خلاف جہاد کیا، توحید، عدل اور اخلاقی فضیلتوں کی طرف لوگوں کو بلایا۔ کیونکہ وہ ہمیشہ انہیں حقیقتوں کے محافظ اور حق و حقیقت کے منادی تھے۔
اس بنا پر ہمیں ہمیشہ ان کی یاد میں رہنا چاہئے خصوصاً ان خاص دنوں میں جو کسی نہ کسی طرح ان سے منسوب ہیں جیسے ان کی پیدائش یا وفات کے دن۔ ان دنوں میں ہمیں ان کی یاد منانی چاہئے اور مختلف مجالس اور محافل کا انتظام کرکے مناقب کے ذریعے ان کی تعریف اور توصیف کریں اور جس راہ پر وہ چلتے رہے اس پر چلنے کا وعدہ کریں۔

خداوند تعالی حضرت موسی علیہ السلام کو حکم دیتا ہے کہ وہ بنی اسرائیل کو خدا سے مخصوص دنوں کے بارے میں بتائیں اور ان کی توجہ مذکورہ دنوں کی طرف مبذول کرائیں:

(وَلَقَدْ أَرْسَلْنا مُوسى بِآياتِنا أَنْ أَخْرِجْ قَوْمَكَ مِنَ الظُّلُماتِ إِلَى النُّورِ وَذَكِّرْهُمْ بِأَيّامِ اللهِ).

ترجمہ: اور ہم نے موسی کو اپنی نشانیوں کے ساتھ بھیجا کہ اپنی قوم کو ظلمتوں سے نور کی طرف نکال کر لائیں اور انہیں خدائی دنوں کی یاد دلائیں۔

مفسرین کے مطابق "ایام اللہ" سے مراد وہ دن ہیں، جن میں خداوند تعالی نے بنی اسرائیل کو اہم ترین نعمتوں سے نوازا؛ جیسے فرعون کے ہاتھوں سے ان کی نجات کا دن، من و سلوی کے نزول کا دن اور ان کے لئے دریا کے دو حصوں میں بٹنے کا دن وغیرہ۔ اس کے علاوہ ان میں وہ تمام دن بھی شامل ہوجاتے ہیں جو نوح، عاد اور ثمود کی قوموں پر بیتے ہیں اور جن میں اہم واقعات رونما ہوئے ہیں۔

اس لئے پیغمبروں کو بھی حکم ہے کہ وہ ایسے دنوں کی یاد منائیں جن میں اہم واقعات رونما ہوئے ہوں اور انہیں حکم ہے کہ وہ لوگوں کو خدائی دنوں کی یاد دلائیں تاکہ وہ ان دنوں کے تربیتی پہلوؤں سے استفادہ کرنے کے قابل ہوجائیں۔
اب ہم کہیں گے کہ پیغمبراکرم ﷺکی ولادت، بعثت اور رحلت کے ایام، نیز اولیاء اللہ کی پیدائش یا وفات کے ایام وہ اہم اور بزرگ دن ہیں، جن میں اہم واقعات رونما ہوئے ہیں جنہوں نے انسانوں کی تقدیر بدل  دی ہے، پس ایسے دنوں کی یاد منانا دراصل وہی خدائی دنوں کی یاد منانا ہے۔ اب اگر حضور ﷺیا اولیاء اللہ کے یوم پیدائش یا یوم وفات پر ان کی یاد منانے کے لئے کسی مجلس یا محفل کا انتظام کیا جائے تاکہ اس وسیلے سے مومنین اس مخصوص دن میں پیش آنے والے واقعے کو دہراسکیں اور پیغمبراکرم ﷺیا خداوند تعالی کے کسی ولی کے احترام کا احیا کریں اور ان کے فضائل ومناقب پڑھیں، تو یقیناً یہ ایک انتہائی درست اور مشروع عمل ہوگا اور اس طرح وہ خداوند تعالی ہی کے حکم کی تعمیل کریں گے جس میں اس نے اپنے خاص دنوں کی یاد منانے کا ذکر فرمایا ہے۔

پیغمبر گرامی اسلام ﷺنے مردوں کی خوبیاں اور اچھائیاں بیان کرنے کا حکم فرمایا ہے۔ خصوصاً آپ ﷺنے انبیاء علیہم السلام اور صلحا کی یاد منانے کی بہت تاکید فرمائی ہے:

1ـ عن ابن عمر عن النبى(صلى الله عليه وآله) قال، «اذكروا محاسن موتاكم»

ترجمہ: ابن عمر پیغمبراکرم ﷺسے نقل کرتا ہے کہ پیغمبراکرم ﷺنے فرمایا: اپنے مرنے والوں کی اچھائیاں بیان کرو۔
2ـ عن معاذ قال قال رسول الله(صلى الله عليه وآله): «ذكر الأنبياء عبادة وذكر الصالحين كفارة وذكر الموت صدقة».

ترجمہ: معاذ نے پیغمبراکرم ﷺسے نقل کیا ہے کہ آپﷺفرماتے ہیں: انبیاء علیہم السلام کو یاد کرنا عبادت ہے اور صالح بندوں کو یاد کرنا گناہوں کا کفارہ ادا کرنے کے برابر ہے جبکہ موت کو یاد کرنا صدقہ دینا ہے۔
ان تمام آیات اور احادیث کی روشنی میں جو ہم نے یہاں نقل کیں، انبیاء علیہم السلام، اولیاء اللہ اور صلحا کی یاد منانا خدا ئےتعالی کی مرضی اور مشروع عمل ہونے کے ساتھ ساتھ عبادت بھی ہے۔ اس لئے جس قدر زیادہ ہو، اسی قدر پسندیدہ ہوجاتا ہے۔ انہیں یاد کرنے کا ایک طریقہ ان کے ایام ولادت یا وفات منانا ہے جن میں ان کی ولادت کے موقع پر محافل اور  جشن  برپا کرکے اپنی خوشیوں جبکہ ان کی وفات پر غم و غصے کا اظہار کیا جاتا ہے۔ اس کے علاوہ مذکورہ مجالس اور محافل کے موقعوں پر ان کے فضائل اور مناقب بیان کرنا بھی ایک پسندیدہ عمل ہے۔

یہ مجالس برپا کرنا ایک بہترین طریقہ ہے ان لوگوں کی قدر و منزلت اور حق شناسی کے لئے جنہوں نے خدا کی راہ میں لوگوں کی ہدایت میں اپنی عمریں گزاریں اور ہمیشہ کلمہ توحید کو پھیلانے میں کوشاں رہے؛ وہ بزرگ انسان جو ہمیشہ شرعی احکام اور معارف الہی سیکھنے کے درپے ہیں۔

۱۰۔اولیاء اللہ کی کرامات
یہ دنیا انتہائی درست نظم و نسق اور علت و معلول کے قانون کی بنا پر بنائی گئی ہے۔ خداوند حکیم و توانا نے دنیا کی ساخت کچھ اس قسم کی رکھی ہے کہ عظیم کہکشاؤں سے لے کر عالم خلقت کی انتہائی چھوٹی چیزوں میں سے کوئی بھی اس نظام میں تبدیلی لانے پر قادر نہیں۔ تمام چیزیں اور انسان اس نظام، مقررات اور علت و معلول کے پابند ہیں جو خداوند تعالی نے ان کے لئے وضع کئے ہیں۔
لیکن یوں نہیں کہ خداوند تعالی نے اس دنیا کی تخلیق کے ساتھ ہی اپنے ہاتھ باندھ لئے اور خود بھی اسی کائنات کا اسیر ہوکر رہ گیا اور اب اسے تبدیل کرنے کی صلاحیت نہیں رکھتا (نعوذ باللہ) (یہودی عقیدے کے مطابق) بلکہ وہ تو ہمیشہ کی طرح اب بھی تمام چیزوں پر قادر ہے؛ وہ اس علت و معلول کی دنیا کو تباہ و برباد بھی کرسکتا ہے اور اس ظاہری علت و معلول کے پیچھے کارفرما عظیم قوت بھی اسی ذات کی تابع ہے۔
انسانی تاریخ میں انبیاء علیہم السلام نے آج تک جو معجزے انجام دیئے ہیں اور علت و معلول کے دائرے سے باہر اور مافوق الفطرت کام انجام دیئے، وہ صرف اور صرف خداوند تعالی کی عظیم طاقت کی نشانیاں ہیں، جو اس نے اپنے برگزیدہ بندوں (انبیاء علیہم السلام) کے وسیلے سے مخلوقات عالم کو دکھائی ہیں۔ ان تمام کاموں سے جہاں اس کے انبیاء علیہم السلام کی نبوت کا ثبوت ملتا ہے، وہاں اس کی اپنی عظیم اور کبھی فنا نہ ہونے والی طاقت کا بھی احساس ہوتا ہے۔

انبیاء علیہم السلام کے معجزات کے علاوہ تاریخ عالم میں کبھی کبھار خداوند تعالی نے اپنے اولیاء اور صالح بندوں کے ذریعے بھی اپنی طاقت کا اظہار کیا ہے اور انہیں ایسے کاموں کی انجام دہی کی طاقت سے نوازا ہے جو اس علت و معلول کی ظاہری دنیا سے باہر تھے۔ ایسے کاموں کو اصطلاح میں "کرامات" کہتے ہیں۔

اولیاء اللہ جو کرامت انجام دیتے ہیں اس کی اصل وجہ ان کا ایمان، تقوا و پرہیزگاری اور خداوند تعالی کی طرف سے انہیں سپرد کئے ہوئے کاموں کو مسلسل انجام دینا ہے جو انہیں خداوند تعالی کے نزدیک لے جاتے ہیں اور اسے خداوند تعالی کے محبوب ترین بندوں میں قرار دیتے ہیں۔ جب انسان اس عظیم مقام ومرتبہ  پر پہنچتا ہے تو اس کے کان، آنکھیں، ہاتھ اور پیر سب خدائی افعال انجام دینے لگتے ہیں۔ یہ حدیث دیکھئے:

قال رسول الله(صلى الله عليه وآله) ان الله قال: «... ما يزال عبدى يتقرب الىّ بالنوافل حتى احبّه فاذا احببته كنت سمعه الذى يسمع به وبصره الذى يبصربهويده التى يبطش بهاورجله التى يمشى بها».

ترجمہ: پیغمبراکرم ﷺنے فرمایا: خدا تعالی فرماتا ہے: "۔۔۔ میرا بندہ ہمیشہ نوافل کی انجام دہی کی وجہ سے مجھ سے نزدیک ہوجاتا ہے، یہاں تک کہ میں اسے چاہنے لگتا ہوں اور جب میں اسے چاہوں، تو اس کے کان بن جاتا ہوں، جن سے وہ سنتا ہے اور اس کی آنکھیں بن جاتا ہوں، جن سے وہ دیکھتا ہے اور اس کے ہاتھ بن جاتا ہوں جن کے ساتھ وہ کام کرتا ہے اور اس کے پیر بن جاتا ہوں، جن کے سہارے وہ چلتا ہے۔
جس طرح قرآن کریم نے انبیاء کے معجزات کے چند نمونے بیان کئے ہیں، اولیاء اللہ کی کرامات اور مافوق الفطرت کاموں کے کچھ گوشے بھی بیان کئے ہیں۔

1۔ آصف بن برخیا یعنی حضرت سلیمان علیہ السلام کے وزیر کی کہانی:
(قالَ يا أَيُّهَا الْمَلَؤُا أَيُّكُمْ يَأْتِينِي بِعَرْشِها قَبْلَ أَنْ يَأْتُونِي مُسْلِمِينَ قالَ عِفْرِيتٌ مِنَ الْجِنِّ أَنَا آتِيكَ بِهِ قَبْلَ أَنْ تَقُومَ مِنْ مَقامِكَ وَإِنِّي عَلَيْهِ لَقَوِيٌّ أَمِينٌ قالَ الَّذِي عِنْدَهُ عِلْمٌ مِنَ الْكِتابِ أَنَا آتِيكَ بِهِ قَبْلَ أَنْ يَرْتَدَّ إِلَيْكَ طَرْفُكَ فَلَمّا رَآهُ مُسْتَقِرًّا عِنْدَهُ قالَ هذا مِنْ فَضْلِ رَبِّي).

حضرت سلیمان علیہ السلام نے کہا:

 پھر اعلان کیا کہ میرے اشراف سلطنت ! تم میں کون ہے جو اس کے تخت کو لے کر آئے قبل اس کے کہ وہ لوگ اطاعت گزار بن کر حاضر ہوں تو جّنات میں سے ایک دیو نے کہا کہ میں اتنی جلدی لے آؤں گا کہ آپ اپنی جگہ سے بھی نہ اٹھیں گے میں بڑا صاحبِ قوت اور ذمہ دار ہوں اور ایک شخص نے جس کے پاس کتاب کےایک حصہّ کا علم تھا اس نے کہا کہ میں اتنی جلدی لے آؤں گا کہ آپ کی پلک بھی نہ جھپکنے پائے اس کے بعد سلیمان نے تخت کو اپنے سامنے حاضر دیکھا تو کہنے لگے یہ میرے پروردگار کا فضل و کرم ہے وہ میرا امتحان لینا چاہتا ہے کہ میں شکریہ ادا کرتا ہوں یا کفرانِ نعمت کرتا ہوں اور جو شکریہ ادا کرے گا وہ اپنے ہی فائدہ کے لئے کرے گا اور جو کفران نعمت کرے گا اس کی طرف سے میرا پروردگار بے نیاز اور کریم ہے۔ 
2۔ حضرت عیسی علیہ السلام کی والدہ جناب مریم کی کہانی:

(كُلَّما دَخَلَ عَلَيْها زَكَرِيَّا الْمِحْرابَ وَجَدَ عِنْدَها رِزْقاً قالَ يا مَرْيَمُ أَنّى لَكِ هذا قالَتْ هُوَ مِنْ عِنْدِ اللهِ إِنَّ اللهَ يَرْزُقُ مَنْ يَشاءُ بِغَيْرِ حِساب).

ترجمہ: جب زکریا علیہ السّلام محراب عبادت میں داخل ہوتے تو مریم کے پاس رزق دیکھتے اور پوچھتے کہ یہ کہاں سے آیا اور مریم جواب دیتیں کہ یہ سب خدا کی طرف سےہے- وہ جسے چاہتا ہے رزق بے حساب عطا کردیتا ہے۔
3۔ اصحاب کہف کی کہانی:

(أَمْ حَسِبْتَ أَنَّ أَصْحابَ الْكَهْفِ وَالرَّقِيمِ كانُوا مِنْ آياتِنا عَجَباً إِذْ أَوَى الْفِتْيَةُ إِلَى الْكَهْفِ فَقالُوا رَبَّنا آتِنا مِنْ لَدُنْكَ رَحْمَةً وَهَيِّئْ لَنا مِنْ أَمْرِنا رَشَداً فَضَرَبْنا عَلَى آذانِهِمْ فِي الْكَهْفِ سِنِينَ عَدَداً ثُمَّ بَعَثْناهُمْ...).

ترجمہ: کیا تمہارا خیال یہ ہے کہ کہف و رقیم والے ہماری نشانیوں میں سے کوئی تعجب خیز نشانی تھے جبکہ کچھ جوانوں نے غار میں پناہ لی اور یہ دعا کی کہ پروردگار ہم کو اپنی رحمت عطا فرما اور ہمارے لئے ہمارے کام میں کامیابی کا سامان فراہم کردے تو ہم نے غار میں ان کے کانوں پر چند برسوں کے لئے پردے ڈال دیئے پھر ہم نے انہیں دوبارہ اٹھایا۔
اسی طرح احادیث اور اخبار میں اولیاء اللہ اور حضور ﷺکے عظیم صحابیوں کی کرامات کے بہت سے نمونے اور مثالیں ملتی ہیں جن میں سے چند ایک حسب ذیل ہیں:
1ـ «أن عمرو بن الجموح وعبدالله بن عمرو الأنصاريين ثم السلميين كانا قد حفر السيل قبرهما و كان قبرهما مما يلى السيل وكانا فى قبر واحد وهما ممّن استشهد يوم أُحد فحفر عنهما ليغيّرا من مكانهما فوجدا لم يتغيرا كأنهما ماتا بالأمس وكان احدهما قد جرح فوضع يده على جرحه فدفن وهو كذلك فاميطت يده عن جرحه ثم ارسلت فرجعت كما كانت. وكان بين اُحد وبين يوم حفر عنهما ست واربعون سنة».

ترجمہ: عمرو بن جموح اور عبداللہ بن عمرو جو انصار اور سلمی میں سے تھے، ایک دن سیلاب آیا اور ان کی قبریں بہا لے گیا؛ کیونکہ ان کی قبریں سیلاب کے رستے پر پڑتی تھیں اور وہ دونوں ایک ہی قبر کے اندر دفن تھے کیونکہ دونوں ہی احد کے شہداء میں سے تھے۔ ان کی قبریں کھودی گئیں تاکہ انہیں کہیں اور دفن کرسکیں، ان کے جسم اس حالت میں پائے گئے کہ ان میں ذرہ بھر بھی تغییر و تبدیلی نہیں آئی تھی گویا وہ کل ہی مرے تھے۔ ان میں سے ایک کے جسم پر ایک زخم تھا، جس پر وہ اپنا ہاتھ رکھے ہوئے تھا اور اس کی تدفین اسی حالت میں کی گئی تھی، اس کا ہاتھ زخم پر سے ہٹا دیا گیا (تو اس سے خون جاری ہوگیا) پھر جب اس کا ہاتھ واپس اس کی جگہ پر رکھ دیا گیا تو اس کی حالت پہلے سی ہوگئی۔  جنگ احد اور ان کی قبروں کی کھدائی کے بیچ چھیالیس سال کا فاصلہ تھا۔
2ـ عن زاذان ان علياً حدّث بحديث فكذّبه رجل فقال له علىّ: «ادعو اليك ان كنت كاذباً. قال: ادع. فدعا عليه فلم يبرح حتى ذهب بصره».

ترجمہ: زاذان نقل کرتا ہے: ایک دن علی بن ابی طالب علیہ السلام نے ایک حدیث کہی اور ایک شخص نے انہیں جھوٹا ٹھہرایا، تو علی علیہ السلام نے اس سے کہا: اگر تو جھوٹا ہوگا تو میں تجھے بد دعا دوں گا۔ اس شخص نے کہا: بد دعا دے۔ حضرت علی علیہ السلام نے اسے بد دعا دی اور ابھی تھوڑا عرصہ نہ گزرا ہوگا کہ وہ شخص اندھا ہوگیا۔

3ـ عن محمد بن شرحبيل قال: «اقتبض انسان من تراب قبر سعد بن معاذ ففتحها فاذاهى مسك قال رسول الله(صلى الله عليه وآله): سبحان الله سبحان الله حتى عرف ذلك فى وجهه».

ترجمہ: محمد بن شرحبیل کہتا ہے: ایک شخص نے سعد بن معاذ کی قبر سے تھوڑی مٹی اٹھائی۔ جب اس نے اپنی مٹھی کھولی تو دیکھا کہ وہ مٹی مشک میں تبدیل چکی تھی۔ پیغمبراکرم ﷺنے فرمایا: سبحان اللہ! سبحان اللہ!! ان کے چہرے سے حیرانی ٹپک رہی تھی۔

4ـ عن عائشه قالت: «لمّا مات النجاشى كنا نتحدث انه لا يزال يرى على قبره نور».

ترجمہ: عائشہ کہتی ہیں : جب نجاشی دنیا سے کوچ کرگیا تو ہم ہمیشہ آپس میں کہتے تھے کہ اس کی قبر پر روشنی نظر آتی ہے۔
5ـ عن سعيد بن عبدالعزيز قال: «لما كان ايام الحرة لم يؤذن فى مسجد رسول الله(صلى الله عليه وآله)ثلاثا ولم يقم ولم يبرح سعيد بن المسيّب من المسجد وكان لا يعرف وقت الصلاة الاّ بهمهمة يسمعها من قبر النبى(صلى الله عليه وآله)».

سعید بن عبدالعزیز کہتا ہے: حرہ کے واقعے کے وقت تین دن تک مسجد نبویﷺ میں اذان نہیں دی گئی اور نماز جماعت نہیں پڑھی گئی اور سعید بن مسیب مسجد سے باہر نہیں آیا تھا اور اسے نماز کے وقت کا علم نہیں تھا مگر اس وقت جب پیغمبراکرم ﷺکی قبر مبارک سے صدا آنے لگتی تھی۔
6ـ عن سعيد بن جبير قال: «مات ابن عباس بالطائف فشهدت جنازته فجاء طير لم يرعلى خلقته ودخل فى نعشه فنظرنا وتأملناه هل يخرج؟ فلم ير انه خرج من نعشه».

ترجمہ: سعید بن جبیر کہتا ہے: ابن عباس طائف میں فوت ہوئےاور میں ان کی تدفین  میں شریک ہوا۔ ایک پرندہ آیا جس کی طرح کا پرندہ آج تک کسی نے نہ دیکھا ہوگا اور ان کے تابوت میں داخل ہوا۔ ہم نے جتنا انتظار کیا اور جتنی دیر صبر کرتے رہے کہ شاید وہ پرندہ ان کے تابوت سے باہر نکلے، مگر وہ باہر نہ نکلا۔
7ـ عن ابن عباس عن رسول الله(صلى الله عليه وآله) قال: «انّ جعفر مرّمع جبرئيل وميكائيل له جناحان عوضه الله من يديه فسلم ثمّ اخبرنى كيف كان أمره حيث لقى المشركين».

ترجمہ: پیغمبر خدا ﷺسے نقل کرتے ہوئے ابن عباس کہتے ہیں کہ آپ ﷺنے فرمایا: جعفر ابن ابو طالب دو فرشتوں حضرت جبرئیل علیہ السلام اور حضرت میکائیل علیہ السلام کے ہمراہ (میرے قریب سے) گزرے اور اس کے دو پر نکل آئے تھے جو خدا نے ان کے دو نوں ہاتھوں کی جگہ انہیں عطا کئے تھے۔ اس نے سلام کیا اور مجھے بتایا کہ جب مشرکین سے اس کی مڈبھیڑ ہوئی تو اس پر کیا گزری۔
8ـ عن ابى هريرة قال: «كان الحسن عند النبى(صلى الله عليه وآله) فى ليلة ظلماء وكان يحبه حباً شديداً فقال: «اذهب الى امى. فقلت: اذهب معه يا رسول الله؟ قال: لا. فجائت برقة من السماء فمشى فى ضوئها حتى بلغ امه».

ترجمہ: ابوہریرہ کہتا ہے: ایک تاریک رات میں امام حسن علیہ السلام پیغمبراکرم ﷺکی خدمت میں حاضر تھے اور رسول اللہ ﷺانہیں بہت پیار کرتے تھے۔ امام حسن علیہ السلام نے فرمایا: میں اپنی والدہ کے پاس جارہا ہوں۔ میں نے کہا: یا رسول اللہ صلی اللہ علیہ وآلہ وسلم! میں اسے چھوڑنے اس کے ہمراہ جاؤں؟ فرمایا: نہیں! اس کے بعد آسمان سے ایک نور اترا اور امام حسن علیہ السلام اس کی روشنی میں روانہ ہوئے یہاں تک کہ اپنی والدہ کے پاس پہنچ گئے۔
9ـ عن الزهرى قال: «لما قتل الحسين بن على لم يرفع حجر ببيت المقدس الاّ وجد تحته دم عبيط».

ترجمہ: جب حسین بن علی علیہ السلام قتل ہوئے تو بیت المقدس میں کوئی ایسا پتھر نہ تھا جس کے نیچے سے خون نہ ابل رہا ہو۔

10ـ عن حاجب عبيدالله بن زياد قال: «دخلت القصر خلف عبيدالله بن زياد حين قتل الحسن فاضطرم فى وجهه نارا فقال هكذا بكمه على وجهه فقال: هر رأيت؟ قلت: نعم وأمرنى ان اكتم ذلك».

ترجمہ: عبیداللہ ابن زیاد کا دربان کہتا ہے: جس دن حسین بن علی علیہ السلام قتل کردیئے گئے، میں عبیداللہ بن زیاد کے پیچھے پیچھے محل میں داخل ہوا۔ اس کے چہرے پر آگ جل رہی تھی۔ کہتا ہے: وہ اپنی آستین اپنے چہرے پر رکھے ہوئے تھا۔ پھر کہا: کیا تو نے دیکھ لیا؟ میں نے کہا: ہاں! تو اس نے مجھے یہ راز چھپائے رکھنے کا حکم دیا۔ 
تاریخ اور حدیث کی کتابوں میں ایسی بے شمار مثالیں ملتی ہیں اور وہ آیات و روایات جو ہم پہلے ہی نقل کرچکے ہیں اس حقیقت کو ثابت کرنے کے لئے بہت کافی ہیں کہ خداوند تعالی نے اولیاء اللہ اور اپنے خاص بندوں پر جو خاص عنایت کی ہے، کبھی کبھار ان کے ذریعے یا ان کی خاطر کوئی مافوق الفطرت کام انجام دے کر اپنے ولی کی عزت اور احترام کا اعلان کرتا ہے۔ اور جس طرح معجزہ پیغمبروں کی حقانیت کی دلیل ہوتا ہے، بالکل ویسے کرامت اولیاء اللہ کی عظمت کی علامت ہوتی ہے۔

